ಪೆಣ್ಬುಯ್ಯಲ್: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ.ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತೀಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಕೊಂಡ ಈ ವಿದ್ವತ್ ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆಯನ್ನು ಶೋಧಿಸಲು ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತ, ವಿವರಿಸುತ್ತ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕನ್ನಡದ ಹತ್ತಾರು ಕ್ಷೇತ್ರಗಳಿಗೆ ಸಂಬಂಧಿಸಿದ ಪ್ರಮುಖ ವಿಷಯಗಳನ್ನು ಕುರಿತು ಸಾಮಾನ್ಯ ಓದುಗರಿಗೆ ಅರಿವನ್ನು ನೀಡಲು ಮಂಟಪಮಾಲೆಯಲ್ಲಿ ಕಿರುಪುಸ್ತಕಗಳನ್ನು ಪ್ರಕಟಿಸುತ್ತಿದೆ. ಪೆಣ್ಬುಯ್ಯಲ್ ಎಂಬ ಕಿರು ಹೊತ್ತಿಗೆಯನ್ನು ಈ ಮಾಲೆಗಾಗಿ ಬರೆದುಕೊಟ್ಟಿರುವ ಡಾ. ಡಿ. ವಿ. ಪರಮಶಿವಮೂರ್ತಿ ಅವರಿಗೆ ವಿಶ್ವವಿದ್ಯಾಲಯದ ಕೃತಜ್ಞತೆಗಳು ಸಲ್ಲುತ್ತವೆ.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಮಂಜುನಾಥ ಬೇವಿನಕಟ್ಟಿ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಆಭಾರಿಯಾಗಿದ್ದೇನೆ.
ಡಾ. ಎ. ಮುರಿಗೆಪ್ಪ
ಕುಲಪತಿ
ಪೆಣ್ಬುಯ್ಯಲ್ (1)
ಪ್ರವೇಶ
ಪ್ರಾಚೀನ ಕರ್ನಾಟಕದ ರಾಜಕೀಯ ಚರಿತ್ರೆ ಮತ್ತು ಸಂಸ್ಕೃತಿಯನ್ನು ನಾವು ಎಷ್ಟೇ ವೈಭವೀಕರಿಸಿದರೂ ಆ ವ್ಯವಸ್ಥೆಯ ಚೌಕಟ್ಟಿನಲ್ಲಿ ಅಮಾನವೀಯ ಘಟನೆಗಳೂ ಜರಗುತ್ತಿದ್ದುದು ಅಷ್ಟೇ ಸತ್ಯವೆಂಬುದನ್ನು ಮರೆಯಬಾರದು. ನಮ್ಮ ಪ್ರಾಚೀನ ರಾಜಕೀಯ ಚರಿತ್ರೆಯನ್ನು ಅವಲೋಕಿಸಿದಾಗ ರಾಜ್ಯ ದಾಹ, ಭೂ ಕಲಹಗಳ ಪರಿಣಾಮವಾಗಿ ಲಕ್ಷಾಂತರ ಜನ ಪ್ರಾಣ ತೆತ್ತ, ಅಮಾಯಕರು ಬಲಿಯಾದ ಪ್ರಸಂಗಗಳು ನಮ್ಮ ಕಣ್ಮುಂದೆ ಸುಳಿಯುತ್ತವೆ. ಇದಕ್ಕೆ ಸಾವಿರಾರು ಶಾಸನಗಳು ಮತ್ತು ನೂರಾರು ಪ್ರತ್ಯಕ್ಷ – ಅಪ್ರತ್ಯಕ್ಷ ಸಾಕ್ಷಿಗಳು ನಮ್ಮೆದುರು ಹರಡಿವೆ. ಎದುರಾಳಿಗಳೊಂದಿಗೆ, ಶತ್ರುಗಳೊಂದಿಗೆ ಹೋರಾಡುವುದು ನಮ್ಮ ಪ್ರಾಚೀನ ಸಾಮಾಜಿಕ ವ್ಯವಸ್ಥೆಯಲ್ಲಿ ಅನಿವಾರ್ಯ ಮೌಲ್ಯವಾಗಿ ಪರಿವರ್ತನೆಗೊಂಡಿದ್ದರೂ ಸಹ ಇದರ ಪರಿಣಾಮ ಭೀಕರವಾಗಿರುತ್ತಿತ್ತು. ಹೋರಾಟಗಳಲ್ಲಿ ಗೆದ್ದ ಸಂಭ್ರಮಕ್ಕಿಂತ ಸೋತು ಸತ್ತವರ ಕುಟುಂಬದ ರೋಧನ ಹೆಚ್ಚಾಗಿರುತ್ತಿತ್ತು. ಆದರೆ ಆಳುವವರ ಪರವಿದ್ದ ನಮ್ಮ ರಾಜಕೀಯ ವ್ಯವಸ್ಥೆಯಲ್ಲಿ ರೋಧನವನ್ನು ಕೇಳಿ, ಸಾಂತ್ವನಗೊಳಿಸುವ ಕರುಣಾ ಹೃದಯವಿರಲಿಲ್ಲ. ಒಂದು ಯುದ್ಧ ನಡೆಯಿತೆಂದರೆ ಕೆಲವರಾದರೂ ವಿಧವೆಯರಾಗುತ್ತಿದ್ದರೆಂದೇ ಹೇಳಬೇಕಾಗುತ್ತದೆ.
ನಮ್ಮ ಪ್ರಾಚೀನ ಯುದ್ಧ ವ್ಯವಸ್ಥೆಯಲ್ಲಿ ವೀರತನದಿಂದ ಹೋರಾಡುವುದು ಮತ್ತು ಪ್ರಾಣವನ್ನು ಲೆಕ್ಕಿಸದೆ ತಮ್ಮವರನ್ನು ರಕ್ಷಿಸುವುದು ಒಂದು ಮೌಲ್ಯವೇ ಆಗಿತ್ತು. ಶತ್ರುಗಳು ದಾಳಿ ಮಾಡಿದಾಗ ಗ್ರಾಮಗಳನ್ನು ದೋಚುತ್ತಿದ್ದುದೇ ಅಲ್ಲದೆ ಕೆಲವು ವೇಳೆ ಸುಡುತ್ತಿದ್ದರು. ಇಷ್ಟೇ ಅಲ್ಲದೆ ಸ್ತ್ರೀಯರನ್ನು ಅಪಮಾನಿಸುವುದು, ದನ – ಕರುಗಳನ್ನು ಅಪಹರಿಸುವುದೂ ಮಾಡುತ್ತಿದ್ದರು. ಇಂತಹ ಸಮಯದಲ್ಲಿ ಅನೇಕರು ತಮ್ಮ ಪ್ರಾಣವನ್ನು ಪಣಕ್ಕಿಟ್ಟು ಶತ್ರುಗಳೊಂದಿಗೆ ಹೋರಾಡಿ ಆಪತ್ತಿಗೆ ಒಳಗಾದ ಸ್ತ್ರೀಯರನ್ನು ಮತ್ತು ದನಕರುಗಳನ್ನು ರಕ್ಷಿಸುತ್ತಿದ್ದರು. ಹೀಗೆ ರಕ್ಷಣೆ ಮಾಡುವುದು ಅನೇಕರ ಬದುಕಿನ ಆದರ್ಶವಾಗಿತ್ತು. ಹೀಗೆ ರಕ್ಷಣೆ ಮಾಡಲು ಹೋಗಿ ಪ್ರಾಣವನ್ನು ತೆತ್ತರೆ ಸಮಾಜವು ಅವರ ಕುಟುಂಬಕ್ಕೆ ದಾನ – ಧರ್ಮಗಳನ್ನು ನೀಡಿ ಸಹಾಯಕ್ಕೆ ನಿಲ್ಲುತ್ತಿತ್ತು. ಮಡಿದವರನ್ನು ತ್ಯಾಗಿಗಳೆಂದು ಗೌರವಿಸಿ ಅವರ ನೆನಪಿಗೆ ಸ್ಮಾರಕ ಶಿಲೆಗಳನ್ನು ನಿಲ್ಲಿಸುತ್ತಿದ್ದರು. ಇಂತಹ ಸ್ಮಾರಕ ಶಿಲೆಗಳಲ್ಲಿ ಪಾಠ ಮತ್ತು ಶಿಲ್ಪ ಎರಡೂ ಮಾಧ್ಯಮಗಳಲ್ಲಿ ಮಡಿದವರ ಇತಿಹಾಸ, ಅವರ ತ್ಯಾಗ ಮತ್ತು ಆದರ್ಶವನ್ನು ಚಿತ್ರಿಸುತ್ತಿದ್ದರು. ಶಾಸನ ಪ್ರಕಾರಗಳಲ್ಲಿ ಇಂತಹ ಸ್ಮಾರಕ ಶಿಲೆಗಳನ್ನು ವೀರಗಲ್ಲುಗಳೆಂದು ವಿಂಗಡಿಸಿ ಮಡಿದವರ ವೀರತನಕ್ಕೆ ಮನ್ನಣೆಯನ್ನು ನೀಡಿದ್ದೇವೆ. ಈ ವೀರಗಲ್ಲುಗಳಲ್ಲಿ ದನ – ಕರುಗಳ ರಕ್ಷಣೆಗಾಗಿ ಮಡಿದವರ ನೆನಪಿನ ಸ್ಮಾರಕ ಶಿಲೆಗಳನ್ನು ತುಱುಗೊಳ್ ವೀರಗಲ್ಲುಗಳೆಂದು, ಗ್ರಾಮಗಳ ರಕ್ಷಣೆಗಾಗಿ ಹೋರಾಡಿ ಮಡಿದವರ ಸ್ಮಾರಕ ಶಿಲೆಗಳನ್ನು ಊರೞಿವು ವೀರಗಲ್ಲುಗಳೆಂದು, ಸ್ತ್ರೀಯರ ರಕ್ಷಣೆಗಾಗಿ ಹೋರಾಡಿ ಮಡಿದವರ ನೆನಪಿನ ಸ್ಮಾರಕ ಶಿಲೆಗಳನ್ನು ಪೆಣ್ಬುಯ್ಯಲ್ ವೀರಗಲ್ಲುಗಳೆಂದು ಅಧ್ಯಯನ ಕ್ರಮದಲ್ಲಿ ವಿಂಗಡಿಸಲಾಗಿದೆ.
ಕನ್ನಡದ ಪ್ರಸಿದ್ಧ ಕವಿ ರನ್ನನು ತನ್ನ ಕಾವ್ಯದ ಒಂದು ಪ್ರಸಂಗದಲ್ಲಿ ಈ ಕೆಳಗಿನಂತೆ ಹೇಳುತ್ತಾನೆ.
[bookmark: _ftnref1]ತುಱೆಗೊಳೋಳ್ ಪೆಣ್ಬುಯ್ಯಲೊ
ಳೆೞಿವೆಸದೊಳ್ ನಂಟನೆಡಱೊಳೂರೞಿವಿನೊಳಂ
ತಱಿಸಂದು ಗಂಡುತನಮನೆ
ನೆಱುಪದವಂ ಗಂಡನಲ್ಲನೆಂತುಂ ಷಂಡಂ [1]
ಎಂದು ಹೇಳುತ್ತಾನೆ. ತುಱುಗೊಳ್, ಪೆಣ್ಬುಯ್ಯಲ್, ಎಱೆವೆಸ, ನೆಂಟನೆಡಱು, ಊರೞಿವು ಪ್ರಸಂಗಗಳಲ್ಲಿ ಹೋರಾಡದವನು ಷಂಡನೆಂಬ ಮಾತು ಆ ಕಾಲದಲ್ಲಿ ಮೇಲ್ಕಂಡ ಘಟನೆಗಳಿಗೆ ಸಮಾಜ ಹೇಗೆ ಸ್ಪಂದಿಸುತ್ತಿತ್ತೆಂದು ತಿಳಿದು ಬರುತ್ತದೆ. ಇಂತಹ ಪ್ರಸಂಗಗಳಲ್ಲಿ ಹೋರಾಡದೆ ಇರುವವನು ಗಂಡಸೇ ಅಲ್ಲವೆಂಬ ಕಟು ಭಾವನೆಯು ಆ ಪ್ರಸಂಗಗಳ ಪರಿಣಾಮ ಸಮಾಜದ ಮೇಲೆ ಭೀಕರವಾಗಿರುತ್ತಿತ್ತೆಂಬ ವಾಸ್ತವ ಸತ್ಯವನ್ನೂ ಎತ್ತಿ ತೋರಿಸುತ್ತದೆ.
ಪೆಣ್ಬುಯ್ಯಲ್ ಶಬ್ದದ ಅರ್ಥ
[bookmark: _ftnref2][bookmark: _ftnref3][bookmark: _ftnref4]ಪೆಣ್ಬುಯ್ಯಲ್ ಎಂಬ ಪದವು ಪೆಣ್ + ಪುಯ್ಯಲ್ ಎಂಬ ಎರಡು ಶಬ್ದಗಳಿಂದ ಕೂಡಿದ್ದಾಗಿದ್ದು ಹೆಣ್ಣಿನ ಕೂಗು, ಹೆಣ್ಣಿನ ಆಕ್ರಂದನ ಎಂಬುದನ್ನು ಹೇಳುತ್ತದೆ. ಆದರೆ ಯಾವ ಶಾಸನಗಳಲ್ಲೂ ಪೆಣ್ಬುಯ್ಯಲ್ ಎಂಬ ಪದ ಬಳಕೆಯಾಗಿಲ್ಲ. ಇದರ ಬದಲಿಗೆ ಪೆಣ್ಡಿರುಡೆಯುರ್ಚಿ, ಪೆಣ್ಡಿರ ಉಡೆ ಉರ್ಚ್ಚಲು, ಉಡೆ ಉರ್ಚ್ಚಿ, ಪೆಣ್ಡಿರ ಪೆರಗಿಕ್ಕಿ, ಹೆಂಡಿರುಡೆಯುರ್ಚ್ಚಿ ಎಂಬ ಶಬ್ದಗಳು ಬಳಕೆಯಾಗಿವೆ. ಕೆಲವು ಶಾಸನಗಳಲ್ಲಿ ಹೆಣ್ಣು ಸೆರೆಯನ್ನು ಬಿಡಿಸಿದನು ಎಂಬ ಶಬ್ದವೂ ಬಳಕೆಯಾಗಿದೆ. ಉಡೆ ಉರ್ಚ್ಚು ಎಂದರೆ ಉಟ್ಟ ಬಟ್ಟೆಯನ್ನು ಸೆಳೆ, ನಗ್ನ ಮಾಡು ಎಂದು ಅರ್ಥ. ವಿದ್ವಾಂಸರೊಬ್ಬರು ಈ ಶಬ್ದಕ್ಕೆ ವಿಧವೆಯನ್ನಾಗಿ ಮಾಡುವುದೆಂದೂ ಅಥೈಸಿದ್ದಾರೆ.[2] ಆದರೆ ಕೆಲವು ಪೆಣ್ಬುಯ್ಯಲ್ ವೀರಗಲ್ಲುಗಳ ಶಿಲ್ಪಗಳಲ್ಲಿ ಸ್ತ್ರೀಯರು ತಮ್ಮ ಮಕ್ಕಳೊಂದಿಗೆ ನಗ್ನರಾಗಿ, ಕೆದರಿದ ಕೇಶದೊಂದಿಗೆ ನಿಂತಿರುವುದನ್ನು ಮತ್ತು ನಾಚಿಕೆ – ಅವಮಾನದಿಂದ ತಮ್ಮ ಮರ್ಮಾಂಗವನ್ನು ಕೈಗಳಿಂದ ಮುಚ್ಚಿಕೊಂಡು ನಿಂತಿರುವ ದೃಶ್ಯಗಳನ್ನು ಗಮನಿಸಿದರೆ ಶತ್ರುಗಳು ಅವರನ್ನು ಕೇವಲ ವಿಧವೆಯರನ್ನಾಗಿಸುತ್ತಿದ್ದುದೇ ಅಲ್ಲದೆ ಅವರ ಮೇಲೆ ಅತ್ಯಾಚಾರ ಮಾಡುವುದು ಮತ್ತು ಲೈಂಗಿಕ ಕಿರುಕುಳಗಳನ್ನೂ ನೀಡುತ್ತಿದ್ದರೆಂಬ ಕಠೋರ ಸತ್ಯ ಅರಿವಾಗುತ್ತದೆ. ತುರುಗಳನ್ನು ಕದಿಯಲು ಅಥವಾ ಊರನ್ನು ಕೊಳ್ಳೆ ಹೊಡೆಯಲು ಬಂದವರು ಆ ಊರಿನ ಹೆಂಗಸರ ವಸ್ತ್ರಗಳಿಗೆ ಕೈ ಹಾಕುತ್ತಿದ್ದರು. ಹೆಂಗಸರ ವಸ್ತ್ರಗಳಿಗೆ ಕೈ ಹಾಕುವುದು ಒಂದು ಬಗೆಯ ಸವಾಲು ಇದ್ದಂತೆ. ತಾವು ನಿರ್ಣಾಯಕವಾಗಿ ಸೋಲಿಸಿದ್ದಕ್ಕೆ ಅದು ಸ್ಪಷ್ಟವಾದ ಸಂಕೇತವೂ ಹೌದು.[3] ಅಥವಾ ಸೀರೆ ಸೆಳೆಯುವುದರ ಮೂಲಕ ಯುದ್ಧವನ್ನು ಸಾರುತ್ತಿದ್ದರು. ಇಂಥ ಪ್ರಸಂಗಗಳಲ್ಲಿ ಅಲಿಪ್ತನಾಗಿರಕೂಡದು ಎಂಬ ಮೌಲ್ಯಕ್ಕೆ ಕಟ್ಟು ಬಿದ್ದು ಪ್ರಾಚೀನರು ಸ್ತ್ರೀ ವಿಮೋಚನೆಗೆ ಹೋರಾಡುತ್ತಿದ್ದರು.[4]
ಕಾವ್ಯಗಳಲ್ಲಿ ಪೆಣ್ಬುಯ್ಯಲ್
[bookmark: _ftnref5]ಅನೇಕ ಕನ್ನಡ ಕಾವ್ಯಗಳಲ್ಲೂ ಪೆಣ್ಬುಯ್ಯಲಿನ ಪ್ರಸಂಗಗಳಿವೆ. ರಾವಣನು ಸೀತೆಯನ್ನು ಅಪಹರಿಸಿದಾಗ ‘ಸತಿ ಪುಯ್ಯಲ್ಚಿದಪಳ್ ರಘೂದ್ವಹ ಕುಲಸ್ತ್ರೀ ಸೀತೆ ಪೆಣ್ಬುಯ್ಯಲಂ ಶ್ರುತಿ ಕಯ್ಕೊಂಡುದು ಕೇಳ್ದಿದಂ ತೆವಳೆಗಂಡಂದೆನ್ನ ವಿಖ್ಯಾತಿ ದೂಷಿತಮಕ್ಕುಂ ಸೆಱಗೊಂಡನಂ ಕದನದೊಳ್ ಬೆಂಕೊಂಡು ಬಾಹಾಬಲೋನ್ನತಿಯಂ ಬೀಱುವೆನೆಂದು ಘೂರ್ಮಿಸಿದನೇಂ ಗಂಡಂ ಪರಿಚ್ಚೇದಿಯೋ ಅಂತು ಪರಿಚ್ಛೇದಿಸಿ ರತ್ನಜಟಿ ಬದ್ಧ ಭ್ರುಕುಟಿ ದಶಾನನ ವಿಮಾಕ್ಕಡ್ಡಂ ಬಂದು …. ಎಂದು ರಾಮಚಂದ್ರ ಚರಿತ ಪುರಾಣದಲ್ಲಿ ಕವಿ ವರ್ಣಿಸಿರುವನು. ಶಾಸನಗಳಲ್ಲಿ ಅಂತರ್ಗತವಾದ ಪೆಣ್ಬುಯ್ಯಲ್‌ನ ಅರ್ಥ ಇಲ್ಲಿಯೂ ಮೂಡಿದೆ. [5]
ಅಗ್ಗಳದೇವನು ತನ್ನ ಕಾವ್ಯದಲ್ಲಿ ಪೆಣ್ಬುಯ್ಯಲಿನ ಪ್ರಸಂಗಗಳನ್ನು ಈ ಕೆಳಗಿನಂತೆ ಚಿತ್ರಿಸಿದ್ದಾನೆ.
[bookmark: _ftnref6]“….ಮತ್ತೊಂದು ಸುರತಕರಣ ಚಿತ್ರ ಸಂದರ್ಭವಪ್ಪ ಗರ್ಭಗೃಹದೊಳಗೆ ನಿರ್ಭರ ಪ್ರಣಯ ಪರವಶತೆಯಿಂ ನೆರೆವ ಕಾದಲರ ಕಾಮಕೇಳೀ ಕೂಜಿತದೊಳ್ ಕೂಡಿ ಕಿವಿಯಿಂ ಪಳಂಚಲೆವ ಮಂಚದ ಶಕುನಿಯಂಚೆಯ ಗಿಳಿಯ ಪುರುಳಿಯ ಪಾರಿವದ ಕೊರಲುಲಿಯ ದಳವುಳವನಾಲಿಸಿ ಪೆಣ್ಬುಯ್ಯಲನಾರಯ್ಯ ದೋಸರಿಪುದೆನ್ನ ಗಂಡುಗೂಸುತನಕ್ಕೆ ಪಸುಗೆಯಲ್ತೆಂದು ಪೀಠಮರ್ದಕಂ ಬೆರಸು ಪರಿದು ಗವಾಕ್ಷೆ ನಿಕ್ಷಿಪ್ತಾಕ್ಷನಾಗಿ ನೋೞ್ಪನ್ನೆಗಂ…. ‘ ಎಂದಿರುವನು.[6] ಗಿಳಿಯಂತೆ, ಸಾರಿಕೆಯಂತೆ, ಪಾರಿವಾಳದಂತೆ ಚೀತ್ಕಾರ ಮಾಡುವ ಹೆಣ್ಣಿನ ಕೊರಳುಲಿಯ ಹುಯಿಲನ್ನು ಕೇಳಿ ‘ಹೆಣ್ಣಿನ ಹುಯಿಲನ್ನು ಕೇಳಿ ವಿಚಾರಿಸದೆ ಹೋಗುವುದು ನನ್ನ ಗಂಡಸುತನಕ್ಕೆ ಭೂಷಣವಲ್ಲ ಎಂದು ಸಹಾಯಕನಾದ ಪೀಠಮರ್ದಕನೊಡನೆ ಹೋಗಿ ಗವಾಕ್ಷಿಯಲ್ಲಿ ನೋಡುವಾಗ… ‘ ಎಂದು ಇದರ ಅರ್ಥ. ಆದರೆ ಈ ಪೆಣ್ಬುಯ್ಯಲ್ ಸುರತದ ಆನಂದದ ಚೀತ್ಕಾರ. ವೀರಗಲ್ಲುಗಳಲ್ಲಿ ಕಾಣುವ ಅಸಹಾಯಕ ಹೆಣ್ಣುಗಳ ಪ್ರಾಣಾಂತಕ ಆಕ್ರಂದನವಲ್ಲ.
ಅನಂತನಾಥ ಪುರಾಣದಲ್ಲಿ ಪೆಣ್ಬುಯ್ಯಲು ಪ್ರಸಂಗ ಹೀಗಿದೆ.
[bookmark: _ftnref7]’ಇವನಂ ವಂಚಿಸಿ ಚಂಡಶಾಸನನಿವಂ ಕಳ್ದೊಯ್ದಪಂ ನಾಥನಂ
ಗನೆಯಿಂದೆನ್ನ ಸುನಂದೆಯಂ ಸುಭಟರಣ್ಮಿಂ ವೀರರಡ್ಡೈಸಿ ಮೆ
ನ್ನಿನೆಯಂಗೆಯ್ದಿಸಿ ಮೂರನಾಡಜನಮೀ ಪೆಣ್ಬುಯ್ಯಲಂ ಹಾಸುಷೇ
ಣನೃಪ ಹಾನೃಪ ನೀರನೆಂದಬಲೆ ಬಾಯ್ವಿಟ್ಟೞ್ತು ಪುಯ್ಯಲ್ಚಿದಳ್ [7]
ಇದೇ ಪ್ರಸಂಗವನ್ನು ಅನಂತನಾಥ ಚರಿತೆಯಲ್ಲಿ ಹೀಗೆ ವರ್ಣಿಸಿದೆ.
[bookmark: _ftnref8]ಗಂಡನ ವಂಚಿಸಿ ಚಂಡಶಾಸನನನಿವ ಕೊಂಡೊಯ್ದಪನೆಂದು ಕನಲಿ
ಮಂಡೆಗೆ ಕೈಯಿಕ್ಕಿ ಪುಯ್ಯಲ್ಚಿದಳದ ಮಂಡಲದೊಳು ನೋಡೆಚೋದ್ಯಂ
ವಸುಷೇಣ ನಂಗನೆಯೆನಿಪ ಸುನಂದೆಯನಸಹಾಯ ಚಂಡಶಾಸನನು
ವಸುಧೆಯೊಳ್ ಕದ್ದು ಕೊಂಡೊಯ್ದಪನೆಂದಾಗ ಶಶಿಮುಖಿ ಪುಯ್ಯಲ್ಚಿದಳ್
ದೆಸೆಯಾಳ್ವರು ದಿವಿಜರು ನಾಗವೆಂತರರೆಸೆವ ಜ್ಯೋತಿಷ್ಕ ಮಾನವರು
ಅಸುವ ಕಾಯ್ದೆನ್ನ ರಕ್ಷಿಸುವುದೆಂದಾ ದೇವಿಯುಸುರಿ ಪುಯ್ಯಲ ಮಾಡಿದಳು
ವೀರರಡ್ಡೈಸಿ ಭಟರು ಮಾರ್ಕೊಳ್ಳಿರೆಂದೋರಣದಿಂದಾ ದೇವಿ
ಊರೂರ ನಾಡಜನಕೆ ಪುಯ್ಯಲಿಟ್ಟಳು ಕಾರುಣ್ಯವತಿ ಶೋಕದೊಳು [8]
ಎಂದು ವರ್ಣಿಸಲಾಗಿದೆ.
[bookmark: _ftnref9][bookmark: _ftnref10][bookmark: _ftnref11]ಮಲ್ಲಿನಾಥ ಪುರಾಣದ ಒಂದು ಪ್ರಸಂಗದಲ್ಲಿ ರಾಜನು ವೇಶ್ಯಾವಾಟಿಕೆಗೆ ಬಂದಾಗ ಪೆಣ್ಬುಯ್ಯಲನ್ನು ಕೇಳುತ್ತಾನೆ. ಆಗ ಸಹಚರ ವಿದೂಷಕನು ‘ದೇವ, ನಿಜ ಕ್ಷತ್ರಿಯ ಪವಿತ್ರನೆಂಬ ಪೆರ್ಮೆಗೆ ಪೆಣ್ಬುಯ್ಯಲನುಪೇಕ್ಷಿಸುವುದು ಉಚಿತಮಲ್ತೆಂದು ಹೇಳುತ್ತಾನೆ.[9] ಚಂದ್ರ ಪ್ರಭ ಚರಿತ್ರೆಯಲ್ಲಿಯೂ ಕವಿ ಇದೇ ಭಾವವನ್ನು ಸ್ಫುರಿಸುವ ಚಿತ್ರಣ ನೀಡಿದ್ದಾನೆ.[10] ಸ್ತ್ರೀಯರು ಪುಯ್ಯಲಿಡುತ್ತಿದ್ದರು ಎಂಬ ಮಾತನ್ನು ನೇಮಿನಾಥ ಪುರಾಣದಲ್ಲಿ ಎರಡು ಪ್ರಸಂಗಗಳಲ್ಲಿ ವರ್ಣಿಸಲಾಗಿದೆ.[11]
ಮೇಲ್ಕಂಡ ಎಲ್ಲ ಕಾವ್ಯ ಪ್ರಸಂಗಗಳನ್ನು ಗಮನಿಸಿದರೆ ಶಾಸನಗಳಲ್ಲಿನ ಪೆಣ್ಬುಯ್ಯಲ್‌ಗೂ, ಕಾವ್ಯಗಳಲ್ಲಿನ ಪೆಣ್ಬುಯ್ಯಲ್‌ಗೂ ಅಜಗಜಾಂತರ ವ್ಯತ್ಯಾಸವಿದೆ. ಎರಡೂ ಹೆಣ್ಣಿನ ಕೂಗೇ ಆದರೂ ಸಂದರ್ಭಗಳು ಬೇರೆ ಬೇರೆಯಾಗಿವೆ. ಕಾವ್ಯಗಳಲ್ಲಿ ಸುಖದ ಪರಾಕಾಷ್ಠೆ ಮತ್ತು ಭಯದ ಕೂಗುಗಳಾದರೆ ಶಾಸನಗಳಲ್ಲಿ ಮಾನ ರಕ್ಷಣೆಯ ಮತ್ತು ಪ್ರಾಣ ರಕ್ಷಣೆಯ ಕೂಗಾಗಿದೆ. ಉಗ್ರತೆ ಮತ್ತು ಭೀಕರತೆಯ ಪರಿಣಾಮಗಳಿಂದ ಶಾಸನಗಳಲ್ಲಿನ ಪೆಣ್ಬುಯ್ಯಲ್ ಪದವು ಹೆಚ್ಚು ಗಂಭೀರವಾಗುತ್ತದೆ.
ಪೆಣ್ಬುಯ್ಯಲ್ ಶಾಸನಗಳು
[bookmark: _ftnref12][bookmark: _ftnref13]ಕನ್ನಡದಲ್ಲಿ ಈವರೆಗೆ ಪೆಣ್ಬುಯ್ಯಲ್‌ಗೆ ಸಂಬಂಧಿಸಿದ ೪೬ ಶಾಸನಗಳು ಲಭ್ಯವಾಗಿವೆ. ಕಾಲದ ದೃಷ್ಟಿಯಿಂದ ಪ್ರಾಚೀನವಾದ ಶಾಸನವೆಂದರೆ ಸೊರಬ ತಾಲೂಕಿನ ಮನೆ ಮನೆ ಗ್ರಾಮದ ಶಾಸನವಾಗಿದೆ. ರಾಷ್ಟ್ರಕೂಟರ ಅವಧಿಯ ಈ ಶಾಸನವು ಸುಮಾರು ಕ್ರಿ. ಶ. ೮೦೦ಕ್ಕೆ ಸೇರಿದ್ದು, ಅಙ್ಗರನೆಂಬ ವೀರನು ಊರಳಿವಿನ ಸಮಯದಲ್ಲಿ ಸ್ತ್ರೀಯರ ಮಾನಭಂಗಕ್ಕೆ ಪ್ರಯತ್ನಿಸಿದ ಶತ್ರುಗಳ ವಿರುದ್ಧ ಹೋರಾಡಿ ಮಡಿಯುತ್ತಾನೆ. ಗ್ರಾಮಸ್ಥರು ಅವನ ನೆನಪಿಗೆ ಶಿಲಾಶಾಸನವನ್ನು ನೆಡಿಸುವರು. ಇದನ್ನು ಬರೆದವನು ಮಲಗಾಱರ ಕುನ್ದವಾಸಿಯ ಮಗ ಮರಮ್ಮನೆಂದು ಶಾಸನದಲ್ಲಿದ್ದು ಈ ದಾನವನ್ನು ಕೆಡಿಸಿದವನು ಪಂಚಮಹಾಪಾತಕನೆಂದು ಹೇಳುತ್ತದೆ. ಶಾಸನದ ಭಾಷೆ ಅಶುದ್ಧವಾಗಿದ್ದು ಅಲ್ಲಲ್ಲಿ ತ್ರುಟಿತವಾಗಿರುವುದರಿಂದ ಹೆಚ್ಚಿನ ವಿವರ ಸ್ಪಷ್ಟವಿಲ್ಲ.[12] ಶತ್ರುಗಳು ‘…. ಪೆಣ್ದಿಕ್ಕಿಱು ಮಂಕ್ಕಾಳಾ ಉದುಗುಱೆಯನುೞ್ಚುಕೊಳ್ವ… ಸಮಯದಲ್ಲಿ ಅಙ್ಗರನು ಹೋರಾಡಿ ಮಡಿದನೆಂದಿದೆ. ಹೆಣ್ಣುಮಕ್ಕಳ ಬಟ್ಟೆಯನ್ನು ಸೆಳೆಯುವಾಗ ಎಂದರೆ ಮಾನಭಂಗಕ್ಕೆ ಪ್ರಯತ್ನಿಸುವಾಗ ಎಂದು ಅರ್ಥೈಸಬೇಕಾಗುತ್ತದೆ. ಮಾನಭಂಗಕ್ಕೆ ಒಳಗಾಗುತ್ತಿದ್ದವರು ಯಾವ ವಯಸ್ಸಿನವರಾದರೂ ಆಗಿದ್ದಿರಬಹುದು. ಕೋಗೋಡಿನ ವೀರಗಲ್ಲಿನಲ್ಲಿ ಕೋಗೋಡಿನ ಸಿವರಗಾವುಂಡನ ತಮ್ಮನಾದ ರಾಜಯ್ಯನ ಮಗನಾದ ಮಾಚನು ತಾಯಿಯ ಉಡೆ ಉರ್ಚ್ಚುವ ಸಮಯದಲ್ಲಿ ಹೋರಾಡಿ ಸಾಯುತ್ತಾನೆ. ಇಲ್ಲಿಯ ತಾಯಿ ಎಂಬ ಶಬ್ದ ಸ್ವಂತ ತಾಯಿಯನ್ನು ಸೂಚಿಸುತ್ತದೆಯೊ ಅಥವಾ ಇತರ ಸ್ತ್ರೀಯರನ್ನೂ ಸೂಚಿಸುತ್ತದೆಯೋ ಹೇಳುವುದು ಕಷ್ಟ. ಈ ವೀರಗಲ್ಲಿನಲ್ಲಿ ಊರೞಿವು ಮತ್ತು ತುಱುಗೊಳ್ ಎರಡೂ ಕ್ರಿಯೆಗಳು ನಡೆದ ವಿಷಯವಿದೆ. ಇದು ದಾಳಿಯ ಬಹು ಪರಿಣಾಮಗಳನ್ನು ಸೂಚಿಸುತ್ತದೆ.[13]
ಊರೞಿವಿನ ಸಮಯದಲ್ಲೇ ಹೆಚ್ಚು ಉಡೆಉರ್ಚ್ಚುವ ಪ್ರಸಂಗಗಳಾಗುತ್ತಿದ್ದವು. ಕಾರಣ ಗ್ರಾಮ – ಗ್ರಾಮಗಳ ನಡುವಿನ, ಕುಟುಂಬ – ಕುಟುಂಬಗಳ ನಡುವಿನ ದ್ವೇಷದಲ್ಲಿ ವ್ಯಕ್ತಿಗತ ದ್ವೇಷ ಹೆಚ್ಚಾಗಿರುತ್ತಿತ್ತು. ಇದು ತೀರ ವೈಯಕ್ತಿಕ ನೆಲೆಗೂ ತಲುಪಿ ಶತ್ರುಗಳ ಹೆಂಡತಿಯರ ಮಾನಭಂಗ ಮತ್ತು ಉಡೆಉರ್ಚ್ಚುವ ಪ್ರಸಂಗಗಳು ನಡೆಯುತ್ತಿದ್ದವು.
[bookmark: _ftnref14][bookmark: _ftnref15][bookmark: _ftnref16][bookmark: _ftnref17][bookmark: _ftnref18][bookmark: _ftnref19][bookmark: _ftnref20][bookmark: _ftnref21][bookmark: _ftnref22][bookmark: _ftnref23][bookmark: _ftnref24][bookmark: _ftnref25][bookmark: _ftnref26][bookmark: _ftnref27][bookmark: _ftnref28]ಶತ್ರುಗಳು ಬಯಲು ನಾಡಿಗೆ ಬಂದು ಆಲತೂರು ಗ್ರಾಮವನ್ನು ಸೂರೆ ಮಾಡಿ, ಹೆಣ್ಣುಗಳ ಉಡೆಉರ್ಚ್ಚಿದಾಗ ಇದನ್ನು ಸಹಿಸದ ಅಳಗೆಯರ ಲಕ್ಷಣಯ್ಯನು ಹೋರಾಡಿ ಮಡಿಯುತ್ತಾನೆ.[14] ಬೀರತೂರ ಮಹಾರಾಜ ಗಾಮುಣ್ಡನು ಭರ್ತೂರನ್ನು ಸೂರೆ ಮಾಡಿ, ಹೆಣ್ಣುಗಳ ಉಡೆಉರ್ಚ್ಚುವಾಗ ನಿಭೞ್ಕ ಮತ್ತು ಇತರ ಹದಿನೈದು ಜನರು ಹೋರಾಡಿ ಮಡಿದರೆಂದು ಒಂದು ಶಾಸನ ಉಲ್ಲೇಖಿಸುತ್ತದೆ. ‘ಒಡನೆ ಸತ್ತರು ಪದಿನಯಿದು ಮಾನಿಸರು’ ಎಂದು ಶಾಸನ ಹೇಳುತ್ತದೆ. [15] ಅಂದರೆ ಹೋರಾಟದ ಸ್ಥಳದಲ್ಲೇ ಸತ್ತರೆಂದು ಇದರ ಅರ್ಥ. ಬೀರೇದೇವರಗುಡ್ಲದ ಪಲ್ಲವರ ಕಾಲದ ಶಾಸನದಲ್ಲೂ ಊರೞಿವಿನ ಸಮಯದಲ್ಲಿ ಹೆಂಗಸರ ಉಡೆಉರ್ಚ್ಚಲಾಯಿತೆಂಬ ವಿಷಯವಿದೆ.[16] ತಾವರೆಕೆರೆ ಗ್ರಾಮದ ನೊಳಂಬರ ಕಾಲದ ವೀರಗಲ್ಲಿನಲ್ಲಿ ಸ್ತ್ರೀಯರ ಮಾನಭಂಗ ಮತ್ತು ತುರುಗಳ ಅಪಹರಣದ ಸಮಯದಲ್ಲಿ ಮಾಗರಯ್ಯ ಪಣ್ನಿ ಎಂಬುವನು ಹೋರಾಡಿ ಮಡಿಯುತ್ತಾನೆ.[17] ಇದೇ ವಿಷಯವನ್ನೊಳಗೊಂಡ ಮತ್ತೊಂದು ವೀರಗಲ್ಲು ಇದೇ ಸ್ಥಳದಲ್ಲಿದೆ. ಆದರೆ ಹೋರಾಡಿ ಮಡಿದವನು ಮಲ್ಲಿಯೂರ ಭಾಮಯ್ಯನಾಗಿದ್ದಾನೆ.[18] ಎಡವಯ್ಯನೆಂಬುವನು ಶತ್ರುಗಳು ಪೆಣ್ಡೆರುಡೆಯುರ್ಚ್ಚುವಾಗ ಮತ್ತು ತುಱುಗಳನ್ನು ಅಪಹರಿಸುವಾಗ ಹೋರಾಡಿ ಸಾಯುತ್ತಾನೆ. ಇದೇ ಸಮಯದಲ್ಲಿ ಇವರ ಮಗನೂ ಹೋರಾಡಿ ಸಾಯುತ್ತಾನೆ. ಪೆಣ್ಡಿರುಡೆಯುರ್ಚ್ಚುವ ಗಲಾಟೆಯನ್ನು ಮತ್ತು ಸ್ತ್ರೀಯರ ಆಕ್ರಂದನವನ್ನು ಕೇಳಿ ಇವನು ಹೋರಾಡಿದನೆಂದಿದೆ.[19] ಚೋಳರ ಒಂದು ಶಾಸನದಲ್ಲಿ ಶತ್ರುಗಳು ಬೆಳಗಟ್ಟೂರು ಗ್ರಾಮವನ್ನು ಸೂರೆ ಮಾಡಿ ದನಗಳನ್ನು ಅಪಹರಿಸಿ, ಹೆಣ್ಣು ಮಕ್ಕಳ ಮಾನಭಂಗ ಮಾಡುವಾಗ ಎಱುಯಗಾವುಣ್ಡನೆಂಬುವನು ಹೋರಾಡಿ ಮಡಿಯುತ್ತಾನೆ.[20] ಜೋಳರಾಜನ ಅವಧಿಯ ಒಂದು ವೀರಗಲ್ಲಿನಲ್ಲಿ ಆಷಾಡ ಮಾಸದ ಅಮಾವಾಸ್ಯೆ ಕತ್ತಲಿನಲ್ಲಿ ತಿಲುಗರ ಮಾರಿ ಚಂಗಾಳ್ವನು ತನ್ನ ತಮ್ಮಂದಿರೊಡನೆ ಕೂಡಿ ತುಱುಗಳನ್ನು, ಹೆಣ್ಣುಗಳನ್ನು ಸೆರೆ ಹಿಡಿಯುತ್ತಾನೆ. ಆಗ ಒಳಿಗಾಗಯ್ಯ ರಾಮಗಂ ಬಾಗ್ಗುಳಿ ಸಿರಿಯಣ್ಣನು ಆ ಚಂಗಾಳ್ವನೊಡನೆ ಹೋರಾಡಿ ದನಗಳನ್ನು ಮತ್ತು ಸ್ತ್ರೀಯರನ್ನು ಹಿಂದಿರುಗಿಸಿ ಸಾವನ್ನಪ್ಪುತ್ತಾನೆ. ಇದೇ ಹೋರಾಟದಲ್ಲಿ ಸಿರಿಯಮ್ಮನ ಮಗ ಮುದ್ದಯ್ಯನೆಂಬುವನೂ ಹೋರಾಡಿ ಸಾಯುತ್ತಾನೆ. ಇವರಿಗೂ ಪ್ರತ್ಯೇಕ ವೀರಗಲ್ಲನ್ನು ನಿಲ್ಲಿಸಲಾಗಿದೆ.[21] ಕಲ್ಯಾಣ ಚಾಲುಕ್ಯ ಅರಸ ಆಹವಮಲ್ಲದೇವನ ಅವಧಿಯಲ್ಲಿ ಬನವಾಸಿ ಹನ್ನೆರಡು ಸಾವಿರವನ್ನು ಬಳ್ಳಿಗಾವಿಯಿಂದ ಗಂಗ ಪೆರ್ಮಾನಡಿಯು ಆಳುತ್ತಿರುತ್ತಾನೆ. ಕ್ರಿ. ಶ. ೧೦೫೮ರಲ್ಲಿ ಇವನ ಮಹಾಮಂತ್ರಿಯಾದ ಪೆರ್ಗ್ಗಡೆ ನಾರಣಯ್ಯನ ಕೈಕೆಳಗೆ ಅಡಿಗಟ್ಟೆಯ ಗೊಗ್ಗಿಸೆಟ್ಟಿಯ ಮಗನಾದ ಮಾಚಯ್ಯನು ಊರ ಗೌಡಿಕೆಯನ್ನು ಮಾಡುತ್ತಿರುತ್ತಾನೆ. ಒಂದು ದಿನ ಬೇಡರ ಗುಂಪು ಮಡಿಯಂಗೇರಿಯನ್ನು ಇಱಿದು, ತುಱುಗಳನ್ನು ಕೊಂಡು ಹೆಂಗಸರ ಉಡೆ ಉರ್ಚ್ಚಿದರೆಂಬ ಕೂಗನ್ನು ಕೇಳಿ ತಕ್ಷಣ ಅಲ್ಲಿಗೆ ಹೋಗಿ ಬೆಳಗವತ್ತಿಯ ಸಮೀಪ ಶತ್ರುಗಳನ್ನು ತಡೆದು, ತುಱುಗಳನ್ನು ಹಿಂದಿರುಗಿಸಿ, ಅನೇಕರನ್ನು ಕೊಂದು ತಾನೂ ಸಾಯುತ್ತಾನೆ. ಆಗ ಇವನ ಅಣ್ಣ ಚಿಟ್ಟಗಾವುಂಡ, ಸತ್ತ ಮಾಚಗಾವುಂಡನ ಹೆಂಡತಿ ಚಾಗಿಯಬ್ಬೆ, ಇವಳ ಮಗ ನಾಲಯ್ಯರು ಕೂಡಿ ಸತ್ತವನ ನೆನಪಿಗಾಗಿ ಬ್ರಾಹ್ಮಣರಿಗೆ ಭೂಮಿಯನ್ನು ದಾನ ನೀಡುತ್ತಾರೆ.[22] ಸತ್ತವನ ಹೆಂಡತಿ ಮಹಾಸತಿಯಾಗದೆ ತನ್ನ ಕುಟುಂಬದವರೊಡನೆ ಕೂಡಿ ಮಡಿದ ಗಂಡನ ನೆನಪಿಗಾಗಿ ಬ್ರಾಹ್ಮಣರಿಗೆ ಭೂಮಿ ದಾನ ನೀಡಿದ ವಿಷಯ ಈ ಶಾಸನದಿಂದ ತಿಳಿಯುತ್ತದೆ. ಇದರಿಂದ ಕರ್ನಾಟಕದಲ್ಲಿ ಮಹಾಸತಿ ಆಚರಣೆ ಐಚ್ಛಿಕವಾಗಿತ್ತೆಂಬ ಮಾತಿಗೆ ಬಲವುಂಟಾಗುತ್ತದೆ. ಕ್ರಿ. ಶ. ೧೦೬೪ರ ಶಾಸನವೊಂದರಲ್ಲಿ ಹೊನ್ನಾಳಿಯನ್ನು ಇಱಿದು, ತುಱುಗಳನ್ನು ಕೊಂಡು, ಪೆಣ್ಡಿರುಡೆಯನುರ್ಚುವಾಗ ನಾಗಿಲ ಮಾಳಯ್ಯನು ಅಡ್ಡ ಹೋಗಿ ಹೋರಾಡಿ ಸಾಯುತ್ತಾನೆ.[23] ಕ್ರಿ. ಶ. ೧೧೧೬ರಲ್ಲಿ ಶತ್ರುಗಳು ನಾಗರಖಂಡ ಎಪ್ಪತ್ತರೊಳಗಣ ಹರುವ ತೆಪ್ಪವನ್ನು ಇಱಿದು, ಪೆಣ್ಣಿರ ಉಡೆಉರ್ಚ್ಛಿದಾಗ ಈ ನಾಡಿನ ಅರಸ ಕುಳಿಯತೆಪ್ಪದ ಮಲ್ಲಗಾವುಂಡನ ಅಳಿಯನಾದ ಮಕ್ಕಳಮಣಿಗನು ಹೋರಾಡಿ ಸಾಯುತ್ತಾನೆ.[24] ಕಿರುವತ್ತಿಯ ವೀರನೊಬ್ಬನು ಘಳಿಯೂರ ಅಳಿವಿನಲ್ಲಿ ತುರುಗಳನ್ನು ರಕ್ಷಿಸಿ, ಮಹಿಳೆಯರ ಮಾನವನ್ನು ಉಳಿಸಿ, ಅನೇಕ ಶತ್ರುಗಳನ್ನು ಕೊಂದು ತಾನೂ ಅಸುನೀಗುತ್ತಾನೆ.[25] ಕ್ರಿ. ಶ. ೧೧೨೮ರಲ್ಲಿ ತೈಲಪ ದೇವನ ಮಹಾಪ್ರಧಾನಿ ಮಸಣೈಯ್ಯನು ತನ್ನ ಸಮಸ್ತ ಸೈನ್ಯವನ್ನು ಈಸಾಪುರದ ಮೇಲೆ ಧಾಳಿ ಇಡಲು ಸೂಚಿಸುತ್ತಾನೆ. ಪೆರ್ಮ್ಮಾಡಿ ಸಾನ್ತರು ಕೋಟೆಯನ್ನು ಮುತ್ತಿ, ಪೆಂಡಿರುಡೆಯುರ್ಚ್ಚವಾಗ ಇದನ್ನು ಕಂಡ ಕಾಳಿಗನಾಯಕನ ಗಂಧವಾರಣನಾದ ಬಮ್ಮ ಸಾನ್ತನು ಕೋಪದಿಂದ ಕಡಿತಲೆ, ಪಲಗೆ ಮುಂತಾದ ಆಯುಧಗಳನ್ನು ಬಳಸಿ ಶತ್ರುಗಳನ್ನು ‘ಕಡಿಖಂಡವಾಗಿ ಪೊಯ್ದಡೆ ಕೆಡೆದುದು ಧಾರಿಣಿಯ ಮೇಲೆ ವೈರಿ ಸಮೂಹಂ’. ತಕ್ಷಣವೆ ‘ಪೆಣಮಯಮೂಯ್ತನಿತು ನೂಂಕಿದರಿಬಲಮನಿತು’. ಆದರೆ ಶತ್ರುಗಳು ಪ್ರಯೋಗಿಸಿದ ಬಾಣಗಳು ಮೈಯನ್ನು ಚುಚ್ಚಲು ಬಸವಳಿದ ಬಮ್ಮ ಸಾಂತನು ರಣರಂಗದಲ್ಲೇ ಬಿದ್ದು ಪ್ರಾಣಬಿಟ್ಟನು. ಆಗ ಇವನ ಶೌರ್ಯಕ್ಕೆ ಮೆಚ್ಚಿದ ದೇವರುಗಳು ದುಂದುಭಿಯನ್ನು ಮೊಳಗಿಸಿದರಂತೆ![26] ಇಡೀ ಶಾಸನವು ಒಂದು ಪುಟ್ಟ ಕಾವ್ಯದ ರೂಪದಲ್ಲಿದೆ. ಮುತ್ತೂರಿನ ಕಮ್ಮನವಳ್ಳಿಯ ಜಕ್ಕಿಸೆಟ್ಟಿ ಊರನ್ನು ಸೂರೆ ಮಾಡಿ, ಪೆಂಡಿರ ಉಡೆಉರ್ಚ್ಚುವಾಗ ಕಮ್ಮಾರ ಮಾಚನು ಅವನೊಡನೆ ಹೋರಾಡಿ ಅವನನ್ನು ಕೊಂದು ತಾನೂ ಸಾಯುತ್ತಾನೆ.[27] ಬನವಾಸಿಯ ಮಂಡಳೇಶ್ವರನಾದ ಮಧುಕರಸನ ಆಜ್ಞೆಯಂತೆ ಜಕ್ಕಿಸೆಟ್ಟಿಯು ಹಿರಿಯಮಾಗುಂಡಿಯ ಮೇಲೆ ಧಾಳಿಯಿಟ್ಟು ಸೂರೆ ಮಾಡಿ, ತುಱುಗಳನ್ನು ಅಪಹರಿಸಿ, ಹೆಣ್ಣುಗಳ ಮಾನಭಂಗ ಮಾಡುತ್ತಾನೆ. ಇದನ್ನು ಕಂಡ ಬಬ್ಬಿಸೆಟ್ಟಿಯ ಮಗನಾದ ಬೊಮ್ಮಣನು ಅವನನ್ನು ಕೊಂದು ತಾನೂ ಅಸುನೀಗುವನು.[28]
[bookmark: _ftnref29]ಕ್ರಿ. ಶ. ೧೧೫೬ರ ಅವಧಿಯ ಕೊರಕೋಡ ವೀರಗಲ್ಲಿನ ಪಾಠ ಪುಟ್ಟ ಕಾವ್ಯದಂತಿದ್ದು ಬಾವಗಾವುಂಡನ ಮಕ್ಕಳಾದ ದೇವಗಾವುಂಡ ಮತ್ತು ಮಲ್ಲಗಾವುಂಡ ಇಬ್ಬರೂ ಬಿಲ್ಲನ್ನು ಬಾಣಗಳನ್ನು ಹಿಡಿದು ಊರಿನ ಹೆಬ್ಬಾಗಿಲಲ್ಲಿ ಶತ್ರುಗಳಿಗೆ ಅಡ್ಡ ನಿಂತು ಹೋರಾಡಿದರಂತೆ. ಅವರು ನಿಂತ ರೀತಿಯನ್ನು ಶಾಸನ ಕವಿಯು ‘ಗುಹೆಯ ಬಾಗಿಲೊಳು ಸಿಂಹ ನಿರ್ಪಂತೆ’ ನಿಂತರಂತೆ. ಅವರು ಶತ್ರುಗಳ ಮೇಲೆ ಪ್ರಯೋಗಿಸಿದ ಬಾಣಗಳು ಜೋರುಮಳೆಯಂತೆ ಬಿದ್ದವಂತೆ. ಕಡಜಹುಳುಗಳ ಗೂಡನ್ನು ಕೆಣಕಿದಂತೆ, ಸರ್ಪದ ಬಾಯಿಯಲ್ಲಿ ಯಮನು ಕುಳಿತಂತೆ, ಕುರಿಯ ಹಿಂಡನ್ನು ತೋಳಗಳು ಹೊಕ್ಕಿದಂತೆ, ಕಬ್ಬಿನ ತೋಟವನ್ನು ಆನೆಯು ಹೊಕ್ಕಂತೆ, ಶತ್ರುಗಳ ಮೇಲೆ ಆಕ್ರಮಿಸಿ ಅವರನ್ನು ನಾಶ ಮಾಡಿದರಂತೆ. ಆದರೂ ಕಣಕಾಲು, ಮೊಳಕಾಲು, ಭುಜ, ತಲೆ ಮೊದಲಾದೆಡೆ ಶತ್ರುಗಳು ಪ್ರಯೋಗಿಸಿದ ಬಾಣಗಳು ನೆಟ್ಟು ಪ್ರಾಣ ನೀಗುತ್ತಾರೆ. ಇವರ ಹೆಣಗಳನ್ನು ತುಳಿದುಕೊಂಡು ದನಗಳು ಹೋಗಲು ಇದನ್ನು ತಿಳಿದ ಇವರ ಚಿಕ್ಕ ತಮ್ಮನಾದ ಬೊಪ್ಪಗಾವುಂಡನು ಅಣ್ಣಂದಿರ ಹೆಣಗಳನ್ನು ಕಂಡು, ಕೋಪ ತಡೆಯಲಾರದೆ ಇದರ ಸೇಡನ್ನು ತೀರಿಸಿಕೊಳ್ಳುವೆನೆಂದು ಹಲವರೊಂದಿಗೆ ಶತ್ರುಗಳ ಮೇಲೆ ದಾಳಿ ಮಾಡಿ ಹಾಲ್ಗಟ್ಟದ ಬಯಲಿನಲ್ಲಿ ಹೋರಾಡಿ ಶತ್ರುಗಳನ್ನು ಕೊಂದು ದನಗಳನ್ನು ಹಿಂತಿರುಗಿಸುತ್ತಾನೆ. ಹಿಂತಿರುಗಿ ಬಂದು ಅಣ್ಣಂದಿರಿಗೆ ಅಂತ್ಯಸಂಸ್ಕಾರವನ್ನು ಮಾಡಿ, ಜಲದಾನ ಕ್ರಿಯೆಯನ್ನು ಪೂರೈಸಿ ಇಬ್ಬರಿಗೂ ವೀರಗಲ್ಲನ್ನು ನೆಡಿಸುತ್ತಾನೆ. ವೀರಗಲ್ಲು ಸಾಹಿತ್ಯದಲ್ಲಿ ಇಂತಹ ಮತ್ತೊಂದು ಪಾಠವಿಲ್ಲ. ಇದನ್ನು ಬರೆದ ಕವಿಯ ಉಲ್ಲೇಖವಿಲ್ಲದಿದ್ದರೂ ಅವನು ಪ್ರತಿಭಾವಂತನೆನ್ನಲು ಶಾಸನ ಪಾಠವೇ ಸಾಕ್ಷಿಯಾಗಿದೆ.[29]
[bookmark: _ftnref30][bookmark: _ftnref31][bookmark: _ftnref32][bookmark: _ftnref33][bookmark: _ftnref34][bookmark: _ftnref35][bookmark: _ftnref36][bookmark: _ftnref37][bookmark: _ftnref38][bookmark: _ftnref39][bookmark: _ftnref40]ಗುತ್ತಿಯ ಮಾಂಡಳಿಕನಾದ ಬಂಮ್ಮಣನು ಬಾಳೆಯೂರನ್ನು ಸೂರೆ ಮಾಡಿ, ಹೆಣ್ನುಡೆಯ ನುರ್ಚ್ಚಿದಾಗ ಅವರ ಆಕ್ರಂದನವನ್ನು ಕೇಳಿದ ಮಂಜಗಾವುಂಡನ ಮಗನಾದ ಬಂಮಗಾವುಂಡನ ತಮ್ಮನಾದ ರಾಮಯನು ಹೋರಾಡಿ ಸಾಯುತ್ತಾನೆ.[30] ಕಳಚುರಿಯ ಅಧಿಕಾರಿಯಾದ ಎಕ್ಕಲರಸರು ಕೂಳುಗನೂರನ್ನು ಮುತ್ತಿ ದನ – ಕರುಗಳನ್ನು ಅಪಹರಿಸಿ, ಸ್ತ್ರೀಯರ ಮಾನಭಂಗ ಮಾಡುವಾಗ ಹಳ್ಳಿಗನೆಂಬುವನು ಮತ್ತು ಇವನ ಮಗ ಕಿಳ್ಳನು ಎಂಬಿಬ್ಬರು ಎದುರುಬಂದ ಶತ್ರುಗಳನ್ನು ವೀರತನದಿಂದ ಎದುರಿಸಿ ಅನೇಕ ರಾಹುತರನ್ನು ಮತ್ತು ಇತರರನ್ನು ಕೊಂದು ತಾವೂ ಮಡಿಯುತ್ತಾರೆ. ಅಪ್ಪ – ಮಗ ಇಬ್ಬರೂ ಜೊತೆಯಾಗಿ ಹೋರಾಡಿ ಮಡಿದ ವಿಷಯ ತಿಳಿಸುವ ಅಪರೂಪದ ವೀರಗಲ್ಲು ಇದಾಗಿದೆ.[31] ಕಾದಂಬ ಶಿವಚಿತ್ತ ವೀರಪೆರ್ಮಾಡಿದೇವನ ಕಾಲದಲ್ಲಿ ತಂಬೂರ ಮಲ್ಲಯ್ಯ ಸಾವಂತನು ಹಂದಿನೀರ ಗ್ರಾಮದ ಮೇಲೆ ಧಾಳಿ ಮಾಡಿ, ಹೆಂಗಳೆಯರನ್ನೂ, ದನಗಳನ್ನೂ ಅಪಹರಿಸುವಾಗ ರಾಜನಹಳ್ಳಿಯ ಗಾವುಂಡನು ಶತ್ರುಗಳನ್ನು ತಡೆದು ಅವರ ಕುದುರೆಗಳನ್ನು ಕೊಂದು ಹೆಂಗಸರನ್ನು ಮತ್ತು ದನಗಳನ್ನು ಸೆರೆಯಿಂದ ಬಿಡಿಸುತ್ತಾನೆ.[32] ತಾಳಗುಂದದ ಒಂದು ಶಾಸನದ ಪ್ರಕಾರ ಬನವಾಸಿ ನಾಡಿನ ಮಾಂಡಳಿಕನಾದ ಚೊಳಿಕ್ಯ ಕೇಶಿಮಯ್ಯನು ಸಾಂತಳಿಗೆ ನಾಡಿನಲ್ಲಿನ ಅಳಹೂರನ್ನು ಸೂರೆ ಮಾಡಿ ಪೆಂಡಿರ ಉಡೆ ಉರ್ಚ್ಚಿಕೊಂಡು ಹೋಗುವಾಗ ಆ ನಾಡಿನ ಕುಳತಿಳಕನಾದ ಮುಕ್ಕಡರ ಸೋವಿಸೆಟ್ಟಿಯ ಮಗನಾದ ಕಾಳೆಯ ನಾಯಕನು ಶತ್ರುಗಳ ಕುದುರೆಯನ್ನು ಕೊಂದು, ಹಲವರನ್ನು ಸಾಯಿಸಿ, ತುಱುಗಳನ್ನು ಹಿಂತಿರುಗಿಸಿ ಮರಣವನ್ನಪ್ಪುತ್ತಾನೆ. ಇವನ ಮಗನಾದ ಸೋಮೆಯ ಬಂಮ್ಮಯ್ಯನು ಪರೋಕ್ಷ ವಿನಯವಾಗಿ ಈ ಶಾಸನವನ್ನು ನೆಡಿಸುತ್ತಾನೆ.[33] ಬಿಟ್ಟಿಯೂರ ಸಿಂಗದ ಮಂಚಗೌಡ ಊರನ್ನು ಸೂರೆ ಮಾಡಿ ಹೆಂಡಿರುಡೆಯುರ್ಚ್ಚಿ, ತುಱುವಂ ಕೊಂಡು ಹೋಗುವಾಗ ದೀವರ ಬಾಚೆಯನು ಹೋರಾಡಿ ಹಲವರನ್ನು ಕೊಂದು ತಾನೂ ಸಾಯುತ್ತಾನೆ.[34] ಬನವಾಸಿ ನಾಡಿನ ಕುಪ್ಪಟೂರಿನ ಸಾಸಿರ್ವ್ವಕ್ಕಳು ಸುಖದಿಂದ ಆಳುತ್ತಿರುವಾಗ ಇಂತಹ ಸುಖವಾದ ನಾಡನ್ನು ಕೆಡಿಸಲೆಂದು ರಾಕ್ಷಸನಂತೆ ಬಂದು ಎರಗಿದ ಗವುಡಸಾಮಿಯನ್ನು ಸೈನಿಕರ ಸಹಾಯದಿಂದ ಅಲ್ಲಿನ ಬ್ರಾಹ್ಮಣರು ಸೆರೆ ಹಿಡಿಯುತ್ತಾರೆ. ಆಗ ಇದರಿಂದ ಕೋಪಗೊಂಡ ಗವುಡಸ್ವಾಮಿಯ ದಂಡನಾಯಕನು ಅನ್ಯಾಯದಿಂದ ಉಚ್ಚಂಗಿಯ ಹಡುದೇವನ ಧಾಳಿಯನ್ನು ತಂದು ಮೂರು ದಿಕ್ಕಿನಿಂದ ಗ್ರಾಮವನ್ನು ಮುತ್ತಿ ಹಲವರನ್ನು ಕೊಂದು ಸೂರೆಯನ್ನು ಮಾಡಿ ಹೆಣ್ಣುಗಳ ಉಡೆಯುರ್ಚ್ಚಿ ಸೆರೆಯನ್ನು ಹಿಡಿಯುತ್ತಾರೆ. ಆಗ ಗ್ರಾಮದ ಇಡುಕೆಯ ನಾಯಕನು ತನ್ನ ಮಗನಾದ ಕಡುಗಲಿ ಕೇತಯನಾಯಕನನ್ನು ಕರೆದು ಸ್ತ್ರೀ – ಗೋವುಗಳನ್ನು ಬಿಡಿಸಿಕೊಂಡು ಬರಲು ಆದೇಶಿಸುತ್ತಾನೆ. ಆಗ ಕೇತಯನಾಯಕನು ತಕ್ಷಣ ಹೊರಟು ‘. . . ಅನ್ತು ಬೆಸಸುವುದುಂ ಮಾರಿಯ ಮಸಕದನ್ತೆ ಮಾಮಸಕಂ ಮಸಗಿ ಪಲವರಂ ತಳುತ್ತಿಱಿದು ಸೆಱೆಯಂ ಜೀವಧನಮುಮಂ ಮುಗುಳ್ಚಿ ಸುರಲೋಕ ಪ್ರಾಪ್ತ’ನಾಗುತ್ತಾನೆ.[35] ಶೀಲವಂತನಕೊಪ್ಪ ಗ್ರಾಮದ ಶಾಸನದ ಪ್ರಕಾರ ಪಾಂಡ್ಯದೇವರಸನು ಉದ್ದರೆಯನ್ನು ಸೂರೆ ಮಾಡಿ ಉದೆ ಉಬ್ಬೆಯೆಂಬ ಸೂಳೆಯನ್ನು ಸೆರೆ ಹಿಡಿದುಕೊಂಡು ಹೋಗುವಾಗ ಲೋವಳೋಜನು ಹೋರಾಡಿ ಮಡಿಯುತ್ತಾನೆ. ಇಲ್ಲಿ ಸೂಳೆಯನ್ನು ಸೆರೆ ಹಿಡಿಯಲು ಕಾರಣವೇನಿತ್ತೆಂಬ ಪ್ರಶ್ನೆ ಉದ್ಭವವಾಗುತ್ತದೆ. ಬಹುಶಃ ಅವಳು ಅಪರೂಪದ ಸೌಂದರ್ಯವತಿಯಾಗಿದ್ದಿರಬಹುದು. ಅಥವಾ ಶತ್ರುವಿನ ಆಪ್ತಳಿದ್ದಿರಬಹುದು. ಅಥವಾ ಸೂಳೆಯರನ್ನು ಅಪಹರಿಸಿದರೆ ಗ್ರಾಮದ ಮರ್ಯಾದೆಯನ್ನು ಅಪಹರಿಸಿದಂತೆ ಎಂಬ ಭಾವನೆ ಆ ಕಾಲಕ್ಕಿದ್ದಿರಬಹುದು. ಈ ಶಾಸನದಿಂದ ಗ್ರಾಮಗಳಿಗೆ ಧಾಳಿಯಿಟ್ಟಾಗ ದನಗಳ ಜೊತೆಯಲ್ಲಿ ಪ್ರಸಿದ್ಧ ಸೂಳೆಯರನ್ನೂ ಅಪಹರಿಸುತ್ತಿದ್ದರೆಂಬ ಅಂಶ ತಿಳಿದು ಬರುತ್ತದೆ.[36] ಕಿತ್ತನಕೆರೆಯ ಚಟ್ಟಗೌಂಡರ ಮಾಳಯ್ಯನ ಮಗ ಸೋಮೆಯನು ಮತ್ತು ಸ್ನೇಹಿತ ಬೆಚ್ಚೆಯ ಮಾವನುಂ ಪ್ರಯಾಣಿಸುವಾಗ ಹಾರುವನಹಳ್ಳಿಯ ದಾರಿಯಲ್ಲಿ ಕಳ್ಳರು ಹೆಣ್ಣು ಮಕ್ಕಳ ಮೇಲೆ ಧಾಳಿಯನ್ನು ಮಾಡಿ, ಉಡೆಉರ್ಚ್ಚಿ ಅಪಹರಿಸುವಾಗ ಅದನ್ನು ನೋಡಿ ಸಹಿಸದೆ ಇಬ್ಬರೂ ಕಳ್ಳರೊಂದಿಗೆ ಹೋರಾಡಿ ಅವರನ್ನು ಕೊಂದು ಅಪಹರಣಕ್ಕೊಳಗಾದ ಸ್ತ್ರೀಯರನ್ನು ರಕ್ಷಿಸಿ ಗ್ರಾಮಕ್ಕೆ ವಾಪಸ್ಸು ಕಳುಹಿಸಿ ಮಡಿಯುತ್ತಾರೆ.[37] ತಮ್ಮ ಗ್ರಾಮವನ್ನು ಸೂರೆ ಮಾಡಿದ ಸೇಡಿಗಾಗಿ ಅವರ ಗ್ರಾಮದ ಮೇಲೆ ಧಾಳಿ ಮಾಡಿ ಸೂರೆ ಮಾಡುವ ಸೇಡಿನ ಪ್ರಸಂಗಗಳೂ ನಡೆಯುತ್ತಿದ್ದವು. ನರೆಯಂಗಲ್ಲು ನಾಡನ್ನು ತೈಲಹದೇವರಸನು ಆಳುವಾಗ ಆ ನಾಡಿನ ಹುರಿಟಿಗಿಯನ್ನು ಶತ್ರುಗಳು ಸೂರೆ ಮಾಡುತ್ತಾರೆ. ಇದರಿಂದ ಕೋಪಗೊಂಡ ತೈಲಹದೇವ ಬಳ್ಳರಬೀಡು ಗ್ರಾಮವನ್ನು ಸೂರೆ ಮಾಡಿ, ಹೆಂಡಿರ ಉಡೆಉರ್ಚ್ಚಿ, ದನ – ಕರುಗಳನ್ನು ಅಪಹರಿಸುತ್ತಾನೆ. ಆಗ ಆ ಗ್ರಾಮದ ನಗರ ಬಸವನು ವೇಗವಾಗಿ ಬಂದು ಗ್ರಾಮದ ಹೆಬ್ಬಾಗಿಲಿನಲ್ಲಿ ಅಡ್ಡನಿಂದು ಶತ್ರುಗಳನ್ನು ತಡೆದು ಹಲವರನ್ನು ಕೊಂದು ತಾನೂ ಮಡಿಯುತ್ತಾನೆ.[38] ಹಳೇಬಿಡಿನ ಕೆರೆಕಟ್ಟೆಯ ಮೇಲಿರುವ ಶಾಸನದಲ್ಲಿ ಮುದ್ದನೆಂಬುವನು ತಾಗರ್ತಿಯ ಕೋಟೆಯನ್ನು ಹತ್ತಿ ‘ಹೆಂಗಳಿರ್ಕ್ಕೂಡೆ ಹೇಱಾಳವ ಮಾಡುತ್ತವಿರಲು’ ಇದನ್ನು ಕಂಡು ಹೊಯ್ಸಣ ದೇವನು ವರುಡೆ ಚಾಮಯನಾಯಕನನ್ನು ಕರೆದು ಅವನನ್ನು ನಿಗ್ರಹಿಸಲು ಆದೇಶಿಸುತ್ತಾನೆ. ಇಲ್ಲಿ ಉಲ್ಲೇಖವಾದ ಹೆಂಗಳೆಯರೊಡನೆ ಹೇಱಾಳವ ಮಾಡುತ್ತಿದ್ದನೆಂಬ ಪದವು ಅವರೊಡನೆ ಅಸಭ್ಯವಾಗಿ ನಡೆದುಕೊಳ್ಳುತ್ತಿದ್ದ ಅಥವಾ ಅವರಿಗೆ ಕಾಟ ಕೊಡುತ್ತಿದ್ದನೆಂದು ಅರ್ಥವಾಗುತ್ತದೆ.[39] ಬೇಡರ ಜಕ್ಕನೆಂಬುವನು ಬಹಳ ವೀರನಾಗಿದ್ದು ಬಿಲ್ವಿದ್ಯೆಯಲ್ಲಿ ಪರಿಣತನಾಗಿದ್ದನು. ಇವನ ಶೌರ್ಯವನ್ನು ಭೂಮಿಯೆಲ್ಲ ಹೊಗುಳುತ್ತಿತ್ತು. ಶತ್ರುಗಳು ಹೆಂಡಿರುಡೆ ಉರ್ಚ್ಚುವಾಗ ಅಡ್ಡ ಹೋಗಿ ಹೋರಾಡುವಾಗ ಬಾಣವೊಂದು ತಾಗಿ ಬೇಡರ ಜಕ್ಕನು ಮಡಿಯುತ್ತಾನೆ. ಇವನ ಮಕ್ಕಳಾದ ದೇವಣ ಮತ್ತು ಮಾರೆಯ್ಯ ಇಬ್ಬರೂ ಕೂಡಿ ವೀರಗಲ್ಲನ್ನು ನೆಡಿಸುತ್ತಾರೆ.[40]

[38] ಬಾಳಂಬೀಡು, ಎಸ್. ಐ. ಐ. XX – ೨೫೦, ಕ್ರಿ. ಶ. ೧೨
[39] ಹಳೇಬೀಡು, ಎ. ಕ. ೯ (ಹೊ) ಬೇಲೂರು-೩೪೮, ಕ್ರಿ. ಶ. ೧೨
[40] ನಿಟ್ಟೂರು, ಎ. ಕ. ೮ (ಹೊ) ಹಾಸನ – ೬೯, ಕ್ರಿ. ಶ. ೧೨೧೩
ಪೆಣ್ಬುಯ್ಯಲ್ (2)
ಅಬ್ಬಲೂರಿನ ವೀರಗಲ್ಲು ಪೆಣ್ಬುಯ್ಯಲಿಗೆ ಸಂಬಂಧಪಟ್ಟಂತೆ ಒಂದು ಪುಟ್ಟ ಕಾವ್ಯದಂತಿದೆ. ಬೆಳಗವಟ್ಟಿಯ ಈಶ್ವರದೇವನು ಹಲವು ಅರಸರೊಡನೆ ಕೂಡಿಕೊಂಡು, ಸಾಂತಳಿಗೆ ನಾಡಿನ ನಾಯಕರೊಂದಿಗೆ ಹತ್ತು ಸಾವಿರ ಸೈನಿಕರು, ಒಂದು ಸಾವಿರ ಕುದುರೆಗಳ ಸಮೇತ ಅಬ್ಬಲೂರಿನ ಮೇಲೆ ದಾಳಿ ಮಾಡುತ್ತಾನೆ. ದಾಳಿ ಮಾಡಿ ‘ಹಿಂಡುಸೆರೆ’ ಮತ್ತು ‘ತುರುವಂ’ ಅಪಹರಿಸುತ್ತಾನೆ. ಇಲ್ಲಿ ಹಿಂಡುಸೆರೆ ಎಂಬುದು ‘ಹೆಂಣುಸೆರೆ’ ಯಾಗಿರಬಹುದು. ಅಥವಾ ಹೆಂಣು ಎಂಬುದನ್ನು ಶಾಸನ ಅಧ್ಯಯನಕಾರರು ಹಿಂಡು ಎಂದು ತಪ್ಪಾಗಿ ಓದಿರಬಹುದು. ಏಕೆಂದರೆ ಶಾಸನ ಶಿಲ್ಪದಲ್ಲಿ ನಗ್ನವಾಗಿ, ಹೆದರಿಕೊಂಡು, ಬಿಚ್ಚಿದ ಮುಡಿಯೊಂದಿಗೆ ನಿಂತಿರುವ ಸ್ತ್ರೀಯರನ್ನು ಚಿತ್ರಿಸಲಾಗಿದೆ. ‘ಇಲ್ಲಿ ನಡೆದಿರುವ ಸಂಗತಿಯ ಬಗ್ಗೆ ಆ ಸಂದರ್ಭದಲ್ಲೇ ಸೃಷ್ಟಿಯಾದ ಸ್ಪಷ್ಟವಾದ ಚಿತ್ರಗಳೇ ಇರುವುದರಿಂದ ಅವಕ್ಕೆ ಪ್ರತ್ಯೇಕವಾದ ವ್ಯಾಖ್ಯಾನದ ಅವಶ್ಯಕತೆಯೂ ಇರಲಾರದು’.[1] ಹೀಗೆ ದಾಳಿ ಮಾಡಿದಾಗ ಅಬ್ಬಲೂರಿನ ಬಡಗಿ ಕೇತೋಜನ ಮಕ್ಕಳಾದ ಮಾಚ ಮತ್ತು ಗೋಮ ಇಬ್ಬರೂ ಹೋರಾಡಿ ಹೆಣ್ಣುಗಳನ್ನು ಮತ್ತು ಗೋವುಗಳನ್ನು ರಕ್ಷಿಸಿ ಆ ಹೋರಾಟದಲ್ಲಿ ಮಡಿಯುತ್ತಾರೆ. ಶಾಸನ ಕವಿಯು ಇವರ ಹೋರಾಟವನ್ನು ಈ ಕೆಳಗಿನಂತೆ ವರ್ಣಿಸಿದ್ದಾನೆ.
ಘಟ್ಟಿಸಿ ನೂಂಕಿದ ವಾಜಿಯ
ಥಟ್ಟಂ ಕಟ್ಟಾಳು ಬಡಗಿ ಮಾಚಂ ತಾಗಲು
ನಿಟ್ಟಿಸಿ ಗೋಮನುಯಿಸೆ ಪಡ
ಲಿಟ್ಟುದು ತತುಕ್ಷಣದ ವೈರೀಬಲವೆನಿತನಿತುಂ
ಮಾತೇನೊ ಪೇಳಲಿಂತುಪ
ಮಾತೀತಂ ನೋಡಲತಿಭಯಂಕರಮೆನ
ಲಿಂತಾಂತರಿಬಲಮುಮನೋವದೆ
ಕೇತೋಜನ ಮಗ ಮಾಚ ಪೊಕ್ಕು ತಿವಿದಂ ಪಲರುಂ
ಸೋದರರಿಬ್ಬರ ವೀರಂ
ಮೇದಿನಿಗಚ್ಚರಿ ಇದೆನ್ನಿಸಿ ಧುರದೊಳು ಪಲರಂ
ಕಾದಿ ತವೆಕೊಂದು ಸ್ವರ್ಗ್ಗ
ಕ್ಕೋದರ್ಜಸವೆಸೆಯೆ ಮಾಚನುಂ ಆ ಗೋವನುಂ
ಎಂದು ಕಾವ್ಯಾತ್ಮಕವಾಗಿ ಸೋದರರ ವೀರತನವನ್ನು ಕವಿ ಕಣ್ಣಿಗೆ ಕಟ್ಟುವಂತೆ ಚಿತ್ರಿಸಿದ್ದಾನೆ.[2]
ಗಂಗಹರಿಟನ ಮಗ ಕಸವನು ಊರ ಮೇಲೆ ದಾಳಿ ಮಾಡಿದ ಶತ್ರುಗಳನ್ನು ಹೆಂಡಿರ ಉಡೆಉರ್ಚ್ಚಲು ಅವಕಾಶ ನೀಡದೆ ಹಲವರನ್ನು ಕೊಂದು ತಾನೂ ಸಾಯುತ್ತಾನೆ. ಬಹಳ ವೀರಗಲ್ಲುಗಳಲ್ಲಿ ಉಡೆಉರ್ಚ್ಚಿದ ವಿಷಯ ತಿಳಿದು ಅಥವಾ ಉರ್ಚ್ಚುವ ಸಮಯದಲ್ಲಿ ಹೋರಾಡಿ ರಕ್ಷಿಸಿದ ವಿಷಯವಿದ್ದರೆ, ಈ ಶಾಸನದಲ್ಲಿ ಉಡೆಉರ್ಚ್ಚಲು ಅವಕಾಶ ನೀಡದೆ ಮೊದಲೇ ಅವರನ್ನು ಸದೆಬಡಿದ ವಿಷಯವಿದೆ.[3] ಕ್ರಿಸ್ತ ಶಕ ೧೨೨೪ರ ಒಂದು ವೀರಗಲ್ಲಿನಲ್ಲಿ ಶತ್ರುಗಳೊಂದಿಗೆ ಹೋರಾಡಿದ ಜಂಗುಳಿಯ ಕೇತನು ಹೆಣ್ಣುಗಳ ಸೆರೆಯನ್ನು ಬಿಡಿಸಿ, ಗೋಮಹಿಷಿಗಳ ಹಿಂತಿರುಗಿಸಿದನೆಂದಿದೆ, ಇಲ್ಲಿ ಹೆಣ್ಣುಗಳೊಂದಿಗೆ ದನ – ಕರು ಮತ್ತು ಎಮ್ಮೆಗಳನ್ನೂ ಸೆರೆಯಿಂದ ಬಿಡಿಸುತ್ತಾನೆ.[4]
ಬೇಲೂರು ತಾಲೂಕಿನ ಹಾಲ್ತೊರೆಯ ಶಾಸನವೊಂದು ಬಹಳ ಕುತೂಹಲದ ವಿಷಯ ತಿಳಿಸುತ್ತಿದೆ. ಹೊಯ್ಸಳ ಇಮ್ಮಡಿ ನರಸಿಂಹನು ರಾಜ್ಯವಾಳುತ್ತಿದ್ದಾಗ ಹಾಲುತೊರೆ ಗ್ರಾಮವನ್ನು ಅಗ್ರಹಾರವನ್ನಾಗಿ ಪರಿವರ್ತಿಸಿ ರಾಜಾಜ್ಞೆ ಹೊರಡಿಸುತ್ತಾನೆ. ಇದನ್ನು ಸಂತೋಷದಿಂದ ಒಪ್ಪಿದ ಗ್ರಾಮದ ಗಾವುಂಡರು ಗ್ರಾಮದ ಮಹಾಜನಂಗಳನ್ನು ಕರೆದುಕೊಂಡು ಬಂದು ಒಪ್ಪಂದವನ್ನು ಮಾಡಿಕೊಳ್ಳಿರಿ ಅಂದಾಗ ಅದಕ್ಕೆ ಮಹಾಜನರು ಒಪ್ಪದೆ ಆಕ್ಷೇಪಣೆ ಮಾಡುವರು. ಇದರಿಂದ ಸಿಟ್ಟಿಗೆದ್ದ ಗಾವುಂಡರು ಗ್ರಾಮದ ಮೇಲೆ ಧಾಳಿಯನ್ನು ಮಾಡಿ ಊರೆಲ್ಲವನ್ನೂ ಸೂರೆಗೊಂಡು ಹೆಣ್ಣುಗಳ ಉಡೆಯನ್ನು ಉರ್ಚ್ಚುವರು. ಆಗ ಗ್ರಾಮದ ಹರಿಮಾರಗೌಡನ ಮಗ ಮಾರಯ್ಯನು ಉಗ್ರವಾಗಿ ಹೋರಾಡಿ ಹೆಣ್ಣು ಸೆರೆ ಮತ್ತು ತುಱು ಸೆರೆಯನ್ನು ಬಿಡಿಸುತ್ತಾನೆ.[5] ಆದರೆ ಈ ಶಾಸನದಲ್ಲಿ ಗ್ರಾಮವನ್ನು ಅಗ್ರಹಾರ ಮಾಡಿದ್ದನ್ನು ಆ ಗ್ರಾಮದ ಮಹಾಜನಗಳು ಏಕೆ ಒಪ್ಪಲಿಲ್ಲವೆಂಬುದು ತಿಳಿದು ಬರುವುದಿಲ್ಲ. ಮಹಾಜನಗಳಿಗೆ ಹಾಲ್ತೊರೆಯನ್ನು ಅಗ್ರಹಾರವನ್ನಾಗಿ ಪರಿವರ್ತಿಸುವುದು ಇಷ್ಟವಿರಲಿಲ್ಲವೆನಿಸುತ್ತದೆ. ಇದಕ್ಕೆ ಗ್ರಾಮದ ಒಳಜಗಳಗಳೂ ಕಾರಣವಾಗಿರಬಹುದು. ಇವರು ಒಪ್ಪದಿದ್ದಕ್ಕೆ ಸಿಟ್ಟುಗೊಂಡ ಗಾವುಂಡರು ಆ ಗ್ರಾಮವನ್ನೇ ಹಾಳು ಮಾಡಿ, ಸ್ತ್ರೀಯರ ಮಾನಭಂಗಕ್ಕೆ ಯತ್ನಿಸುವ ಕ್ರಮ ವಿಷಾದನೀಯ. ತಮ್ಮ ಮಾತು ನಡೆಯಲಿಲ್ಲವೆಂಬ ಕಾರಣಕ್ಕೆ ಗ್ರಾಮವನ್ನು ಮತ್ತು ಮುಗ್ಧ ಮಹಿಳೆಯರನ್ನು ಹಾಳು ಮಾಡುವ ಕ್ರೂರತನ ಗಾವುಂಡರಿಗಿದ್ದುದು ಆಶ್ಚರ್ಯವಾಗಿದೆ. ಈ ಘಟನೆ ಶಾಸನ ಪ್ರಪಂಚದಲ್ಲಿ ಅಪರೂಪದ ಘಟನೆಯಾಗಿದೆ. ಇದಕ್ಕೆ ಅರಸನು ಹೇಗೆ ಪ್ರತಿಕ್ರಿಯಿಸಿದನೆಂಬ ಮಾಹಿತಿಯಿಲ್ಲ. ಯಾರದೋ ತಪ್ಪಿಗೆ ಯಾರೋ ಬಲಿಯಾಗುವ ರಾಜಕೀಯ ವ್ಯವಸ್ಥೆ ನಮ್ಮದಾಗಿತ್ತೆಂಬುದು ಕಟು ಸತ್ಯ.
ಹೋರಾಡಿದವರಿಗೆ ಸ್ಮಾರಕ ಸ್ಥಾಪನೆ ಮತ್ತು ದಾನ
ವೀರರ ಕುಟುಂಬಗಳಿಗೆ ಕೊಟ್ಟ ದಾನವನ್ನು ಜತನದಿಂದ ಕಾಪಾಡಬೇಕೆಂದು ಪ್ರಾಚೀನರ ನಂಬಿಕೆಯಾಗಿತ್ತು. ಆದರೂ ಅಂತಹ ದಾನಗಳನ್ನೂ ಸ್ವಾರ್ಥ ಜನ ಅಪಹರಿಸುತ್ತಿದ್ದರು ಅಥವಾ ಭೂಮಿಯನ್ನು ಅತಿಕ್ರಮಿಸುತ್ತಿದ್ದರು. ಹಿಂದೂಪುರ ತಾಲೂಕಿನ ಪೈದೇಟಿ ಗ್ರಾಮದ ವೀರಗಲ್ಲಿನಲ್ಲಿ ಈ ಕೆಳಗಿನ ವಿವರವಿದೆ. ದಾನ ನೀಡಿದ್ದನ್ನು ‘….ಆಚಂದ್ರ ತಾರಮಾಗೆ ಇದನಾವನಾನುನ್ಡತ್ತಂಗೆಯ್ದೊಂ ಪೆಣ್ಣಿರ ಪಸು ಪಾರ್ವರ ಊರೞಿವಿನ ಮೊಱೆಯಱಿದ ಕೃತಘ್ನ, ಎಱೆಯನ ಕಲಹದೊಳೋಡಿದ ಪಞ್ಚಮಹಾಪಾತಕನೆ ಸನ್ದ ಲೋಕಕ್ಕೆ ಸನ್ಹೋನಕ್ಕು ಬಾರಣಾಸಿಯನೞಿದು ಸಾಸಿರ ಕವಿಲೆಯ ಕೊನ್ದೋನಕ್ಕು….’ ಎಂದು ಹೇಳಿದೆ.[6] ತಮ್ಮ ಗ್ರಾಮದ, ಕುಟುಂಬದ ಮಾನ ರಕ್ಷಣೆಗೆ ಹೋರಾಡಿದವನಿಗೆ ಎಲ್ಲರೂ ಕೂಡಿ ಗೌರವ ಸಲ್ಲಿಸುತ್ತಿದ್ದರು. ಅನೇಕ ವೇಳೆ ಗ್ರಾಮಸ್ಥರೆಲ್ಲರೂ ಸೇರಿ ಸ್ಮಾರಕ ನಿರ್ಮಿಸಿದರೆ, ಕೆಲವು ವೇಳೆ ಆ ಕುಟುಂಬದ ಸದಸ್ಯರೆ, ಅಂದರೆ ಹೆಂಡತಿ, ಅಣ್ಣ, ತಮ್ಮ, ಮಗ, ತಂದೆ ಅಥವಾ ಅಳಿಯರೇ ಸ್ಮಾರಕ ನಿಲ್ಲಿಸಿ ದಾನ ನೀಡುತ್ತಿದ್ದರು. ಮಡಿದವರ ಕುಟುಂಬದ ಜೀವನಕ್ಕೆ ಇದು ಅನಿವಾರ್ಯವೂ ಆಗಿತ್ತು. ಹಣಕ್ಕಿಂತಲೂ ಭೂಮಿ ದಾನ ನೀಡುತ್ತಿದ್ದುದೇ ಹೆಚ್ಚು. ಏಕೆಂದರೆ ಹಣ ಶಾಶ್ವತವಲ್ಲ. ಭೂಮಿಯಾದರೆ ತಲೆತಲಾಂತರದವರೆಗೂ ಅನ್ನ ನೀಡುತ್ತಿತ್ತು. ಆ ಕುಟುಂಬವನ್ನು ಪೋಷಿಸುತ್ತಿತ್ತು. ಇದರ ಜೊತೆಗೆ ಆಶ್ರಯ ತಪ್ಪಿದ ಕುಟುಂಬ ವಲಸೆ ಹೋಗದೆ  ಅದೇ ಗ್ರಾಮದಲ್ಲಿದ್ದುಕೊಂಡು ಸಹಬಾಳ್ವೆ ನಡೆಸಲು ಈ ಭೂಮಿದಾನ ಸಹಕಾರಿಯಾಗುತ್ತಿತ್ತು. ಭೂಮಿ ದಾನದಿಂದ ಒಂದು ಕುಟುಂಬವನ್ನು ನೆಮ್ಮದಿಯಾಗಿ ಒಂದು ಕಡೆ ನೆಲೆ ನಿಲ್ಲುವಂತೆ ಮಾಡುವ ಶಕ್ತಿಯಿತ್ತು. ಅನ್ನ ನೀಡುವ ಶಕ್ತಿಯಿರುವ ನೆಲಕ್ಕೆ ಇದು ನಮ್ಮ ಮಣ್ಣು ಎಂಬ ಅಭಿಮಾನ ಹುಟ್ಟಿಸುವ ಗುಣವಿದೆ. ಇದನ್ನು ನಮ್ಮ ಪ್ರಾಚೀನರು ಮನಗಂಡಿದ್ದರು.
ಮನೆಮನೆಯನ್ನು ಮುತ್ತಿದ ಶತ್ರುಗಳ ವಿರುದ್ಧ ಹೋರಾಡಿದ ಅಙ್ಗರನೆಂಬ ವೀರನಿಗೆ ಪೊಲಿಯನೆಂಬುವನು ಸ್ಮಾರಕ ಶಿಲೆಯನ್ನು (ವೀರಗಲ್ಲನ್ನು) ಮಾಡಿದನು. ಮಲಗಾರರ ಕುನ್ದವಾಸಿಯ ಮಗನಾದ ಮರಮ್ಮನೆಂಬುವನು ಈ ಶಾಸನವನ್ನು ಬರೆದನು. ಇವನನ್ನು ಶಾಸನದಲ್ಲಿ ‘ಲಿಖಿತನ್’ ಎಂದರೆ ವೀರನ ಕುಟುಂಬಕ್ಕೆ ಕುನ್ದಮ್ಮಶರಾಭಿಪೂಲಿಯೂ ಕಾಲಿಯಮ್ಮನೂ ಸೇರಿ ಗದ್ದೆಯನ್ನು ಕೊಡುಗೆಯಾಗಿ ದಾನ ನೀಡಿದರೆಂದು ಶಾಸನ ತಿಳಿಸುತ್ತದೆ.[7] ಬಟ್ಟೆಕೆರೆಯ ಕಾಳಗದಲ್ಲಿ ಹೋರಾಡಿ ಮಡಿದ ಕಲಿಗಳ್ಳನೆಂಬ ವೀರನಿಗೆ ಆತನ ಹೆಂಡತಿಯೇ ವೀರಗಲ್ಲು ನಿಲ್ಲಿಸುವಳು.[8] ಮಹೇಶ್ವರ ಸಾಹಣಿಯ ಮಗನಿಗೆ ತುಱುಗೊಳ್ ಕಾಳಗದಲ್ಲಿ ಹೋರಾಡಿದ್ದಕ್ಕೆ ಇಪ್ಪತ್ತ ನಾಲ್ಕು ಖಂಡುಗ ಭೂಮಿಯನ್ನು ದಾನವಾಗಿ ನೀಡಲಾಗಿದೆ.[9] ಮಗರಯ್ಯ ಪಣ್ನಿಯು ಮಡಿದಾಗ ಅವನ ವೀರಗಲ್ಲನ್ನು ನಿರ್ಮಿಸಿದವನು ಕೊಯತೂರಿನ ವಿಕ್ರಮಾದಿತ್ಯನ್. ಇವನಿಗೆ ಬಹುಗುಣ ತೇಜನ್ ಎಂಬ ಬಿರುದಿತ್ತು. ಇವನು ನಿರ್ಮಿಸಿದ ಮತ್ತೊಂದು ವೀರಗಲ್ಲು ಇದೇ ಸ್ಥಳದಲ್ಲಿದೆ.[10] ತಾಳಗುಂದದ ಹೋರಾಟದಲ್ಲಿ ಮಡಿದ ವೀರನಿಗೆ ಮತ್ತು ಆತನ ಹೆಂಡತಿ ಹುಕ್ಕಬ್ಬೆಗೆ ಇವರ ಮಗ ಜಿಯಸನು ವೀರಗಲ್ಲನ್ನು ನೆಡಿಸುತ್ತಾನೆ. ಶಾಸನವನ್ನು ಬರೆದವನು ಸಲುಗಯ್ಯನೆಂಬುವನು. ಮಡಿದ ವೀರನ ಹೆಂಡತಿಯು ಸಹಗಮನದಿಂದ ಸತ್ತಿರಬೇಕು. ಈ ಕಾರಣಕ್ಕೆ ಇಬ್ಬರಿಗೂ ವೀರಗಲ್ಲು ಮಾಡಿಸಿದ ಮಗನ ಉಲ್ಲೇಖ ಈ ಶಾಸನದಲ್ಲಿದೆ.[11]  ಇದೇ ರೀತಿ ತುಱುಗೊಳ್ ಮತ್ತು ಪೆಂಡಿರುಡೆ ಉರ್ಚ್ಚುವಾಗ ಹೋರಾಡಿ ಮಡಿದ ತಂದೆಗೆ ಅವನ ಮಗನಾದ ಪಾಲೆಯ ಗಾವುಂಡ ವೀರಗಲ್ಲನ್ನು ಮಾಡಿಸುತ್ತಾನೆ.[12] ಸಂಡದ ಹೋರಾಟದಲ್ಲಿ ಕಮ್ಮಾರ ಬಂಮ್ಮನು ಹೋರಾಡಿ ಮಡಿದಾಗ ಇವನ ಮಗ ಚಿಕ್ಕನು ವೀರಗಲ್ಲು ನಿಲ್ಲಿಸುತ್ತಾನೆ. ವೀರಗಲ್ಲು ಕೆತ್ತಿದವನು ಕಟ್ಟಕರ್ಜ್ಜನನು. ಈ ಶಾಸನದ ಕವಿ ಮಾರಮಯ್ಯನೆಂಬುವನಾಗಿದ್ದಾನೆ.[13] ಬಾಗ್ಗುಳಿ ಸಿರಿಯಂಣ್ನನೆಂಬುವನು ದನಗಳನ್ನು ಮತ್ತು ಹೆಣ್ಣುಗಳನ್ನು ರಕ್ಷಿಸಿ ಸತ್ತಾಗ ಇವನ ತಮ್ಮನು ಪರೋಕ್ಷ ವಿನಯದಿಂದ ಅಣ್ಣನಿಗಾಗಿ ವೀರಗಲ್ಲನ್ನು ನಿಲ್ಲಿಸುತ್ತಾನೆ.[14]
ಜಿತೇನಲಭ್ಯತೇ ಲಕ್ಷ್ಮೀ ಮೃತೇನಾಪಿ ಸುರಾಂಗನಾ ಕ್ಷಣ ವಿಧ್ವಂಸಿನಿ ಕಾಯೇ ಕಾ ಚಿನ್ತಾ ಮರಣೇ ರಣೇ ಎಂಬ ಶ್ಲೋಕದ ಅರ್ಥವನ್ನು ತಿಳಿದವನಾದ ಮಾಚಗಾವುಂಡನು ಶತ್ರುಗಳೊಡನೆ ಹೋರಾಡಿ ಮಡಿಯುತ್ತಾನೆ. ಆಗ ಇವನ ಅಣ್ಣ ಚಿಟ್ಟಗಾವುಂಡ, ಸತ್ತ ಮಾಚನ ಹೆಂಡತಿ ಚಾಗಿಯಬ್ಬೆ, ಇವಳ ಮಗ ನಾಲಯ್ಯ ಮೂವರೂ ಕೂಡಿ ಮತ್ತಿಗಟ್ಟದ ಭೂಮಿಯಲ್ಲಿ ಬ್ರಾಹ್ಮಣನಾದ ಮಧುವಯ್ಯನ ಕಾಲನ್ನು ತೊಳೆದು ೩೦ ಕಮ್ಮ ಗದ್ದೆಯನ್ನು ದಾನವಾಗಿ ನೀಡುವರು. ಅಣ್ಣ, ಹೆಂಡತಿ, ಮಗ ಮೂವರೂ ಸೇರಿ ಮಡಿದವನಿಗೆ ಪುಣ್ಯವಾಗಲಿಯೆಂದು ಈ ಭೂಮಿದಾನ ಮಾಡಿರುವರು.[15]
ಗಂಡರದೇವನೆಂಬುವನು ತುಱುಗಳನ್ನು, ಸ್ತ್ರೀಯರನ್ನು ರಕ್ಷಿಸಿ ಮಡಿದಾಗ “…. ದೇವಾಂಗನೆಯ ….ವಿಮಾನವನೇಱೆ ದೇವ ದುಂದುಭಿಗಳೆಸೆಯೆ ದೇವಲೋಕಕ್ಕೆ ಸಲ್ಲುತ್ತಾನೆ. ಸುರವನಿತೆಯರು ಪ್ರೀತಿಯಿಂದ ಅವನ ಮೇಲೆ ಹೂಮಳೆಗರೆದರಂತೆ. ಶಾಸನವನ್ನು ಬರೆದವನ ಹೆಸರು ‘. . . ಕಿಲವ’ ಎಂದಿದ್ದು ಕೆತ್ತಿದವನು ಚಾವುಂಡೋಜನ ಮಗ ಬಮ್ಮೋಜನಾಗಿದ್ದಾನೆ.[16]
ಜೋರಡಿಯ ವೀರಗಲ್ಲು ಶಾಸನವನ್ನು ಕೆತ್ತಿದವನು ಮಾಲೋಜನೆಂಬುವನಾಗಿದ್ದು ಈ ವೀರಗಲ್ಲನ್ನು ನಿಲ್ಲಿಸಿದವನು ಚಿಲದಳಾಱನೆಂಬುವನು.[17] ಬರ್ಮ್ಮಸಾಂತನು ಶತ್ರುಗಳೊಂದಿಗೆ ಹೋರಾಡಿದ ರೀತಿಯನ್ನು ಕವಿಯು ಈ ಕೆಳಗಿನಂತೆ ಚಿತ್ರಿಸಿದ್ದಾನೆ.
ಕಡುಮುಳಿದು ಬಮ್ಮು ಸಾಂತಂ
ಕಡಿತಲೆಪಲಗೆಯುಮಕೊಂಡು ಸಾನ್ತರನಾಳಂ
ಕಡಿಖಂಡಮಾಡಿ ಪೊಯ್ದಡೆ
ಕೆಡೆದುದು ಧಾರಿಣಿಯ ಮೇಲೆ ವೈರಿಸಮೂಹಂ
ಹೀಗೆ ಹೋರಾಡಿ ತಱುಗಳನ್ನು ಮತ್ತು ಸ್ತ್ರೀಯರನ್ನು ಮುಕ್ತಿಗೊಳಿಸಿ ಮಡಿದವನಿಗೆ ಸಾನ್ತಲೆ ಶಾಸನವನ್ನು ನಿಲ್ಲಿಸುತ್ತಾಳೆ. ಶಾಸನವನ್ನು ಕೆತ್ತಿದವನು ಕಾಳೋಜನೆಂಬ ಶಿಲ್ಪಿ.[18]
ಕಾಗಿನೆಲ್ಲಿ ಗ್ರಾಮದ ವೀರಗಲ್ಲೊಂದರಲ್ಲಿ ಈ ಕೆಳಗಿನಂತೆ ವರ್ಣನೆಯಿದೆ.
‘…. ಬಿಟ್ಟಿಯರಸಂ ಹಾಹನೂರ ಸುತ್ತಿಕೊಂಡ ಕೋಟೆ ಹೋಗಿ ಪೆಂಡಿರುಡೆಯುರ್ಚ್ಚುವಲ್ಲಿ ಹೆಱಗೆ ಹಳಿವರ ಗಂಡಂ ಬಂಟರ ಬಾವಂ…ರ ತೊತ್ತು ಜಿಡುಗೂರ ಮಲ್ಲೆಯ ನಾಯಕನ ತಮ್ಮ ನೆಕ್ಕಟಿಗ ರಾಜಣಂ ಕಂಡು ಬಪ್ಪ… ಕುದುರೆಯಂ ಕರದು ಮೂದಲಿಸಿ ಪರಿದು ತಾಗಿಯರ್ಮ್ಮಿದರಂ ಕೊಂದು ಅಂಜಿದರಂ ಕಾಯ್ದು ಕಳಿಪಿ ಪಗೆಯ ಬೀಡು ಸಂಗಡಮಂ ಪೊಗಳೆ ತಮ್ಮಣ್ಣನ ಪೆಸರುಮಂ ತನ್ನ ಗಂಡುಮ ನಿಲಿಸಿ ಮುಂದಣಡಿಯಂ ಪೆಱಗಿಡದೆ ಸುರಲೋಕ ಪ್ರಾಪ್ತನಾದ ಎಂದು ವಿವರಿಸಿದೆ. ಜಿಡುಗೂರ ಮಲ್ಲೆಯನಾಯಕನ ತಮ್ಮನಾದ ಎಕ್ಕಟಿಗನಾದ ರಾಜಣ್ಣನು ಶತ್ರುಗಳ ಕುದುರೆಗಳನ್ನು ತಡೆದು, ಅವನ್ನು ಬೆದರಿಸಿ, ಬಡಿದು ಶತ್ರುಗಳನ್ನು ಕೊಲ್ಲುತ್ತಾನೆ. ಹೆದರಿಕೊಂಡು ಶರಣಾಗತರಾದವರನ್ನು ರಕ್ಷಿಸಿ, ಅವರನ್ನು ಹಿಂದಕ್ಕೆ ಕಳುಹಿಸಿ, ಶತ್ರುಗಳ ಗುಂಪೂ ಹೊಗಳುವ ಹಾಗೆ ತನ್ನ ಅಣ್ಣನ ಹೆಸರನ್ನು ಮತ್ತು ತನ್ನ ಗಂಡಸುತನ (ಶೌರ್ಯ್ಯ) ವನ್ನು ಶಾಶ್ವತವಾಗಿ ಭೂಮಿಯಲ್ಲಿ ನಿಲ್ಲುವಂತೆ ಮಾಡಿದ. ಎಲ್ಲರ ಜೊತೆ ‘ಪಗೆಯ ಬೀಡು ಪೊಗಳೆ’ ಎಂಬ ಮಾತು ಶಾಸನ ಕವಿಯ ಪ್ರತಿಭೆಯನ್ನು ತೋರಿಸುತ್ತದೆ. ಆದರೆ ಶಾಸನದಲ್ಲಿ ಶಾಸನ ಕವಿಯ ಉಲ್ಲೇಖವಿಲ್ಲ.[19] ಮುತ್ತೂರಿನ ಊರೞಿವಿನಲ್ಲಿ ಮತ್ತು ಪೆಂಡಿರುಡೆಯುರ್ಚ್ಚುವ ಸಮಯದಲ್ಲಿ ಕಮ್ಮಾರ ಕುಲದ ಮಾಚನೆಂಬುವನು ಹೋರಾಡಿ ಮಡಿಯುತ್ತಾನೆ. ಆಗ ಈತನ ಅಣ್ಣನಾದ ಹಳ್ಳಿಗನಿಗೆ ಗೊಟ್ಟಗಡಿಯ ಜಕ್ಕಿಗಾವುಂಡ, ಕಂಕಗಾವುಂಡ ಮತ್ತು ಸಮಸ್ತ ಪ್ರಜೆಗಳೆಲ್ಲರೂ ಸೇರಿ ಒಟ್ಟು ೬೨ ಕಮ್ಮ ಭೂಮಿಯನ್ನು ದಾನವಾಗಿ ನೀಡುತ್ತಾರೆ. ದೇವರದಾನದ ಭೂಮಿಯ ಸಮೀಪವೇ ವೀರನಿಗೂ ದಾನ ನೀಡಿರುವುದು ಅವನ ಶೌರ್ಯ್ಯವನ್ನು ಗೌರವಿಸುತ್ತಿದ್ದ ಪರಿ ತಿಳಿಯುತ್ತದೆ.[20] ಹಿರೇಮಾಗಡಿಯ ವೀರಗಲ್ಲೊಂದರಲ್ಲಿ ಕೊನೆಯ ಭಾಗದಲ್ಲಿ ಶಿಲ್ಪಿ ಅಥವಾ ಕವಿಯ ಹೆಸರಿಲ್ಲದೆ ಕೇವಲ ‘ಸರಸ್ವತ್ಯಾಯ ನಮಃ’ ಎಂದು ಸರಸ್ವತಿಯನ್ನು ನೆನೆಯಲಾಗಿದೆ.[21] ಮಡಿದ ಇಬ್ಬರು ಅಣ್ಣಂದಿರ ಹೆಣಗಳನ್ನು ಕಂಡು ಸೇಡು ತೀರಿಸಿಕೊಳ್ಳುವ ಪ್ರತಿಜ್ಞೆ ಕೈಗೊಂಡು ಶತ್ರುಗಳ ಮೇಲೆ ಮರು ಧಾಳಿಯನ್ನು ಕೈಗೊಂಡು  ಕದ್ದ ದನ – ಕರುಗಳನ್ನು ಹಿಂದಕ್ಕೆ ತರುತ್ತಾನೆ. ಮತ್ತು ಮಡಿದ ಇಬ್ಬರು ಅಣ್ಣಂದಿರಿಗೆ ಅಂತ್ಯಸಂಸ್ಕಾರವನ್ನು ಕೈಗೊಂಡು ಅವರ ನೆನಪಿಗೆ ವೀರಗಲ್ಲನ್ನು ನಿಲ್ಲಿಸುತ್ತಾನೆ. ಅಣ್ಣ ತಮ್ಮಂದಿರ ತ್ಯಾಗ, ಪ್ರೀತಿ ಇಲ್ಲಿ ಮಡುಗಟ್ಟಿದೆ. ಶಾಸನ ಕವಿಯು ದೇವಗಾವುಂಡ ಮತ್ತು ಮಲ್ಲಗಾವುಂಡರ ಹೋರಾಟವನ್ನು ಬಹಳ ಕಾವ್ಯಾತ್ಮಕವಾಗಿ ವರ್ಣಿಸಿದ್ದು ಆ ಭಾಗದ ಚಂಪಕಮಾಲಾ ವೃತ್ತವು ಈ ಕೆಳಗಿನಂತಿದೆ.
ಮಲೆದಿದಿರಾಂತ ಮಾರ್ವ್ವಲವನಳ್ಳುಱೆತಾಗಿ ಭುಜಪ್ರತಾಪದಿಂ
ದಲಗನೆಕಿರ್ತ್ತು ಪೊಯ್ಯೆ ನಿರತಂ ಕಣಕಾಲ್ಮೊಳಕಾಲ್ಮುಖಂ ಭುಜಂ
ತಲೆಬಳೆಯಾಗೆ ಸಂಬಳಿತಯೋಪಿನದೊಂದೆರ ಡಟ್ಟಿಯೋಡಲುಂ
ತೊಲಗದೆ ನಿಂದು ತಳ್ತಿಱೆದರಿರ್ಬ್ಬರುಮಾಹವರಂಗಭೂಮಿಯೊಳ್
ಎಂದು ವರ್ಣಿಸಿದ್ದಾನೆ. ಒಟ್ಟು ೨೨ ಸಾಲುಗಳಿರುವ ಈ ಶಾಸನವು ವೀರಗಲ್ಲು ಸಾಹಿತ್ಯದಲ್ಲೇ ಶ್ರೇಷ್ಠವಾದ ಪಾಠವಾಗಿದೆ.[22]  ಆದರೆ ಈ ವೀರಗಲ್ಲಿನ ಶಿಲ್ಪದಲ್ಲಿ ಪೆಣ್ಬುಯ್ಯಲ್ ದೃಶ್ಯವಿಲ್ಲ. ಸಾಧಾರಣ ತುಱುಗಾಳಗದ ಶಿಲ್ಪವಿದೆ. ಸಾಹಿತ್ಯಕ್ಕೆ ಪೂರಕವಾಗಿ ಶಿಲ್ಪಿಯೂ ದೃಶ್ಯವನ್ನು ಕಂಡರಿಸಿದ್ದರೆ ಶಾಸನ ಪ್ರಪಂಚಕ್ಕೆ ಈ ವೀರಗಲ್ಲು ಅಮೋಘ ಕೊಡುಗೆಯಾಗುತ್ತಿತ್ತು.
ಕೂಳಗ ಗ್ರಾಮದ ಮುತ್ತಿಗೆಯ ವೇಳೆ ವೀರತನದಿಂದ ಕಾದು ಮಡಿದ ಕಿಳ್ಳ ಮತ್ತು ಹಳ್ಳಿಗನೆಂಬ ಇಬ್ಬರು ವೀರರಿಗೆ ಗ್ರಾಮದ ಗೌಡನಾದ ಕಿತ್ತಿಗೌಡನು ಅರುವತ್ತೊಕ್ಕಲು ಭೂಮಿಯನ್ನು ದಾನವಾಗಿ ನೀಡುವನು. ಈ ಉಂಬಳಿಯನ್ನು ಅಳಿದವನಿಗೆ ಶಾಪವನ್ನು ನೀಡಲಾಗಿದೆ. ಕುಪ್ಪಟೂರಿನ ಚಿಂಮ್ಮರ ಬಾಚಿಮಯ್ಯನ ಪುತ್ರ ಚಟ್ಟಮಯ್ಯ ಈ ಶಾಸನವನ್ನು ಬರೆದಿರುವನು.[23] ಕಾಳೆಯನಾಯಕನು ಮಡಿದಾಗ ಅವನ ಮಗನಾದ ಸೊಮೆಯ ಬಮ್ಮಯ್ಯಂಗಳು, ಬೇಡರ ಜಕ್ಕನೆಂಬುವನು ಮಡಿದಾಗ ಅವನ ಮಕ್ಕಳು ದೇವಣ ಮತ್ತು ಮಾರೆಯ್ಯರು ವೀರಗಲ್ಲುಗಳನ್ನು ನಿಲ್ಲಿಸಿ ತಂದೆಯ ಶೌರ್ಯಕ್ಕೆ ಗೌರವವನ್ನು ತೋರಿಸಿದ್ದಾರೆ.[24] ಮಾರಿಯ ದವಡೆಯಲ್ಲಿ ಸಿಲುಕಿದಂತೆ ಶತ್ರುಗಳನ್ನು ಹೊಸೆದು ಹಾಕಿದ ವೀರನಿಗೆ ಗ್ರಾಮದ ಮಹಾಜನಂಗಳು ಮೆಚ್ಚಿಕೊಂಡು ಅವನಿಗೆ ನೆತ್ತರುಗೊಡುಗೆಯಾಗಿ ವೀರನ ಮಗನಾದ ಮಾಕೆಯನಾಯಕನಿಗೆ ಹತ್ತು ಕೆಯ್ಯಿ ಮನೆಯನ್ನು ಸರ್ವ್ವಬಾಧಾಪರಿಹಾರವಾಗಿ ದಾನವನ್ನು ನೀಡಿ ಗೌರವಿಸುವರು.[25]
ಮಾಳಯ್ಯನ ಮಗ ಸೋಮಯ್ಯನು ಮತ್ತು ಜೊತೆಯಿದ್ದ ಬೆಚ್ಚೆಯ ಮಾವನುಂ ಇಬ್ಬರೂ ಕೂಡಿ ಕಳ್ಳರೊಂದಿಗೆ ಹೋರಾಡಿ ಸ್ತ್ರೀಯರನ್ನು ರಕ್ಷಿಸುವರು. ಆಗ ಮಡಿದ ಸೋಮೆಯನ ಹಿರಿಯ ಅಣ್ಣ ಕಲ್ಲೆಯ, ತಂಮ ಬೆನಚೆಯ, ಚಿಕ್ಕಪ್ಪ ಕಟ್ಟಿದ ಹಳ್ಳಿಯ ಮಾದಿಗೌಡ ಮೂವರೂ ಸೇರಿ ವೀರಗಲ್ಲನ್ನು ನಿಲ್ಲಿಸುವರು. ವೀರಗಲ್ಲಿನ ಪಾಠವನ್ನು ಈ ಶಾಸನದಲ್ಲಿ ವೀರವಸ್ತುವೆಂದು, ವೀರಗಲ್ಲನ್ನು ಶಿಲಾಲೇಖೆಯೆಂದೂ ವಿಶೇಷವಾಗಿ ಕರೆಯಲಾಗಿದೆ. ಚಟ್ಟಗೌಡರ ಕೆರೆಯ ಕೆಳಗೆ ಗದ್ದೆಯನ್ನು ದಾನ ಮಾಡಿದ ಮೇಲ್ಕಂಡವರು ಸೋಮಜೀಯನೆಂಬ ಪುರೋಹಿತನಿಗೆ ದಾನವನ್ನು ನೀಡಿ ಪ್ರತಿದಿನ ಈ ವೀರಗಲ್ಲಿಗೆ ನೈವೇದ್ಯವನ್ನು ಮಾಡಿ, ಹೂವು – ಪತ್ರೆಯಿಂದ ಪೂಜೆಯನ್ನು ಮಾಡಬೇಕೆಂದು ಕಟ್ಟಳೆ ವಿಧಿಸುವರು. ಈ ವೀರಗಲ್ಲನ್ನು ಪೂಜೆ ಮಾಡದೆ ಉದಾಸೀನ ಮಾಡಿ ದಾನವನ್ನು ಅನುಭವಿಸಿದರೆ ಕವಿಲೆಯ ಕೊಂದ ಪಾಪ ಬರುತ್ತದೆಂಬ ಶಾಪವನ್ನೂ ಹೇಳಲಾಗಿದೆ. ಈ ಶಾಸನದ ಮೇಲೆ ಪ್ರಸಿದ್ಧ ಆತಕೂರು ಶಾಸನದ ಪ್ರಭಾವವಿರುವುದನ್ನು ಕಾಣಬಹುದಾಗಿದೆ. ಈ ಶಾಸನವು ವೀರರಿಗೂ, ಅವರಿಗೆ ನೀಡಿದ ದಾನಕ್ಕೂ ಇರುವ ಗೌರವವನ್ನು ಎತ್ತಿ ಹಿಡಿಯುತ್ತದೆ.[26]  ಪರಿಸಗರ ಬಸವನು ಊರೞಿವಿನಲ್ಲಿ ಮಡಿದಾಗ ಅವನ ಮಗ ಕಳಿಗ, ಬಮ್ಮಗೌಡ ಮತ್ತು ಊರಿನ ಪ್ರಜೆಗಳೆಲ್ಲರೂ ಕೂಡಿ ಕಲಕೆಱೆಯ ಪೂರ್ವಕ್ಕೆ ಕೆರೆ ಏರಿಯ ಕೆಳಭಾಗದ ಫಲವತ್ತಾದ ೧೨ ಹಕ್ಕಲು ಭೂಮಿಯನ್ನು, ಗೌಡರು ತಮ್ಮ ಉಂಬಳಿಯಲ್ಲಿನ ೨೦ ಕಮ್ಮ ಭೂಮಿಯನ್ನು ದಾನವಾಗಿ ನೀಡುವರು.[27] ಚಿಟ್ಟೂರಿನ ವೀರಗಲ್ಲು ಪಾಠದ ಕೊನೆಯಲ್ಲಿ ಓಂ ನಮ ಶಿವಾಯ’ ವೆಂಬ ಮಾತಿದೆ. ಇದು ವೀರಗಲ್ಲು ಪ್ರಕ್ರಿಯೆಯನ್ನು ಧಾರ್ಮಿಕಗೊಳಿಸಿ ದೇವರ ಕಾರ್ಯಕ್ಕೆ ಸಮಾನವೆಂಬ ಭಾವನೆಯನ್ನೂ, ವೀರನು ಸತ್ತು ದೇವಲೋಕಕ್ಕೆ ಹೋದನೆಂಬ ಗೌರವವನ್ನೂ ಹುಟ್ಟಿಸುತ್ತದೆ.[28]
ಹೀಗೆ ಅನೇಕ ಬಗೆಯಲ್ಲಿ ಸ್ತ್ರೀ ಮಾನರಕ್ಷಣೆಗಾಗಿ ಹೋರಾಡಿ ಮಡಿದ ವೀರರಿಗೆ ಅವರ ತ್ಯಾಗಕ್ಕೆ ಉನ್ನತಿಯ ಭಾವನೆಯನ್ನು ನೀಡಿದ ಸಮಾಜವು ಭೂದಾನವನ್ನು ನೀಡುವುದರ ಮೂಲಕ ಅನಾಥವಾದ ಅವರ ಕುಟುಂಬಕ್ಕೆ ಆಶ್ರಯವನ್ನೂ, ಬದುಕಿನಲ್ಲಿ ಸ್ಥಿರತೆಯನ್ನೂ ಮೂಡಿಸುವ ಕೆಲಸ ಮಾಡುತ್ತಿದ್ದರು. ಗ್ರಾಮ ರಕ್ಷಣೆಗಾಗಿ, ಸ್ತ್ರೀಯರ ಮಾನರಕ್ಷಣೆಗಾಗಿ ಹೋರಾಡಿ ಮಡಿದವರಿಗೆ ಗ್ರಾಮದವರಲ್ಲದೆ, ಅವರ ಕುಟುಂಬದ ತಂದೆ, ತಾಯಿ, ಚಿಕ್ಕಪ್ಪ, ಅಣ್ಣ, ತಮ್ಮ, ಅಳಿಯ, ಮಾವ, ಹೆಂಡತಿ, ಮಕ್ಕಳೂ ಕೂಡ ವೀರಗಲ್ಲನ್ನು ನಿಲ್ಲಿಸಿ ಗೌರವಿಸುತ್ತಿದ್ದರೆಂದು ಶಾಸನಗಳಿಂದ ತಿಳಿದುಬರುತ್ತದೆ.
ಪೆಣ್ಬುಯ್ಯಲ್ ಶಾಸನಶಿಲ್ಪ
ಪೆಣ್ಬುಯ್ಯಲ್ ಅಥವಾ ಪೆಂಡಿರುಡೆಯುರ್ಚ್ಚುವ ವಿಷಯ ತಿಳಿಸುವ ವೀರಗಲ್ಲುಗಳ ಅಧ್ಯಯನದಲ್ಲಿ ದೊಡ್ಡ ಕೊರತೆಯೆಂದರೆ ಆ ವೀರಗಲ್ಲುಗಳ ಶಿಲ್ಪ ಮತ್ತು ಪಾಠದ ಲಭ್ಯತೆ. ಅನೇಕ ವೀರಗಲ್ಲುಗಳಲ್ಲಿ ಕೇವಲ ಶಿಲ್ಪವಿರುತ್ತದೆ. ಇನ್ನೂ ಕೆಲವು ವೀರಗಲ್ಲುಗಳಲ್ಲಿ ಕೇವಲ ಪಾಠ ಮಾತ್ರವಿರುತ್ತದೆ. ಶಿಲ್ಪವು ದೊರೆಕಿದರೂ ಅದು ಸಾಧಾರಣ ವೀರಗಲ್ಲಿನಂತೆಯೇ ಇರುತ್ತದೆ. ಹೀಗಾಗಿ ಎರಡೂ ಪ್ರಕಾರದವುಗಳನ್ನು ಒಟ್ಟಿಗೆ ಸೇರಿಸಿ ಅಧ್ಯಯನ ಮಾಡಿದಾಗ ಅನೇಕ ಹೊಸ ವಿಷಯಗಳು ದೊರೆಯುತ್ತವೆ.
ಶಿಲ್ಪದ ದೃಷ್ಠಿಯಿಂದ ಗಮನ ಸೆಳೆಯುವ ಪೆಣ್ಬುಯ್ಯಲ್ ವೀರಗಲ್ಲು ಅಬ್ಬಲೂರಿನಲ್ಲಿದೆ. ಕ್ರಿ. ಶ. ೧೨೧೯ರ ಒಂದು ವೀರಗಲ್ಲು ಮೂರು ಹಂತಗಳನ್ನು ಹೊಂದಿದ್ದು ವೀರರಾದ ಮಾಚ ಮತ್ತು ಗೋಮರು ಶತ್ರುಗಳೊಂದಿಗೆ ಹೋರಾಡಿ ದನ ಕರುಗಳನ್ನು, ಸ್ತ್ರೀಯರನ್ನು ಸೆರೆಯಿಂದ ಬಿಡಿಸಿದ ದೃಶ್ಯವನ್ನು ಮನ ಮಿಡಿಯುವಂತೆ ಚಿತ್ರಿಸಲಾಗಿದೆ. ವೀರಗಲ್ಲಿನ ಕೆಳಹಂತ ವೀರಗಲ್ಲಿನ ಅರ್ಧ ಭಾಗಕ್ಕೂ ಹೆಚ್ಚಿನದನ್ನು ಆವರಿಸಿದೆ. ಈ ಭಾಗದಲ್ಲಿ ಮಾಚ ಮತ್ತು ಗೋಮರು ಬಿಲ್ಲುಗಳನ್ನು ಹಿಡಿದು ಹೋರಾಡುತ್ತಿರುವಂತೆ ಚಿತ್ರಿಸಲಾಗಿದೆ. ವೀರರ ಹಿಂಬದಿಯಲ್ಲಿ ಎರಡೆರಡು ಹಂತಗಳಲ್ಲಿ ನಗ್ನ ಸ್ತ್ರೀಯರನ್ನು ಮತ್ತು ಗೋವುಗಳನ್ನು ಚಿತ್ರಿಸಲಾಗಿದೆ. ನಗ್ನ ಸ್ತ್ರೀಯರಲ್ಲಿ ಇಬ್ಬರು ಸಣ್ಣ ಮಕ್ಕಳನ್ನು ಎತ್ತಿಕೊಂಡಿರುವರು. ಎಲ್ಲರ ಮುಡಿಯೂ ಬಿಚ್ಚಿಕೊಂಡಿದೆ. ಯುದ್ಧವು ಕೋಟೆಯ ಹೆಬ್ಬಾಗಿಲಲ್ಲಿ ನಡೆಯಿತೆಂಬುದನ್ನು ಸಾಂಕೇತಿಕವಾಗಿ ವೀರಗಲ್ಲಿನ ಬಲಭಾಗದ ಮೂಲೆಯಲ್ಲಿ ಕೋಟೆಯ ತೆನೆಗಳನ್ನು ಮತ್ತು ಪ್ರವೇಶ ದ್ವಾರವನ್ನು ಚಿತ್ರಿಸಲಾಗಿದೆ. ಶತ್ರುಗಳು ವೀರರ ಶೌರ್ಯವನ್ನು ಎದುರಿಸಲಾಗದೆ ಹಿಂತಿರುಗಿ ಓಡುತ್ತಿದ್ದಾರೆ. ಎರಡು ಭಾಗದಲ್ಲಿ ಒಟ್ಟು ಏಳು ಜನ ಸ್ತ್ರೀಯರನ್ನು ಚಿತ್ರಿಸಲಾಗಿದೆ. ಮಗುವನ್ನು ಎತ್ತಿಕೊಂಡ ಸ್ತ್ರೀಯರ ಶಿಲ್ಪವೂ ಇರುವುದರಿಂದ ಧಾಳಿಕೋರರು ಕೈಗೆ ಸಿಕ್ಕವರ ಮಾನಭಂಗ ಮಾಡುತ್ತಿದ್ದರೆಂದು ಹೇಳಬಹುದು. ಎರಡನೆ ಹಂತದಲ್ಲಿ ಎರಡು ಮಂಟಪಗಳಲ್ಲಿ (ವಿಮಾನ) ಇಬ್ಬರೂ ವೀರರನ್ನು ಪ್ರತ್ಯೇಕವಾಗಿ ನಾಲ್ಕು ಜನ ಅಪ್ಸರೆಯರು ಸ್ವರ್ಗ್ಗಕ್ಕೆ ಕರೆದೊಯ್ಯುತ್ತಿದ್ದಾರೆ. ವೀರರು ಕೈ ಮುಗಿದುಕೊಂಡು ಕುಳಿತಿದ್ದಾರೆ. ಇಡೀ ಹಂತವನ್ನು ಹೂವು ಮತ್ತು ತೋರಣಗಳ ಶಿಲ್ಪದಿಂದ ಅಲಂಕರಿಸಲಾಗಿದೆ. ಮೇಲಿನ ಹಂತದಲ್ಲಿ ಇಬ್ಬರು ವೀರರೂ ಶಿವಲಿಂಗದ ಮುಂದೆ ಕೈ ಮುಗಿಯುತ್ತ ಕುಳಿತಿರುವರು. ಇಬ್ಬರು ಅಪ್ಸರೆಯರು ಅವರಿಗೆ ಚಾಮರ ಬೀಸುತ್ತಿದ್ದು, ಶಿವಲಿಂಗವನ್ನು ಯತಿಯೊಬ್ಬನು ಪೂಜಿಸುವಂತೆ ಚಿತ್ರಿಸಲಾಗಿದೆ. ಶಿವಲಿಂಗದ ಮುಂದೆ ನಂದಿಯನ್ನು ಚಿತ್ರಿಸಲಾಗಿದೆ. ಇಡೀ ಶಿಲ್ಪವು ಪಾಠದಲ್ಲಿ ಹೇಗೆ ವೀರರನ್ನು ವೈಭವೀಕರಿಸಲಾಗಿದೆಯೋ ಅದೇ ರೀತಿ ವೈಭವದಿಂದ ಕೂಡಿದೆ. ಪಾಠಕ್ಕೆ ಅನುಗುಣವಾಗಿ ಶಿಲ್ಪವೂ ಪೂರಕವಾಗಿ ಚಿತ್ರಿತವಾಗಿರುವುದು ಶಿಲ್ಪಿಯ ಕ್ರಿಯಾಶೀಲತೆಗೆ ಸಾಕ್ಷಿಯಾಗಿದೆ.[29] ಇದೇ ಸ್ಥಳದಲ್ಲಿರುವ ಮತ್ತೊಂದು ವೀರಗಲ್ಲು ನಾಲ್ಕು ಹಂತಗಳಲ್ಲಿದ್ದು, ಕೆಳಹಂತದಲ್ಲಿ ವೀರನು ನಾಲ್ಕು ಜನ ಶತ್ರುಗಳೊಂದಿಗೆ ಹೋರಾಡುತ್ತಿದ್ದಾನೆ. ಒಂದು ಕೈಯಲ್ಲಿ ಗುರಾಣಿಯನ್ನು ಮತ್ತೊಂದು ಕೈಯಲ್ಲಿ ಕಿರುಗತ್ತಿಯನ್ನು ಹಿಡಿದು ಶತ್ರುಗಳನ್ನು ಇರಿಯುತ್ತಿದ್ದಾನೆ. ಶತ್ರುಗಳು ಭರ್ಜಿಗಳೊಂದಿಗೆ ಧಾಳಿ ಮಾಡುತ್ತಿದ್ದಾರೆ. ಒಂದಿಬ್ಬರು ಶತ್ರುಗಳು ಸತ್ತು ಬಿದ್ದಿರುವರು. ವೀರನ ಹಿಂದೆ ಮೂವರು ನಗ್ನ ಸ್ತ್ರೀಯರ ಚಿತ್ರಣವಿದ್ದು, ಅದರಲ್ಲಿ ಇಬ್ಬರು ಪೂರ್ಣ ನಗ್ನರಾಗಿದ್ದಾರೆ. ಒಬ್ಬಳು ಒಂದು ಕೈಯಲ್ಲಿ ಮಗುವನ್ನು ಹಿಡಿದು ನಿಂತಿದ್ದಾಳೆ. ಎಲ್ಲರ ಮುಡಿ ಬಿಚ್ಚಿಕೊಂಡಿದೆ. ಅವರು ನಗ್ನರಾಗಿರುವುದು, ಶತ್ರುಗಳತ್ತ ಕೈ ಮಾಡಿರುವುದು ಮತ್ತು ಅವರ ಮುಡಿ ಬಿಚ್ಚಿರುವುದು ಅವರ ಮೇಲೆ ನಡೆದ ಧಾಳಿಯನ್ನು ಬಿಂಬಿಸುತ್ತದೆ. ಇವರ ಮೇಲಿನ ಭಾಗದಲ್ಲಿ ನಾಲ್ಕು ದನಗಳನ್ನೂ ಚಿತ್ರಿಸಲಾಗಿದೆ. ಎರಡನೆಯ ಹಂತದಲ್ಲಿ ನಾಲ್ಕು ಜನ ಅಪ್ಸರೆಯರು ವೀರನನ್ನು ಸ್ವರ್ಗ್ಗಕ್ಕೆ ಕರೆದೊಯ್ಯುತ್ತಿರುವರು. ಮೂರನೇ ಹಂತದಲ್ಲಿ ವಾದ್ಯಕಾರರೊಡನೆ ವಿಮಾನದಲ್ಲಿ ಕುಳಿತು ವೀರನು ಸ್ವರ್ಗ್ಗಕ್ಕೆ ಹೊರಟಿದ್ದಾನೆ. ಮೇಲಿನ ಭಾಗದಲ್ಲಿ ವೀರನು ಶಿವಲಿಂಗದ ಮುಂದೆ ಕೈ ಮುಗಿಯುತ್ತ ಕುಳಿತಿದ್ದು, ಉದ್ದನೆಯ ಜಡೆಯಿರುವ ಮುನಿಯು ಶಿವಲಿಂಗವನ್ನು ಪೂಜಿಸುತ್ತಿದ್ದಾನೆ. ಲಿಂಗದ ಮುಂದೆ ನಂದಿಯನ್ನು ಚಿತ್ರಿಸಲಾಗಿದೆ. ಇದು ವೀರನು ಸ್ವರ್ಗ್ಗ ಸೇರಿದ್ದನ್ನು ಪ್ರತಿನಿಧಿಸುತ್ತದೆ.[30]
ಲಕ್ಕುಂಡಿ ವಸ್ತು ಸಂಗ್ರಹಾಲಯದಲ್ಲಿನ ತ್ರುಟಿತ ವೀರಗಲ್ಲಿನಲ್ಲಿ ಹೋರಾಡುತ್ತಿರುವ ವೀರನ ಹಿಂದೆ ದನಗಳನ್ನು ಮತ್ತು ಇಬ್ಬರು ಸ್ತ್ರೀಯರನ್ನು ಚಿತ್ರಿಸಲಾಗಿದೆ. ಶತ್ರುಗಳು ಬಿಟ್ಟ ಬಾಣಗಳು ವೀರನ ಕಾಲು, ಸೊಂಟ, ಹೊಟ್ಟೆ ಮತ್ತು ಮುಖಗಳಿಗೆ ಚುಚ್ಚಿಕೊಂಡಿವೆ. ಶತ್ರುವೊಬ್ಬನು ಸತ್ತು ಬಿದ್ದಿದ್ದಾನೆ. ಈ ಶಿಲ್ಪವೂ ಪೆಣ್ಬುಯ್ಯಲನ್ನು ಸೂಚಿಸುತ್ತದೆ.[31]
ಬಾದಾಮಿ ವಸ್ತು ಸಂಗ್ರಹಾಲಯದಲ್ಲಿನ ವೀರಗಲ್ಲಿನಲ್ಲಿ ಮೂರು ಹಂತಗಳಿದ್ದು, ಮೊದಲ ಹಂತದಲ್ಲಿ ವೀರನು ಅನೇಕ ಶತ್ರುಗಳೊಂದಿಗೆ ಹೋರಾಡುತ್ತಿರುವಂತೆಯೂ, ಅವನ ಹಿಂದೆ ಮೂವರು ನಗ್ನ ಸ್ತ್ರೀಯರನ್ನೂ ಚಿತ್ರಿಸಲಾಗಿದೆ. ಎರಡನೆ ಹಂತದಲ್ಲಿ ವೀರನು ಅಪ್ಸರೆಯರ ಹೆಗಲ ಮೇಲೆ ಕೈ ಹಾಕಿಕೊಂಡು ಸ್ವರ್ಗ್ಗಕ್ಕೆ ಹೋಗುತ್ತಿದ್ದಾನೆ. ಸುತ್ತಲೂ ಅನೇಕ ವಾದ್ಯಕಾರರು ವಾದ್ಯಗಳನ್ನು ನುಡಿಸುತ್ತಿದ್ದಾರೆ. ಮೂರನೇ ಹಂತದಲ್ಲಿ ವೀರನು ಸ್ವರ್ಗದಲ್ಲಿ ಕುಳಿತಿರುವಂತೆಯೂ ಚಿತ್ರಿಸಲಾಗಿದೆ. ವೀರನನ್ನು ದೊಡ್ಡದಾಗಿ ಚಿತ್ರಿಸಲಾಗಿದ್ದು, ಕೊರಳಿಗೆ ದಪ್ಪ ದಪ್ಪ ಮಣಿಗಳ ಸರವನ್ನು, ಕಿವಿಗಳಿಗೆ ದೊಡ್ಡದಾಗಿ ರಿಂಗುಗಳನ್ನು ಹಾಕಿಕೊಂಡಿರುವನು. ತನ್ನ ಬೆನ್ನ ಹಿಂಬದಿಗೆ ಕಟ್ಟಿಕೊಂಡಿರುವ ಬತ್ತಳಿಕೆಯಿಂದ ಬಾಣವನ್ನು ಹೊರೆಗೆಳೆಯುತ್ತಿದ್ದಾನೆ. ಶತ್ರುವಿನ ತಲೆಗೆ ವೀರನು ಬಿಟ್ಟ ಬಾಣವು ನಾಟಿಕೊಂಡಿದೆ. ವೀರನ ಹಿಂದಿರುವ ನಗ್ನ ಸ್ತ್ರೀಯರಲ್ಲಿ ಒಬ್ಬಳು ಬಿಚ್ಚಿದ ಬಟ್ಟೆಯನ್ನು ಕೈಯಲ್ಲಿ ಹಿಡಿದಿದ್ದು ಇದು ಮಾನಭಂಗಕ್ಕೆ ಒಳಗಾಗುತ್ತಿದ್ದ ಸ್ತ್ರೀಯರು ಕಳಚಿದ ಬಟ್ಟೆಯನ್ನು ಧರಿಸಲೂ ಸಮಯವಿಲ್ಲದೆ ಭಯದಿಂದ ದಿಕ್ಕೆಟ್ಟು ಓಡಿ ಬಂದಿರುವುದನ್ನು ಸೂಚಿಸುತ್ತಿದೆ. ಇಡೀ ಶಿಲ್ಪ ಪೆಣ್ಬುಯ್ಯಲ್ ಸನ್ನಿವೇಶವನ್ನು ಸಮರ್ಥವಾಗಿ ಚಿತ್ರಿಸಿದೆ.[32]
ಪಟ್ಟದಕಲ್ಲಿನಲ್ಲಿರುವ ಒಂದು ವೀರಗಲ್ಲಿನಲ್ಲಿ ವೀರನು ಇಬ್ಬರು ಶತ್ರುಗಳೊಂದಿಗೆ ಹೋರಾಡುತ್ತಿದ್ದು, ಶತ್ರುಗಳು ವೀರನೆಡೆಗೆ ಬಾಣವನ್ನು ಪ್ರಯೋಗಿಸುತ್ತಿರುವರು, ಮತ್ತಿಬ್ಬರು ಶತ್ರುಗಳು ಕುದುರೆಗಳ ಮೇಲೆ ಕುಳಿತಿರುವರು. ವೀರನ ಹಿಂದೆ ಇಬ್ಬರು ಸ್ತ್ರೀಯರು ನಿಂತಿರುವರು. ಒಬ್ಬಳು ಸಣ್ಣ ಹುಡುಗನನ್ನು ಅಂದರೆ ಒಂದು ತನ್ನ ಮಗನನ್ನು ಹಿಡಿದು ನಿಂತಿದ್ದು ಸ್ತ್ರೀಯರು ವೀರನೆಡೆಗೆ ನೋಡುತ್ತಿದ್ದಾರೆ. ಇದು ಅವರ ಆತಂಕವನ್ನೂ ಮತ್ತು  ಅವರ ಮೇಲೆ ಆಕ್ರಮಣ ನಡೆದಾಗ ವೀರರು ಅವರನ್ನು ರಕ್ಷಿಸಲು ನಿಂತಿದ್ದನ್ನೂ ಸೂಚಿಸುತ್ತದೆ. ಎರಡನೆ ಹಂತದಲ್ಲಿ ವೀರನು ಅಪ್ಸರೆಯರೊಂದಿಗೆ ಸ್ವರ್ಗಕ್ಕೆ ಪ್ರಯಾಣಿಸುತ್ತಿದ್ದಾನೆ. ಇದು ಪೂರ್ಣವಾಗಿ ಚಾಲುಕ್ಯ ಶೈಲಿಯಲ್ಲಿದ್ದು ವೀರ ಅಪ್ಸರೆಯರು ಮತ್ತು ಆಗಸದಲ್ಲಿ ಹಾರುವ ಶೈಲಿಯಲ್ಲಿದ್ದಾರೆ. ಕಾಲದ ದೃಷ್ಠಿಯಿಂದ ಇದು ಕರ್ನಾಟಕದ ಪ್ರಾಚೀನ ಪೆಣ್ಬುಯ್ಯಲ್ ಸ್ಮಾರಕ ಶಿಲ್ಪವಾಗಿದೆ.[33]
ಚಳ್ಳಕೆರೆ ತಾಲೂಕಿನ ದೊಡ್ಡ ಉಳ್ಳರ್ತಿಯಲ್ಲಿ ಕ್ರಿ. ಶ. ೧೦ನೇ ಶತಮಾನದ ವೀರಗಲ್ಲಿನ ಶಿಲ್ಪ ಬಹಳ ಮಹತ್ವದ್ದಾಗಿದೆ. ಬಲಮೂಲೆಯಲ್ಲಿ ಶತ್ರುವು ಹೆಂಗಸೊಬ್ಬಳ ವಸ್ತ್ರವನ್ನು ಸೆಳೆಯುತ್ತಿರುವಂತೆಯೂ, ಅವಳು ಅರೆ ನಗ್ನಳಾಗಿರುವಂತೆಯೂ ಚಿತ್ರಿಸಲಾಗಿದ್ದು, ಎಡಭಾಗದಲ್ಲಿ ವೀರನು ಅವನನ್ನು ಉದ್ದವಾದ ಭರ್ಜಿಯಿಂದ ತಿವಿಯುತ್ತಿರುವಂತೆಯೂ ಚಿತ್ರಿಸಲಾಗಿದೆ. ವೀರನ ಹಿಂದೆ ಸೈನಿಕರು ಕೈಯಲ್ಲಿ ಖಡ್ಗಗಳನ್ನು, ಕೊಂತಗಳನ್ನು ಹಿಡಿದು ಸಾಲಾಗಿ ಬರುತ್ತಿದ್ದಾರೆ. ಕೆಲವೀಹ ಶತ್ರುಗಳ ಹೆಣಗಳನ್ನು ತುಳಿಯುತ್ತ ಮುಂದುವರಿಯುತ್ತಿದ್ದಾರೆ. ಶತ್ರುವೊಬ್ಬನು ವೀರನೆಡೆಗೆ ಬಾಣವನ್ನು ಪ್ರಯೋಗಿಸುತ್ತಿದ್ದಾನೆ. ಮಾನಹಾನಿ ನಡೆಯುತ್ತಿದ್ದಾಗ ವೀರನು ಮತ್ತು ಸಂಗಡಿಗರು ಶತ್ರುಗಳ ಮೇಲೆ ದಾಳಿಯನ್ನು ಮಾಡಿ ಸ್ತ್ರೀಯರನ್ನು ರಕ್ಷಿಸುವ ಪ್ರಯತ್ನವನ್ನು ಶಿಲ್ಪಿಯು ಬಟ್ಟೆ ಸೆಳೆಯುತ್ತಿರುವ ಚಿತ್ರಣದ ಮೂಲಕ ಹೃದಯ ಕಲಕುವಂತೆ ಚಿತ್ರಿಸಿದ್ದಾನೆ.[34]
ಅಬ್ಬಲೂರಿನ ಕೆರೆಯ ಕೋಡಿಯ ಬಳಿ ಇರುವ ಶಾಸನ ಶಿಲ್ಪದಲ್ಲಿ ಕತ್ತಿಯನ್ನು ಹಿಡಿದವನೊಬ್ಬನು ಇಬ್ಬರು ಸ್ತ್ರೀಯರನ್ನು ಬಂಧಿಸಿ ಕರೆದೊಯ್ಯುತ್ತಿದ್ದಾನೆ. ಆ ವ್ಯಕ್ತಿಯು ಕತ್ತಿಯನ್ನು ಸ್ತ್ರೀಯರ ಬೆನ್ನಿಗೆ ಚುಚ್ಚಿದ್ದು ಮತ್ತೊಂದು ಕೈಯಿಂದ ಅವಳ ತುರುಬನ್ನು ಹಿಡಿದಿದ್ದಾನೆ. ವೀರಗಲ್ಲಿನ ಬಲ ಮೂಲೆಯ ಮೇಲ್ಭಾಗದಲ್ಲಿ ವ್ಯಕ್ತಿಯೊಬ್ಬನು ಸ್ತ್ರೀಯ ಉಡುಪನ್ನು ಸೆಳೆಯುತ್ತಿರುವಂತೆ ಚಿತ್ರಿಸಲಾಗಿದೆ. ಇಡೀ ಶಿಲ್ಪವು ಸ್ತ್ರೀಯರ ಸೆರೆ ಅಥವಾ ಅಪಹರಣವನ್ನು ಮತ್ತು ಉಡೆಉರ್ಚ್ಚುವ ಪ್ರಸಂಗವನ್ನು ಒಳಗೊಂಡಿದೆ.

ಪೆಣ್ಬುಯ್ಯಲ್ (3)
ಅಂತರವಳ್ಳಿಯ ವೀರಗಲ್ಲೊಂದರಲ್ಲಿ ವೀರನು ಶತ್ರುಗಳೊಂದಿಗೆ ಹೋರಾಡುತ್ತಿದ್ದು, ಶತ್ರುಗಳು ಇವನ ಶೌರ್ಯಕ್ಕೆ ಹೆದರಿ ಕೈ ಮುಗಿದುಕೊಂಡು ಮಂಡಿಯೂರಿ ಕುಳಿತು ಶರಣಾಗಿದ್ದೇವೆಂದು ಸೂಚಿಸುತ್ತಿದ್ದಾರೆ. ವೀರನ ಹಿಂದೆ ಕೆಲವು ಸೈನಿಕರನ್ನು ಮುಡಿಬಿಚ್ಚಿ ಅರೆನಗ್ನರಾದ ಇಬ್ಬರು ಸ್ತ್ರೀಯರನ್ನು, ಕೆಳಭಾಗದಲ್ಲಿ ದನಗಳನ್ನು ಚಿತ್ರಿಸಲಾಗಿದೆ. ಈ ಸನ್ನಿವೇಶವು ತುಱುಗೊಳ್ ಮತ್ತು ಪೆಣ್ಬುಯ್ಯಲ್ ಎರಡೂ ಪ್ರಸಂಗವನ್ನು ಸೂಚಿಸುತ್ತಿದೆ.[1]
ಕೃಷ್ಣರಾಜಪೇಟೆ ತಾಲೂಕಿನ ಅಗ್ರಹಾರ ಬಾಚಹಳ್ಳಿ ಗ್ರಾಮದ ಹುಣಸೇಶ್ವರ ದೇವಾಲಯದ ಬಳಿ ಇರುವ ಮೂರು ವೀರಗಲ್ಲುಗಳು ಪೆಣ್ಬುಯ್ಯಲ್ ದೃಶ್ಯವನ್ನು ಒಳಗೊಂಡಿದೆ. ಹೋರಾಡುತ್ತಿರುವ ವೀರನ ಹಿಂಬದಿಯಲ್ಲಿ ದನಗಳನ್ನು ಮತ್ತು ಸ್ತ್ರೀಯರನ್ನು ಚಿತ್ರಿಸಲಾಗಿದೆ. ಸ್ತ್ರೀಯರು ತಮ್ಮ ಮಕ್ಕಳನ್ನು ಎತ್ತಿಕೊಂಡು ಅಸಹಾಯಕರಾಗಿ ನಿಂತಿದ್ದಾರೆ. ಅವರು ಎತ್ತಿಕೊಂಡಿರುವ ಮಕ್ಕಳು ತಮ್ಮ ಕೈಯನ್ನು ಶತ್ರುಗಳತ್ತ ತೋರುತ್ತಿದ್ದಾರೆ. ಈ ಸ್ಥಳದಲ್ಲಿರುವ ಮೂರು ವೀರಗಲ್ಲುಗಳಲ್ಲಿ ಪೆಣ್ಬುಯ್ಯಲ್ ದೃಶ್ಯವಿದ್ದು, ಒಂದು ವೀರಗಲ್ಲಿನಲ್ಲಿ ಮಾತ್ರ ಪೆಣ್ಬುಯ್ಯಲ್ ಪಾಠವಿದೆ.
ಶಿಕಾರಿಪುರ ತಾಲೂಕಿನ ಸಂಡ ಗ್ರಾಮದಲ್ಲಿನ ವೀರಗಲ್ಲಿನಲ್ಲಿ ಮೂರು ಹಂತದ ಶಿಲ್ಪವಿದ್ದು, ಕೆಳಭಾಗದಲ್ಲಿ ವೀರನು ಶತ್ರುಗಳೊಂದಿಗೆ ಹೋರಾಡುತ್ತಿರುವಂತೆಯೂ, ಇವನ ಹಿಂಬಾಗದಲ್ಲಿ ಮೂವರು ಸ್ತ್ರೀಯರು ಬೆತ್ತಲೆಯಾಗಿ, ಒಬ್ಬರ ಹೆಗಲ ಮೇಲೆ ಮತ್ತೊಬ್ಬರು ಕೈ ಹಾಕಿಕೊಂಡು ನಿಂತಿದ್ದಾರೆ. ಒಬ್ಬಳು ತನ್ನ ಮಗನನ್ನು ಹಿಡಿದುಕೊಂಡು ನಿಂತಿರುವಳು. ಮಗನು ಭಯಭೀತನಾಗಿ ಅವಳ ಕಾಲಸಂದಿಯಲ್ಲಿ ನಿಂತಿದ್ದಾನೆ. ಸ್ತ್ರೀಯರ ಮುಖದಲ್ಲಿ ಆತಂಕದ ಚಿತ್ರಣವಿದೆ. ಮಾನಭಂಗಕ್ಕೆ ಪ್ರಯತ್ನಿಸಿದವನು ವೀರನನ್ನು ಎದುರಿಸಲಾಗದೆ ಬಿಲ್ಲು – ಬಾಣಗಳನ್ನು ಹಿಡಿದು ಹಿಂದಕ್ಕೆ ಓಡುತ್ತಿದ್ದಾನೆ. ವೀರನು ಕೆಲವರನ್ನು ಹೊಡೆದು ನೆಲಕ್ಕೆ ಉರುಳಿಸಿದ್ದಾನೆ. ಎರಡನೆ ಹಂತದಲ್ಲಿ ವೀರನು ಅಪ್ಸರೆಯರ ಹೆಗಲ ಮೇಲೆ ಕೈ ಹಾಕಿಕೊಂಡು ಸ್ವರ್ಗಕ್ಕೆ ಹೋಗುತ್ತಿರುವನು. ಮೇಲಿನ ಹಂತದಲ್ಲಿ ವೀರನು ಸ್ವರ್ಗದಲ್ಲಿ ಕುಳಿತಿದ್ದಾನೆ. ಶಾಸನ ಪಾಠದಲ್ಲಿ ವೀರನನ್ನು ಕಮ್ಮಾರ ಬಮ್ಮನೆಂದು ಹೇಳಿದೆ. ಇಡೀ ದೃಶ್ಯ ಪೆಂಡಿರುಡೆಯುರ್ಚ್ಚುವ ಘಟನೆಯನ್ನು ಮನಮುಟ್ಟುವಂತೆ ಚಿತ್ರಿಸಿದೆ. ಈ ವೀರಗಲ್ಲನ್ನು ನಿರ್ಮಿಸಿದ ಶಿಲ್ಪಿ ಕಟ್ಟಕರ್ಜನನೆಂದು ಶಾಸನ ಪಾಠ ತಿಳಿಸುತ್ತದೆ. ಸತ್ತ ವೀರನ ಮಗ ಚಿಕ್ಕನೆಂಬುವನು ಈ ಸ್ಮಾರಕವನ್ನು ನಿಲ್ಲಿಸಿದ್ದಾನೆ.[2]
ಶಿವಮೊಗ್ಗ ತಾಲೂಕಿನ ಚೋರಡಿ ಗ್ರಾಮದ ವೀರಗಲ್ಲು ಎರಡು ಹಂತಗಳಲ್ಲಿದ್ದು ಮೇಲಿನ ಹಂತ ಒಡೆದು ಹೋಗಿದೆ. ಕೆಳಹಂತದಲ್ಲಿ ವೀರನು ದೊಡ್ಡ ಗುರಾಣಿ ಹಿಡಿದು, ಶತ್ರುಗಳ ಕುದುರೆಗಳನ್ನು ಸದೆ ಬಡಿಯುತ್ತಿದ್ದಾನೆ. ಸತ್ತ ಶತ್ರುವಿನ ಹೆಣದ ಮೇಲೆ ನಿಂತು ವೀರನು ಹೋರಾಡುತ್ತಿದ್ದಾನೆ. ಶಾಸನಪಾಠದಲ್ಲಿ ಹೋರಾಡುತ್ತಿರುವವನನ್ನು ಬೋಪದಳಾರನೆಂದು ಹೇಳಿದೆ. ಶತ್ರುಗಳ ಕಡೆಯವರು ಮಂಡಿಯೂರಿ ಕುಳಿತು ವೀರನ ಮೇಲೆ ಬಾಣಗಳನ್ನು ಪ್ರಯೋಗಿಸುತ್ತಿದ್ದಾರೆ. ವೀರನ ಕೆಳಭಾಗದಲ್ಲಿ ಎರಡು ದನಗಳನ್ನು ಮತ್ತು ಹಿಂಬಾಗದಲ್ಲಿ ಮೂವರು ಸ್ತ್ರೀಯರನ್ನೂ ಚಿತ್ರಿಸಲಾಗಿದೆ. ಸ್ತ್ರೀಯರು ನಗ್ನರಾಗಿ ನಿಂತಿದ್ದು ಒಬ್ಬಳು ತನ್ನ ಮಗುವಿನ ಕೈ ಹಿಡಿದು ನಿಂತಿದ್ದಾಳೆ. ಈ ದೃಶ್ಯವು ತುರುಗೊಳ್ ಮತ್ತು ಪೆಣ್ಬುಯ್ಯಲ್ ಎರಡೂ ಘಟನೆಯನ್ನು ಸೂಚಿಸುತ್ತದೆ. ಮೇಲಿನ ಹಂತದಲ್ಲಿ ಮೋಡಗಳ ನಡುವೆ ನಾಲ್ಕು ಜನ ಅಪ್ಸರೆಯರೊಂದಿಗೆ ವೀರನು ಸ್ವರ್ಗಕ್ಕೆ ಪ್ರಯಾಣಿಸುತ್ತಿದ್ದಾನೆ.[3] ಹೀಗೆ ಶಾಸನಶಿಲ್ಪಗಳು ಶಾಸನ ಪಠ್ಯಕ್ಕಿಂತಲೂ ಮನನೀಯವಾಗಿ ಪೆಣ್ಬುಯ್ಯಲಿನ ದೃಶ್ಯವನ್ನು ಕಟ್ಟಿಕೊಡುತ್ತವೆ.
ವೀರಗಲ್ಲುಗಳ ಪಾಠದಲ್ಲಿ ಪೆಣ್ಬುಯ್ಯಲನ್ನಾಗಲೀ ಅಥವಾ ತುಱುಗೊಳನ್ನಾಗಲಿ ಕೇವಲ ಒಂದೇ ಶಬ್ದದಿಂದ ಸೂಚಿಸುತ್ತಾರೆ. ಆದರೆ ಶಿಲ್ಪದಲ್ಲಿ ಹೋರಾಡುವ ದೃಶ್ಯಗಳು, ಮಾನಭಂಗದ ದೃಶ್ಯಗಳು, ಸ್ತ್ರೀಯರ ಅಸಹಾಯಕ ಸ್ಥಿತಿ, ಗೃಹಣಿಯರ ಅಪಮಾನ ಮೊದಲಾದವನ್ನು ಮನಕುಲಕುವಂತೆ ಶಿಲ್ಪಿ ಚಿತ್ರಿಸಿರುತ್ತಾನೆ. ಶಾಸನಪಾಠ ಮತ್ತು ಶಾಸನ ಶಿಲ್ಪ ಎರಡನ್ನೂ ಒಟ್ಟಾಗಿ ಸೇರಿ ಅಧ್ಯಯನ ಮಾಡಿದಾಗ ಪೆಣ್ಬುಯ್ಯಲಿನ ಪ್ರಸಂಗಗಳನ್ನು ವಿಮರ್ಶಾತ್ಮಕವಾಗಿ ಅಧ್ಯಯನ ಮಾಡಬಹುದು. ಶಾಸನಪಾಠದಲ್ಲಿ ವರ್ಣಿಸಿರದ, ವರ್ಣಿಸಲಾಗದ ಅನೇಕ ಅಂಶಗಳು ಶಾಸನಶಿಲ್ಪದಲ್ಲಿ ಚಿತ್ರಿತವಾಗಿರುತ್ತವೆ.
ಬಹುತೇಕ ಪೆಣ್ಬುಯ್ಯಲ್ ಶಾಸನಶಿಲ್ಪಗಳಲ್ಲಿ ನಗ್ನ ಅಥವಾ ಅರೆನಗ್ನರಾದ ಸ್ತ್ರೀಯರು, ಮುಡಿ ಕೆದರಿದ ಸ್ತ್ರೀಯರು, ಮಕ್ಕಳನ್ನು ಎತ್ತಿಕೊಂಡ ಅಥವಾ ಕೈ ಹಿಡಿದು ನಿಂತ ಮಹಿಳೆಯರನ್ನು ವೀರನ ಹಿಂಬಾಗದಲ್ಲಿ ಚಿತ್ರಿಸಲಾಗಿರುತ್ತದೆ. ಶಾಸನಶಿಲ್ಪದಲ್ಲಿ ಸಾಂಕೇತಿಕ ನಿರೂಪಣೆಗೆ ಆದ್ಯತೆ ಹೆಚ್ಚು. ಏಕೆಂದರೆ ಯಾವ ಶಾಸನ ಶಿಲ್ಪದಲ್ಲೂ ಘಟನೆಯನ್ನು ವಿವರವಾಗಿ ಚಿತ್ರಿಸಲು ಸಾಧ್ಯವಿಲ್ಲ. ಸ್ಥಳದ ಅಭಾವ ಮತ್ತು ನಿರೂಪಣೆಯ ವಿಧಾನ ಇದಕ್ಕೆ ತಡೆ ಒಡ್ಡುತ್ತದೆ. ಆದರೂ ಕೆಲವು ಕ್ರಿಯಾಶೀಲ ಶಿಲ್ಪಿಗಳ ಕಾರಣದಿಂದ ಕೆಲವೊಂದು ವೀರಗಲ್ಲುಗಳು ಸೌಂದರ್ಯದ ಜೊತೆಗೆ ಘಟನೆಯನ್ನು ಪರಿಣಾಮಕಾರಿಯಾಗಿ ಕಟ್ಟಿಕೊಡುತ್ತವೆ. ಇಂತಹ ವೀರಗಲ್ಲುಗಳ ಸಂಖ್ಯೆ ಬಹಳ ಕಡಿಮೆ. ದೊಡ್ಡ ಉಳ್ಳರ್ತಿ ಮತ್ತು ಅಬ್ಬಲೂರಿನ ಕೆರೆಯ ಬಳಿಯಿರುವ ವೀರಗಲ್ಲುಗಳಲ್ಲಿ ಸ್ತ್ರೀಯರ ಬಟ್ಟೆಯನ್ನು ಸೆಳೆದು ಮಾನಭಂಗಕ್ಕೆ ಪ್ರಯತ್ನಿಸಿದ ಚಿತ್ರಣವಿದೆ. ಅಗ್ರಹಾರ ಬಾಚಹಳ್ಳಿ ಮತ್ತು ಅಬ್ಬಲೂರಿನ ವೀರಗಲ್ಲುಗಳು ಕಲಾತ್ಮಕತೆಯ ಕಾರಣದಿಂದ ಮನಸೆಳೆಯುತ್ತವೆ.
ಪೆಣ್ಬುಯ್ಯಲ್ : ವಿವೇಚನೆ
ಯಾವ ಶಾಸನ ಪಾಠದಲ್ಲೂ ಮಾನಭಂಗಕ್ಕೆ ಒಳಗಾದ ಮಹಿಳೆಯರ ವಿವರಗಳು ದೊರೆತಿಲ್ಲ. ಕನಿಷ್ಟ ಪಕ್ಷ ಅವರ ಹೆಸರುಗಳಾದರೂ ಒಂದೂ ದೊರಕಿಲ್ಲ. ಪುರುಷರ ಶೌರ್ಯ ಪ್ರದರ್ಶನಕ್ಕೆ ಮಹಿಳೆಯರು ಬಲಿಯಾಗುವ ಧಾರುಣ ಸಮಾಚಾರ ಪೆಣ್ಬುಯ್ಯಲ್ ವೀರಗಲ್ಲಿನಲ್ಲಿದೆ. ಯಾವುದೇ ಯುದ್ಧವಾಗಲಿ, ಹೋರಾಟವಾಗಲಿ, ಜಗಳವಾಗಲಿ ಅಥವಾ ವೈಯಕ್ತಿಕ ದ್ವೇಷವಾಗಲಿ ಅದಕ್ಕೆ ಮಹಿಳೆಯರು ಮತ್ತು ಮೂಕ ಪ್ರಾಣಿಗಳಾದ ದನ – ಕರುಗಳು ಸುಲಭವಾಗಿ ಬಲಿಯಾಗುತ್ತಿದ್ದವು. ಶತ್ರುಗಳು ಧಾಳಿಯಿಡುವುದು ಮುಂಚೆಯೆ ತಿಳಿಯುತ್ತಿರಲಿಲ್ಲ. ಇದರಿಂದ ಮಹಿಳೆಯರು ಯಾವ ಸ್ಥಿತಿಯಲ್ಲೇ ಇರಲಿ, ಮಲಗಿರಲಿ, ಸುರತದಲ್ಲಿರಲಿ, ಮಗುವಿಗೆ ಮೊಲೆಯೂಡಿಸುತ್ತಿರಲಿ, ಮಕ್ಕಳಿಗೆ ಕೈ ತುತ್ತು ತಿನ್ನಿಸುತ್ತಿರಲಿ, ಹೊಲದಲ್ಲಿ ದುಡಿಯುತ್ತಿರಲಿ ಅಥವಾ ಮನೆಗೆಲಸ ಮಾಡುತ್ತಿರಲಿ ಧಾಳಿಯಿಟ್ಟ ಶತ್ರುಗಳಿಗೆ ಸುಲಭವಾಗಿ ಕೈವಶವಾಗುತ್ತಿದ್ದರು. ಸೇಡಿನ, ದ್ವೇಷದ ಬೆಂಕಿಯನ್ನೇ ಹೊತ್ತವರಂತೆ ಊರುಗಳಿಗೆ ನುಗ್ಗುತ್ತಿದ್ದ ರಾಕ್ಷಸರ ಕೈಗೆ ಸಿಕ್ಕ ಅಬಲೆಯರ ಗತಿ ಏನಾಗುತ್ತಿತ್ತೊ?, ಎಷ್ಟು ಜನ ಮಾನ – ಶೀಲ ಕಳೆದುಕೊಂಡಿರುವರೊ?, ಎಷ್ಟು ಜನ ದೈಹಿಕವಾಗಿ ಊನಗೊಂಡಿರುವರೊ?, ಎಷ್ಟು ಜನ ಹತ್ಯೆಯಾಗಿರುವರೊ?, ಅವಮಾನ ತಾಳಲಾರದೆ ಅದೆಷ್ಟು ಮಹಿಳೆಯರು ಆತ್ಮಹತ್ಯೆ ಮಾಡಿಕೊಂಡಿರುವರೊ ಆ ಭಗವಂತನೇ ಬಲ್ಲ!. ಇಂತಹ ದಾಳಿಯನ್ನು ತಡೆದು ಹಿಂದಕ್ಕಟ್ಟಿದ ಉದಾಹರಣೆಗಳು ಇಲ್ಲ. ಊರು ಕೊಳ್ಳೆ ಹೊಡೆದ ಮೇಲೆ ಕೋಟೆ ಬಾಗಿಲು ಹಾಕಿದಂತೆ ಎಂಬ ಗಾದೆ ಮಾತು ನೂರಕ್ಕೆ ನೂರು ಸತ್ಯವಾದುದು. ಮುನ್ಸೂಚನೆಯಿಲ್ಲದೆ ಹದ್ದುಗಳಂತೆ ಬಂದು ಎರಗಿದರೆ ಯಾರೇನು ತಾನೆ ಮಾಡಲು ಸಾಧ್ಯ?. ಎಚ್ಚೆತ್ತು ಹೋರಾಡುವಷ್ಟೊತ್ತಿಗೆ ಅಚಾತುರ್ಯಗಳು ನಡೆದು ಹೋಗುತ್ತಿದ್ದವು. ಮಹಿಳೆಯರನ್ನು ದೇವಸ್ಥಾನದಲ್ಲಿಟ್ಟು ಗೌರವಿಸುತ್ತಿದ್ದ ನಮ್ಮ ಸಮಾಜ ಅದೇ ವೇಳೆ ಪ್ರತಿಕಾರ, ವಿಜಯದ ನೆಪದಲ್ಲಿ ಅಬಲೆಯರ ಕಗ್ಗೊಲೆಯನ್ನು ಮಾಡುತ್ತಿತ್ತು. ಇಂತಹವರ ವಿರುದ್ಧ ಹೋರಾಡುತ್ತಿದ್ದವರು ಸಾಮಾನ್ಯ ಜನರೇ ಹೊರತು ರಾಜ – ಮಹಾರಾಜರಾಗಲಿ, ಅಧಿಕಾರಿಗಳಾಗಲಿ ಅಲ್ಲ! ಆಯಾ ಗ್ರಾಮದ ಯುವಕರೇ ಇಂತಹ ದಾಳಿಗಳನ್ನು ಎದುರಿಸಿ ಸ್ತ್ರೀ ಸಮೂಹದ ಕಣ್ಣೀರನ್ನು ಒರೆಸಬೇಕಾಗುತ್ತಿತ್ತು. ತಮ್ಮ ಪ್ರಾಣವನ್ನೂ ಲೆಕ್ಕಿಸದೆ ಸ್ತ್ರೀಯರ, ದನ – ಕರುಗಳ ರಕ್ಷಣೆಗೆ ನಿಂತವರಿಗೆ ತೋರಿಸುವ ಒಂದು ಸಣ್ಣ ಗೌರವವೇ ವೀರಗಲ್ಲು ನಿರ್ಮಾಣ.
ಕ್ರಿಸ್ತ ಶಕ ೭ ಅಥವಾ ೮ನೇ ಶತಮಾನದಿಂದ ಆರಂಭಗೊಂಡ ಪೆಂಡಿರ ಉಡೆಉರ್ಚ್ಚುವ ವಿಧಾನವು ೧೩ನೇ ಶತಮಾನದ ಮಧ್ಯಭಾಗಕ್ಕೆ ನಿಂತುಹೋಗುತ್ತದೆ. ಪೆಣ್ಬುಯ್ಯಲಿನ ಕೊನೆಯ ವೀರಗಲ್ಲು ಕ್ರಿಸ್ತ ಶಕ ೧೨೫೮ಕ್ಕೆ ಸೇರಿದ ಚಿಟ್ಟೂರಿನ ವೀರಗಲ್ಲಾಗಿದೆ.[4] ನಂತರದ ಅವಧಿಯಲ್ಲಿ ಉಡೆಉರ್ಚ್ಚುವ ಪ್ರಸಂಗಗಳು ನಡೆದಿಲ್ಲವೆಂದು ಹೇಳಲು ಸಾಧ್ಯವಿಲ್ಲ. ನಂತರವೂ ಸಾವಿರಾರು ಹೋರಾಟಗಳು ನಡೆದು ವೀರಗಲ್ಲುಗಳು ಸ್ಥಾಪನೆಗೊಂಡಿವೆ. ಅನೇಕ ಸ್ತ್ರೀಯರು ಮಹಾಸತಿಯರಾಗಿ ಮರಣಿಸಿದ್ದಾರೆ. ಆದರೆ ಶಾಸನಗಳಲ್ಲಿ ಉಡೆಉರ್ಚ್ಚಿದ ಉಲ್ಲೇಖ ದೊರಕುವುದಿಲ್ಲ. ಇದು ಕುತೂಹಲದ ಜೊತೆಗೆ ಆಶ್ಚರ್ಯವನ್ನು ಉಂಟುಮಾಡುತ್ತದೆ. ಇದಕ್ಕೆ ಎರಡು ಕಾರಣಗಳನ್ನು ಊಹಿಸಬಹುದು. ಮೊದಲನೆಯದಾಗಿ ಧಾಳಿಯಿಡುವವರ ಶೈಲಿ ಬದಲಾಗಿರಬಹುದು. ಅಥವಾ ಗ್ರಾಮಗಳ ರಕ್ಷಣೆಗೆ ಪ್ರತ್ಯೇಕ ತಂಡಗಳೇ ರಚನೆಗಳಾಗಿ ಘಟನೆಗಳನ್ನು ತಡೆದಿರಬಹುದು. ಎರಡನೆಯದಾಗಿ ಉಡೆಉರ್ಚ್ಚುವ ಪ್ರಸಂಗಗಳು ತೀರ ಸಾಮಾನ್ಯವಾಗಿ ಅದನ್ನು ಶಾಸನಗಳಲ್ಲಿ ವಿಶೇಷವಾಗಿ ಉಲ್ಲೇಖಿಸುವ ಅವಶ್ಯಕತೆ ಕಾಣದಿರಬಹುದು. ಅಥವಾ ನಂತರದ ದಿನಗಳಲ್ಲಿ ಶಾಸನ ನಿರ್ಮಾಣವನ್ನು ಒಂದು ಕಲೆಯನ್ನಾಗಿ ಬಳಸದೆ ಕಾಟಾಚಾರದ ಪದ್ಧತಿಯಾಗಿ ಉಳಿಸಿಕೊಂಡಿದ್ದೂ ಇದಕ್ಕೆ ಕಾರಣವಿರಬಹುದು.
ಪೆಣ್ಬುಯ್ಯಲ್ ವೀರಗಲ್ಲುಗಳನ್ನು ಗಮನಿಸಿದರೆ ಮತ್ತೊಂದು ಅಂಶ ಕಂಡುಬರುತ್ತದೆ. ಅದೇನೆಂದರೆ ಹೋರಾಟದಲ್ಲಿ ಮಡಿದ ವೀರನ ಕುಟುಂಬಕ್ಕೆ ದಾನ – ಧರ್ಮ ನೀಡುವ ಪದ್ಧತಿಯಿತ್ತೇ ಹೊರತು ಅವಮಾನಕ್ಕೊಳಗಾದ ಅಥವಾ ಅತ್ಯಾಚಾರಕ್ಕೊಳಗಾದ ಯಾವ ಮಹಿಳೆಗೂ ಪರಿಹಾರ ಸಿಕ್ಕಿದ ಉದಾಹರಣೆಯಿಲ್ಲ. ವೀರರ ಶೌರ್ಯವನ್ನೇ ಚಿತ್ರಿಸುವ ಉಮೇದಿನಲ್ಲಿ ಹಾನಿಗೊಳಗಾದ ಮಹಿಳೆಯರ ನೋವನ್ನು ಹಿಡಿದಿಡಲು ಶಾಸನಗಳು ವಿಫಲವಾಗಿವೆಯೆಂದರೆ ತಪ್ಪಾಗುವುದಿಲ್ಲ.

ಅನುಬಂಧ ೧ – ಮುಖ್ಯ ಪೆಣ್ಬುಯ್ಯಲ್ ಶಾಸನಪಾಠಗಳು
 
ತಾವರೆಕೆರೆ
ಮುಳಬಾಗಿಲು ತಾಲೂಕು, ಕೋಲಾರ ಜಿಲ್ಲೆ
ತಮ್ಮಣ್ಣನ ಹೊಲದಲ್ಲಿ ನಟ್ಟ ವೀರಗಲ್ಲು
(ಎ.ಕ.X – ಮುಳ – ೧೬೧)
ಕ್ರಿ.ಶ. ೯೫೦
೧ ಸ್ವಸ್ತಿಶ್ರೀ ದಿಲೀಪನೊಳಮ್ಬಂ ಪೃತಿವೀರಾಜ್ಯಂಗೆಯ್ಯುತಿರೆ ಮಾ
೨ ಗರಯ್ಯಪಣ್ನಿ ಪೆಣ್ಡಿರನುಡೆಯುಚ್ಚಿಲುಮೆಳ್ತಿನ ತುಱುಗೊಳ
೩ ಲುಮಳ್ಮಿ ಸತ್ತನ್ ಬೆಸಗೆಯ್ದೊಂ ಕೊಯತೂರ ವಿಕ್ರಮಾದಿತ್ಯನ್
೪ ಬಹುಗುಣ
೫ ತೇಜನ್
 
ಮದಲೂರು
ಶಿರಾ ತಾ. ತುಮಕೂರು ಜಿ.
ಕಲ್ಲೇಶ್ವರ ದೇವಾಲಯದ ಮುಂದೆ ಇರುವ ವೀರಗಲ್ಲು
(ಎ.ಕ.XII – ಶಿರಾ – ೪೩)
ಕ್ರಿ.ಶ. ೧೦೦೦
೧ ಸ್ವಸ್ತಿ ಎಡವಯ್ಯ ಪೆಣ್ಡಿರುಡೆ
೨ ಯುಳ್ಚುವಲ್ಲಿ ಕಾದು ಸತ್ತಂ ಅವರ ಮಗ
೩ ನ ಮಗಂ ಜಕ್ಕ ಪೆಣ್ಡಿರುಡೆಯುಳ್ಚುವ ಪುಯ್ಯಲುಂ ತುಱು
೪ ಯ್ಯಲುವ ಕೇಳ್ದು ತಾಗಿ ಕಾದಿ. ದತೆಯ. ತ್ತೊಲಗ. ಸಿನ್ದರಕುಲದಾ
೫ ನೆ ಸತ್ತಂ ಮಂಗಳಂ
 
ಅಡಗಂಟ
ಶಿಕಾರಿಪುರ ತಾಲೂಕು, ಶಿವಮೊಗ್ಗ ಜಿಲ್ಲೆ
ಬಸವಣ್ಣನ ದೇವಾಲಯದ ಮುಂದೆ
(ಎ.ಕ. VII ಶಿಕಾರಿ ೮೩)
ಕ್ರಿ.ಶ. ೧೦೫೮
೧ ಸ್ವಸ್ತಿ ಸಮಸ್ತ ಭುವನಾಶ್ರಯಂ ಶ್ರೀ ಪೃಥ್ವೀವಲ್ಲಭ ಮಹಾರಾಜಾಧಿರಾಜ
೨ ಪರಮೇಶ್ವರ ಪರಮ ಭಟ್ಟಾರಕಂ ಸತ್ಯಾಶ್ರಯ ಕುಳತಿಳಕಂ ಶ್ರೀಮಚ್ಚಾಳು
೩ ಕ್ಯಾಭರಣಂ ಶ್ರೀಮದಾಹವಮಲ್ಲದೇವರರಾಜ್ಯಮುತ್ತರೋತ್ತರಾಭಿವೃದ್ಧಿ
೫ ವಾಕ್ಯಕೊಂಗುಣಿವರ್ಮ್ಮಧರ್ಮ್ಮ ಮಹಾರಾಜಾಧಿರಾಜಂ ಕೋಳಾಲ ಪುರವರೇಶ್ವರಂ ನನ್ದಗಿರಿನಾ
೬ ಥ ಮದಗಜೇಂದ್ರಲಾಂಚನಂ ಪದ್ಮಾವತೀಲಬ್ಧ ವರಪ್ರಸಾದಂ ನನ್ನಿಯಗಂಗ ಗಂಗಕುಸುಮಾ
೭ ಯುಧ ಮಣ್ಡಳಿಕಮಕುಟ ಚೂಡಾಮಣಿ ಶ್ರೀಮಚ್ಚಾಳುಕ್ಯ ಗಂಗಪೆರ್ಮ್ಮಾನಡಿ ವಿಕ್ರಮಾ
೮ ದಿತ್ಯದೇರ್ವ್ವನವಾಸಿಪನ್ನಿರ್ಚ್ಚಾಸಿರಮುಂ ಸಾನ್ತಳಿಗೆ ಸಾಸಿರಮುಂ ನೊಳಂಬವಾಡಿ ಮೂವತ್ತಿ.
೯ ಸಿ ಮೊಳಗಾಗಿ ಗಂಗಮಣ್ಡಳಂ ತೊಂಭತ್ತಱುಸಾಸಿರಮುಂ ದುಷ್ಟ್ಯನಿಗ್ರಹ ವಿಸಿಷ್ಟಪ್ರತಿ.
೧೦ ನದಿಂ ರಾಜಧಾನಿ ಬಳ್ಳಿಗಾವೆಯಲು ಸುಕಶಂಥಾವಿನೋಧದಿಂದ ರಾಜ್ಯಂಗೆಯ್ಯುತ್ತಮಿರೆ ಸಮಸ್ತರಾಜ್ಯಭಾರ
೧೧ ನಿರೂಪಿತ ಮಹಾಮಾತ್ಯ ಪದವೀವಿರಾಜಮಾನ ಮಾನೋನ್ನತ ಪ್ರಭುಮಂತ್ರೋತ್ಸಾಹ ಶಕ್ತಿ
೧೨ ತ್ರಯಸಂಪನ್ನರಪ್ಪ ಶ್ರೀಮತ್ಪೆರ್ಗ್ಗಡೆ ನಾರಣಯ್ಯಂ ಪ್ರಮುಖ ಕರಣಂ ಬನವಾಸೆಪಂ ನಿರ್ಚ್ಛಾಸಿರ
೧೩ ಮನನುಭವಿಸುತ್ತಮಿರೆ ಜಿಡ್ಡಳಿಗೆಯೆಳ್ಳತ್ತರ ಅರಸಿಮಯ್ಯಂ ನಾಳ್ಗಾವುಣ್ಡುಗೆಯ್ಯೆರ್ಚ್ಛಾಸಿರ
೧೪ ಯ ಗೊಗ್ಗಿಸೆಟ್ಟಿಯ ಮಗಂ ಮಾಚಯ್ಯನೂರ್ಗಾವುಣ್ಡುಗೆಯ್ಯೆ ಸಕವರ್ಷ ೯೭೯ ತ್ತೆನೆಯ ಹೇಮಳಂಬಿಸಂವತ್ಸ
೧೫ ರದ ಪಾಲ್ಗುಣ ಬಹುಳ ೧ ಆದಿವಾರದನ್ದು ಜೇಡರಘಟ್ಟಿಮಡಿಯಂಗೆರಿಯನಿಱಿದು ತುಱುವಂ ಕೊಣ್ಡು
೧೬ ಪೆಣ್ಡಿರುಡೆಯನುರ್ಚ್ಚಿದರೆಂಬ ಪುಯ್ಯಲಂ ಕೇಳ್ದು ಕಡಿಗಣಿಸದೆ ಮಾಚಗಾವುಣ್ಡನಟ್ಟಿ ಮುಟ್ಟಂ ಜಿತೇನ ಲಭ್ಯತೇ
೧೭ ಕ್ಷ್ಮೀಮೃತೇನಾಪಿಸುರಾಂಗನಾ ಕ್ಷಣವಿಧ್ವಂಸಿನಿ ಕಾಯೇ ಕಾ ಚಿನ್ತಾ ಮರಣೇ ರಣೇ|| ಯಂಬೀ ಶ್ಲೋಕಾರ್ಥಮನಾತ್ಮಗತಂ
೧೮ ಬಗೆದು ಸಂಗ್ರಾಮಮಂ ಪರಿಚ್ಛೇದಿಯಾಗಿ ಮಾರ್ಬ್ಬಲದಾಳಂ ಮೂದಲಿಸಿ ಬೆಳಗವತ್ತಿಯಲು
೧೯ ತುಱುವಂ ಮಗುಳ್ಚಿ ಪಲರನಿಱೆದು ಕಡಿಖಣ್ಡಮಾಗಿ ಸುರಲೋಕ ಪ್ರಾಪ್ತನಾದಡ ವರಣ್ನಂ ಚಿ
೨೦ ಟ್ಟಗಾವುಣ್ಡನುಂ ಮಾಚಗಾವುಣ್ಡನುಂ ಭಾರ್ಯ್ಯೆ ಚಾಗಿಯಬ್ಬೆಯುಮವರ ಮಗ ನಾಲಯ್ಯನು ಮಿಳ್ದುಮತ್ತಿಗಟ್ಟದ ಬ
೨೧ ಯಲೊಳ್ ಬ್ರಾಹ್ಮಣಂ ಮದುವಯ್ಯಂಗೆ ಕಾಲಂಕರ್ಚ್ಚಿ ಧಾರಾಪೂರ್ವ್ವಕಂ ಬಿಟ್ಟಗಳ್ದೆ ಕಮ್ಮ ೩೦ ಪೆಳ್ದಲೆಮತ್ತ ೧ ಇನ್ತೀ
೨೨ ಧರ್ಮ್ಮಮಂ ಪ್ರತಿಪಾಳಿಸಿದಂಗೆ ಬಾಣರಾಸಿಯಲು ಸಾಸಿರ್ಬ್ಬ ಬ್ರಾಹ್ಮಣರ್ಗ್ಗೆ ಸಾಸಿರ ಕವಿಲೆಯುಂ ಕೊಟ್ಟಪಲ ಇದನಳಿದಂಗೆ
೨೩ ಸಾಸಿರ
೨೪ ಕವಿಲೆ
೨೫ ಯುಂ ಸಾ
೨೬ ಸಿರ್ವ್ವಬ್ರಾ
೨೭ ಹ್ಮಣ
೨೮ ರುಮಂ
೨೯ ಕೊನ್ದ
೩೦ ಪಲ
 
ಉದ್ರಿ
ಸೊರಬ ತಾ. ಶಿವಮೊಗ್ಗ ಜಿಲ್ಲೆ
ಬನಶಂಕರಿ ದೇವಾಲಯದ ಸಮೀಪದ ಜಮೀನಿನಲ್ಲಿ
(ಎ.ಕ. VIII ಸೊರಬ ೧೪೧)
ಕ್ರಿ.ಶ. ೧೧೨೮
೧ ಸ್ವಸ್ತಿ ಸಮಸ್ತ ಭುವನಾಸ್ರಯಂ ಶ್ರೀಪ್ರಿಥ್ವೀವಲ್ಲಭ ಮಹಾರಾಜಾಧಿರಾಜಂ ಪರಮೇಸ್ವರಂ ಪರಮಭಟ್ಟಾರಕಂ ಸತ್ತ್ಯಾಸ್ರ
೨ ಯ ಕುಳತಿಳಕಂ ಚಾಳುಕ್ಯಾಭರಣಂ ಶ್ರೀಮತುಭೂರ್ಲ್ಲೋಕಮಲ್ಲದೇವರ ವಿಜೆಯ ರಾಜ್ಯ ಮುತ್ತರೋತ್ತರಾಭಿವೃದ್ಧಿ
೩ ಪ್ರವರ್ದ್ಧಮಾನಮಾಚಂದ್ರಾರ್ಕ್ಕತಾರಂಬರಂ ಸಲುತ್ತಮಿರೆ || ಸ್ವಸ್ತಿ ಸಮಧಿಗತ ಪಂಚಮಹಾಸಬ್ದ ಮಹಾಮಂಡಳೇ
೪ ಸ್ವರಂ ಬನವಾಸೀಪುರವರಾಧೀಸ್ವರಂ ಕದಂಬ ಚಕ್ರೇಸ್ವರಂ ಶ್ರೀಮಜ್ಜಯಂತೀ ಮಧುಕೇಶ್ವರದೇವಲಬ್ಧ ವರಪ್ರಸಾಧಿ
೫ ತರುಮಪ್ಪ ಶ್ರೀಮತೈಲಪದೇವರು ಬನವಾಸಿಪನ್ನಿರ್ಚ್ಛಾಸಿರಮುಮಂ ಸಾಂತಳಿಗೆ ಸಾಯಿರಮುಮಂ ಸುಖಸಂಕತಾ
೬ ವಿನೋದದಿಂ ರಾಜ್ಯಂಗೆಯುತ್ತಮಿರೆ|| ತತ್ಪಾದಪದುಮೋಪಜೀವಿ|| ಸ್ವಸ್ತಿ ಶ್ರೀಮನು ಮಹಾ ಪ್ರಧಾನಂ ಮನೆವೆ
೭ ರ್ಗ್ಗಡೆ ದಂಡನಾಯಕಂ ಮಸಣೈಯಂ ಶ್ರೀಮಚ್ಚಾಳುಕ್ಯವಿಕ್ರಮವರ್ಷದ ೫೨ ನೆಯ ಪರಾಭವ ಸಂವತ್ಸರದ
೮ ಪಾಲ್ಗುಣ ಸುದ್ಧ ಚತುರ್ದ್ಧಸೀ ಸೋಮವಾರದಂದು ತನ್ನ ಸಮಸ್ತ ಸಾಧನಮುಂ ಮೈದುನ ಕಾಳಿಗೌ(ಡ)ನಾ
೯ ಯಕನ್ಮಂ ಈಸಾಪುರಕ್ಕೆ ಬೆಸಸೆ ಪೆರ್ಮ್ಮಾಡಿಸಾನ್ತರು ಕೋಟೆಯಂ ಪರಿಮುತ್ತ ಮುತ್ತಿ ಕೈವೀಸುವಾಗಳೆ ಸಾಸಿರ್ವ್ವರ್ಗ್ಗಳಿವಾಗೆಯುಂ
೧೦ ಪೆಂಡಿರುಡೆ ಉರ್ಚ್ಚುವಾಗಳು ಕಂಡುದಂಕಳಿ ಪಲಾಗದೆಂದು ಕಾಳಿಗನಾಯಕ ಗಂಧವಾರಣಂ ಬಂರ್ಮ್ಮುಸಾಂನ್ತನ ಪರಿಯೆ || ಎತ್ತಿದ ಸಾನ್ತರ
೧೧ ಭೂಪನಮೊತ್ತದ ನಾಯಕರು ಮುತ್ತಲಿಸಾರಪುರಮಂ ಸುತ್ತಿಕೈವೀಸಿಕಾದಲೆ ಚಿತ್ರವಿದಂಪರಿದುಬಮ್ಮುಸಾನ್ತರನಿಱಿದ ||
೧೨ ಕಡುಮುಳಿದು ಬಮ್ಮು ಸಾಂತಂ ಕಡಿತಲೆ ಪಲಗೆಯುಮ ಕೊಂಡು ಸಾನ್ತರನಾಳಂ ಕಡಿ ಖಂಡಮಾಡಿ ಪೋಯ್ದಡೆ ಕೆಡೆದು
೧೩ ದು ಧಾರಿಣಿಯ ಮೇಲೆ ವೈರಿ ಸಮೂಹಂ || ರಣರಂಗಸೂದ್ರುಕಂ ಬಲ್ಕಣಿ ಸುಭಟಂ ಸೆಣಸುವರಿಬಲಂಗಳ ಸಿರಮಂ
೧೪ ಖಣಿಲೆನೆ ಪೊಯ್ಪಾಳ್ದೀಗಳೆ ಪೆಣಮಯಮಾಯ್ತಸಿತುನೂಂಕಿದರಿಬಲಮನಿತು || ಅನ್ತಾಸಾಂತರ ಭೂಪನುಮುಂ
೧೫ ನ್ತಣನಾಯಕರಿದಿರ್ಚ್ಚಿದಾಹವದೆಡೆಯೊಳೆಮುನ್ತಾಗಿ ಬಮ್ಮುಸಾನ್ತಂ ಶಾಂತಳೆತಿಱು ದಮರಲೋ
೧೬ ಕಪ್ರಾಪ್ತನಾದ || ಅಸಮುಪಳ ಕಣೆಯಕೂನ್ತಂ ಮಸದ ಸರಲು ಮೆಯ್ಯನುಚ್ಚೆಬಮ್ಮು ಗಸಾಂತಂ ಬಸ
೧೭ ಮಳಿದು ಬೀಳೆ ಧುರದೊಳ್ ಎಸೆದುದು ರಣರಂಗದೊಳಗೆ ದೇವದುಂದುಭಿ ನಭದೊಳ್ ||
೧೮ . . . . . . . . . . . . . ಯಬೆ ಸಾನ್ತಲೆ ಕಲ್ಲನಿಲಿಸಿದಳ್ ಕಾಳೋಜನ ಬೆಸನ್
 
ಕಾಗಿನೆಲ್ಲಿ
ಹಿರೇಕೆರೂರು ತಾಲೂಕು, ಹಾವೇರಿ ಜಿಲ್ಲೆ
ಎಸ್.ಐ.ಐ. XVIII ೧೬೯
ಕ್ರಿ.ಶ. ೧೧೩೫
ಮೊದಲನೆ ಭಾಗ
೧ ಸ್ವಸ್ತಿ ಸಮಸ್ತ ಪ್ರಶಸ್ತಿ ಸಹಿತಂ ಶ್ರೀಮನ್ಮ ಹಾಮಣ್ಡಳೇಶ್ವರಂ . . . . . ಮಲ್ಲಿಕಾರ್ಜ್ಜುನದೇವರ ಅಗ್ರಹಾರ
೨ ಹಾಹನೂರ ಕಾಪಿಗೆ ಪೇಳ್ದಲ್ಲಿ ಚಾಳುಕ್ಯವಿಕ್ರಮಕಾಲದ (೬) ೦ನೆಯ ರಾಕ್ಷ (ಸ*) ಸಂವತ್ಸ –
೩ ರದ ಚೈತ್ರ ಶುದ್ಧ ೨ ಸೋಮವಾರದಂದು ಮಹಾಮಣ್ಡಳೇಶ್ವರಂ ಬಿಟ್ಟಿಯರಸಂ ಹಾಹನೂರ
ಎರಡನೆ ಭಾಗ
೪ ಸುತ್ತಿಕೊಂಡಕೋ(ಟೆ) ಹೋಗಿ ಪೆಂಡಿರುಡೆಯುರ್ಚ್ಚುವಲ್ಲಿ ಹೆಱಗೆ ಹಳಿ(ವ)ರ ಗಂಡಂ ಬಂಟರ ಬಾವಂ . .
೫ ರತೊತ್ತು ಜಿಡುಗೂರ ಮಲ್ಲೆಯನಾಯಕನ ತಮ್ಮ ನೆಕ್ಕಟಿಗ ರಾಜಣಂ ಕಂಡು ಬಪ್ಪ . .
೬ ಕುದುರೆಯಂ ಕರದು ಮೂದಲಿಸಿ ಪರಿದು ತಾಗಿಯರ್ಮ್ಮಿದರಂ ಕೊಂದು ಅಂಜಿದರಂ (ಕಾ)ಯ್ದು
೭ ಕಳಿಪಿ ಪಗೆಯ ಬೀಡು ಸ(೦ಗ)ಡಮುಂ ಪೊಗಳೆ ತಮ್ಮಣ್ಣನ ಪೆಸರುಮಂ ತನ್ನ ಗಂಡುಮ ನಿ-
೮ (ಲಿಸಿ) ಮುಂದಣಡಿಯಂ ಪೆಱಗಿಡದೆ ಸುರಲೋಕ ಪ್ರಾಪ್ತನಾದ
 
ಮುತ್ತೂರು
ಹಿರೇಕೆರೂರು ತಾಲೂಕು, ಹಾವೇರಿ ಜಿಲ್ಲೆ
ಕ.ಇ. VI ೨೬
ಕ್ರಿ.ಶ.೧೧೩೮
ಮೊದಲ ಭಾಗ
೧ ಸ್ವಸ್ತಿ ಶ್ರೀಮತು ಚಾಳುಕ್ಯಭೂಲೋಕವರ್ಷದ ೬ಱೆನೆಯ ಕಾಳಯು –
೨ ಕ್ತ ಸಂವತ್ಸರದ ಪುಸ್ಯ ಸು ೫ ಆದಿವಾರದಂದು ಮುತ್ತೂ –
೩ ರ ಕಮ್ಮನವಳ್ಳಿಯ ಜಕಿಸೆಟ್ಟಿ ಊರನೞಿದು ಪೆಂಡಿರುಡೆ
೪ ಯುರ್ಚ್ಚಲು ಕಮ್ಮಾರ ಮಾಚ ತಳುತಿಱಿದು ಸುರಲೋಕ
೫ ಪ್ರಾಪ್ತನಾದ || ಆತನ ಅಣ್ನಂ ಹಳ್ಳಿಗಂಗೆಗೊಟ್ಟಗಡಿಯ ಜಕ್ಕಿ –
ಎರಡನೆ ಭಾಗ
೬ ಗಾವುಂಡಂ ಕಂಕಗಾವುಂಡಂ ಸಮಸ್ತ ಪ್ರಜೆಗಳುಂ ಬಿಟ್ಟ ಗದ್ದೆ ದೇವರ ಕೆಯ್ಯಿಂ ಬಡಗ
೭ ಬಿಟ್ಟ ಕಮ್ಮಂ ೧೨ ಹಕ್ಕಲ ಕಂಮ್ಮ ೫೦ ಯಿದನಾವನೋರ್ವ್ವನಳಿದವಂ
೮ ಗಂಗೆಯ ತಡಿಯಲು ಕವಿಲೆಯಂ ಕೊಂದ ಮಹಾಪಾತಕನ ಪೋದ ನ –
೯ ರಕಕೆ ಪೋಪರು ||
[1] ಅಂತರವಳ್ಳಿ, ರಾಣಿಬೆನ್ನೂರು ತಾಲೂಕು, ಹಾವೇರಿ ಜಿಲ್ಲೆ
[2] ಸಂಡ,  ಎ.ಕ. VII, ಶಿಕಾರಿ – ೩೦೭, ಕ್ರಿ. ಶ. ೧೦೧೬
[3] ಚೋರಡಿಯ ವೀರಗಲ್ಲಿನ ಚಿತ್ರವನ್ನು ಒದಗಿಸಿದವರು ಮಿತ್ರ ಡಾ. ಜಗದೀಶ ಅಗಸೀಬಾಗಿಲವರ್ ಮತ್ತು ಸಂಡ ವೀರಗಲ್ಲಿನ ಚಿತ್ರ ಒದಗಿಸಿದವರು ಮಿತ್ರರಾದ ಡಾ. ಪ್ರಭಾಕರರಾವ್
[4] ಚಿಟ್ಟೂರು, ಎ.ಕ. VIII, ಸೊರಬ – ೫೧೭, ಕ್ರಿ. ಶ. ೧೨೫೮
ಪೆಣ್ಬುಯ್ಯಲ್ (4)
ಕೊರಕೋಡು
ಸೊರಬ ತಾಲೂಕು, ಶಿವಮೊಗ್ಗ ಜಿಲ್ಲೆ
ಕಲ್ಲೇಶ್ವರ ದೇವಾಲಯದ ಮುಂದೆ
ಎ.ಕ. VIII, ಸೊರಬ – ೧೭೫
ಕ್ರಿ.ಶ. ೧೧೫೫
೧ ಸ್ವಸ್ತಿ ಶ್ರೀಮಚ್ಚಾಳುಕ್ಯಚಕ್ರವರ್ತ್ತಿ ತ್ರೈಳೋಕನಮಲ್ಲದೇವಂ ಸುಖದಿಂ ರಾಜ್ಯಂಗೆಯ್ಯುತ್ತಿರೆ ಸಕ ನ್ರಿಪ –
೨ ಕಾಳಾತೀತ ಸಂವತ್ಸರಂಗಳು ೧೦೭೭ನೆಯ ಯುವಸಂವತ್ಸರದಧಿಕ ಫಾಲ್ಗುಣ ಬಹುಳ ೩ ಸೋಮವಾರದಂ –
೩ ದು ಶ್ರೀಮನ್ಮಮಹಾಮಂಡಳೇಶ್ವರಂ ಜಗದೇವರಸರ ಬೆಸದಿಂ ಮದಸಾಲೆಯ ಕಾಳರಸಂ ಸಮಸ್ತ ಸಾಮಾ –
೪ ತ್ತಿಯಂಬೆರಸು ಬಂದು ಶ್ರೀಮದನಾದಿಯಗ್ರಹಾರಂ ಕುಪ್ಪಗಡೆಯ ಹಳ್ಳಿ ಕೊರಕೋಡನಿಱಿದು ತುಱುವಂ ಕೊಂ
೫ ಡುಡೆಯುಚ್ಚಿ ಹೋಹಾಗಳಲ್ಲಿ ಹುಟ್ಟಿದ ಬಾವಗಾವುಂಡನ ಮಗಂದಿರು ದೇವಗಾವುಂಡನುಂ ಮಲ್ಲಗಾವುಂ
೬ ಡನುಂ ಬಿಲ್ಲಮಂಬುಮಂ ಕೊಂಡೀರ್ವ್ವರುಂ ಹೆಬ್ಬಾಗಿಲಡ್ಡಂ ನಿಂದು ಗುಹೆಯ ಬಾಗಿಲೊಳು ಸಿಂ –
೭ ಹನಿಪ್ಪಂತೆ ತಾಗಿ ತಳ್ತೆಸುವಾಗಳು ಕಾರಮಳೆ ಕಱೆದಂತೆಯುಂ ಕಡಂದುರಹುಟ್ಟಿಯ
೮ ಕೆಣಕಿದಂತೆಯುಂ ಕವಿದ ಕಾಲಬಾಯೊಳಂ ಜವನೊಕ್ಕಿಲಿಕ್ಕಿದಂತೆ ತೊತ್ತಳ –
೯ ಳದುಳಿದ ವೋಲುತಂ ಕಯ್ಯನೆರದುಂ ಬಿಲ್ಲುತಿರುಮಂ ಪಱಿವಂನ್ನವೆಚ್ಚು ನೆಱೆಯದೆ ಕಟ್ಟಿದಲಗಂ ಕಿ –
೧೦ ತ್ತು. ಲ್ಕುಱಿಯ ಹಿಂಡಂ ತೋಳಂ ಪೊಕ್ಕಂತೆಯುಂ ಕರ್ಬ್ಬುದೋಂಟವನಾನೆ ಪೊಕ್ಕಂತೆಯುಂ –
೧೧ ನಿಕ್ಕುರಳಿಲುಪೊಕ್ಕುದೊಳಹಿಂಡು ಕುತ್ತಿ ನೂಂಕುತ್ತ ಬಪ್ಪಾಗಳು || ವ್ರಿತ್ತ || ಮಲೆದಿದಿರಾಂತ ಮಾರ್ವ್ವಲ
೧೨ ವನಳ್ಕುಱೆ ತಾಗಿ ಭುಜಪ್ರತಾಪದಿಂದಲಗನೆ ಕಿರ್ತ್ತು ಪೊಯ್ಯೆ ನಿರುತಂ ಕಣಕಾಲ ಮೊಳಕಾಲ್ಮು –
೧೩ ಖಂ ಭುಜೆನುತಲೆಬಳೆಯಾಗೆ ಸಂಬಳಿತಯೋಪಿನದೊಂದೆರಡಟ್ಟಿಯೋಡಲುಂ ತೊಲಗದೆ ನಿಂದು
೧೪ . . . . ಳಿಱಿದರಿಬ್ಬರುಮಾಹವರಂಗಭೂಮಿಯೊಳು | ಅಂತವರಿಬ್ಬರುಂ ಪೋಗದೆ ನಿಂದುದಂ ಕಂಡು ಪೊ
೧೫ ರಿದಾಳು ಕುದುರೆಯಮೊರ್ಬ್ಬಂತಾಗಿಯೆ ಸಲ್ವಿಱಿಯಲುಂ ಕೋಲ್ಕೊಂತಂಗಳೂಡಾಗಿ ಬಿರ್ದ್ದು
೧೬ ಸುರಲೋಕಪ್ರಾಪ್ತರಾದವರಿರ್ಬ್ಬರ ಪೆಣನಂ ಮೆಟ್ಟಿ ತುಱುಪರಿಯಲವರಿಬ್ಬರಿಂ ಕಿೞಿಯ ಬೊಪ್ಪಗಾ –
೧೭ ವುಂಡ ತಂಮಂಣಂದಿರಿಬ್ಬರ ಕಳೇಬರವಂ ಕಂಡು ಸೈರಿಸಲಾಱದೆ ನಿಮ್ಮಾದುದನಪ್ಪೆ ನಲ್ಲದೊಡೇಂ ತುಱು
೧೮ ವಂ ಮಗುಳ್ಚಿ ಬಪ್ಪೆನಿರದೊಂದೆಮೆಯ್ಯೊಳು ಹಿಂದಹತ್ತಲಾತಂಗೆ ಪಡಿಬಲದಾಗಿ ಮಂಡಳಿಕಂ ವುದ್ದ –
೧೯ ರೆಯೆಕ್ಕಲರಸನಾಳ್ಕುದರೆಯಂ ಹೇಳಲಾ ನೆಱವಂ ಕೂಡಿಕೊಂಡು ಹಾಲ್ಗಟ್ಟದ ಬಯಲ
೨೦ ಲೊಡ್ಡನೊಡ್ಡಿದರಿಬಲವಂ ಬೊಪ್ಪಗವುಂಡ ಕೊಂದು ತುಱುವಂ ಮಗುಳ್ಚಿ ಕೊಂಡುಬಂದಣ್ನಂ
೨೧ ದಿರಂ ಸಂಸ್ಕಾರಿಸಿ ಜಲದಾನಕ್ರಿಯೆಯ್ಮಂ ಪರೋಕ್ಷ ವಿನಯಮುಮಂ ಮಾ –
೨೨ ಡಿ ಯಿರ್ಬ್ಬಗ್ಗಂ ಕಲ್ಲನಿಱಿಸಿದಲ್ಲಿ ಮಂಗಳ ಮಹಾ ಶ್ರೀ ಶ್ರೀ ಶ್ರೀ ಶ್ರೀ
 
ತಾಳಗುಂದ
ಶಿಕಾರಿಪುರ ತಾಲೂಕು, ಶಿವಮೊಗ್ಗ ಜಿಲ್ಲೆ
ಪ್ರಣವೇಶ್ವರ ದೇವಾಲಯದ ಮುಂದಿನ ವೀರಗಲ್ಲು
(ಎ.ಕ. VII ಶಿಕಾರಿ ೧೮೧)
ಕ್ರಿ.ಶ.೧೧೭೦
೧ ಸ್ವಸ್ತಿ ಶ್ರೀಮತು ಕಳಚುರ್ಯ್ಯ ಚಕ್ರುವರ್ತ್ತಿ ರಾಯಮುರಾರಿ ಸೋವಿದೇವ ವರುಷದ ವಿರೋಧಿಕ್ರಿತು
೨ ಸಂವತ್ಸರದ ಆಶ್ವಜ ಬಹುಳ ೪ನೇ ಆದಿವಾರದಂನ್ದು ಶ್ರೀಮನುಮಹಾಪ್ರಭಾ . .
೩ ಬನವಸೆನಾಡ ಹೆಗ್ಗಡೆ ದಂಡನಾಯಕ ಜೊಳಿಕ್ಯಕೇಸಿಮಯ್ಯನು ಸಂತ್ತಳಿಗೆನಾ
೪ ಡ ಬಳಿಯ ಬಾಡದ ಅಳಹೂರ ನಿಱುದು ಪೆಂಡಿರಉಡೆಉಚ್ಚಿಕೊಂ
೫ ಡು ಹೋಹಲ್ಲಿ ನಾಡಕುಳತಿಳಕಮಪ್ಪ ಮುಕ್ಕಡರ ಸೋವಿಸೆಟಿಯ ಮಗಂ ಕಾಳೆಯ
೬ ನಾಯಕತಳ ಕುದುರೆಯಂ ನಿಱಿದು ಪಲರಂ ಕೊಂದು ತುಱುವಂ ಮಗುಳ್ಚಿ ಸು
೭ ರಲೋಕ ಪ್ರಾಪ್ತನಾದ | ಆತನ ಮಗಂ ಸೋಮೆಯ ಬಮ್ಮಯಂಗಳು ಪರೋಕ್ಷ
೮ ವಿನಯದಿಂ ಮಾಡಿ ಕಲಂ ನಿಱಿಸಿದರು || ದ್ವಾವಿ ಮೌಪುರುಶೌಲೋಕೇಸೂರ್ಯ ಮಂಡ್ಡಳಭೇದಿನೌ
೯ ಪರಿಬ್ರಾಟುಯೋಗಯುಕ್ತಶ್ಚರಣೇಶೂರಮುಖೇಹತಃ ||
 
ಜಂಬೂರು
ಶಿಕಾರಿಪುರ ತಾಲೂಕು, ಶಿವಮೊಗ್ಗ ಜಿಲ್ಲೆ
ಎ.ಕ. VII ಶಿಕಾರಿಪುರ – ೭೫
ಕ್ರಿ.ಶ. ೧೧೭೫
೧ ಸ್ವಸ್ತಿ ಶ್ರೀಮತು ಕಳಚುರ್ಯ ಭುಜಬಳ ಚಕ್ರವರ್ತಿ ರಾಯಮು
೨ ರಾರಿ ಸೋವಿದೇವವರ್ಷದ ೮ನೆಯ ಜಯಸಂವತ್ಸರದ ಪಾ
೩ ಲ್ಗುಣ ಸುದ್ಧ ೧೪ ಆದಿವಾರದಂದು ಶ್ರೀಮತ್ ಅನಾ
೪ ದಿ ಅಗ್ರಹಾರಂ ಜಂಬೂರ ಸಾಸಿರ್ವ್ವರ ಬೆಸ
೫ ದಿಂ ದೀವರ ಬಾಚೆಯ ಬಿಟ್ಟೆಯೂರ ಸಿಂಗದ ಮಂಚಗೌಡ ಯೂರ
೬ ನಿಱಿದು ಹೆಂಡಿರುಡೆಯುರ್ಚ್ಚಿ ತುಱುವಂ ಕೊಂಬಲಿ
೭ ಹಲರಂ ಕೊಂದು ಸುರಲೋಕ ಪ್ರಾಪ್ತನಾದ || ಜಿತೇನ ಲಭ್ಯತೇ . . . .
೮ ಲಕ್ಷ್ಮೀಮ್ರಿತೇನಾಪಿ ಸುರಾಂಗನಾ ಕಣಯೂರ್ದನಿ ಕಾಯೇ ಕಾ ಚಿತ್ತೇ
೯ ಮರಣೇರಣೇ
 
ಕುಪ್ಪಟೂರು
ಸೊರಬ ತಾಲೂಕು, ಶಿವಮೊಗ್ಗ ಜಿಲ್ಲೆ
ನಾಡಿಗರ ತೋಟದಲ್ಲಿರುವ ವೀರಗಲ್ಲು
(ಎ.ಕ. VIII ಸೊರಬ ೨೫೧)
ಕ್ರಿ.ಶ. ೧೧೭೭
೧ ಸ್ವಸ್ತಿ ಶ್ರೀಮತು ಕಳಚುರ್ಯ್ಯ ಭುಜಬಳ ಚಕ್ರವರ್ತ್ತಿ ರಾಯ
೨ ಮುರಾರಿ ಸೋವಿದೇವವರ್ಷದ ೧೦ನೆಯ ದುರ್ಮ್ಮತಿಸಂವತ್ಸರದ
೩ ಮಾಘದ ಪುಣ್ನಮಿ ಸೋಮವಾರದಂದು || ಕಂದ || ಬನವಸೆನಾಡಂ ಹಡ
೪ ದಿಂತನುನಯದಿಂ ವಿಕ್ರಮಾಂಕನಾಳುತ್ತಿರಲಾ ಮನುನೀತಿಮಾರ್ಗ್ಗ
೫ ವೊಪ್ಪುವಧನದ ಶ್ರೀಕುಪ್ಪಟೂರ ಸಾಸಿರ್ವ್ವರ್ಕ್ಕಳು || ಸುಖವಿರ
೬ ಲನ್ತಾವೂರಂ ಮಖಮಂ ಕಿಡಿಪ ಸುರನನ್ತೆ ಕಿಡಿಸಲು ಬರ್ಪ್ಪಾ ಸು
೭ ಖರಹಿತ ಗವುಡಸಾಮಿಯ ಸಖರೊಳಗಾಗೆಯ್ದೆಪಿಡಿಯೆ ಪಾರ್ವ್ವರು
೮ ಸೆಱೆಯ || ವ || ಅನ್ತಾಗವುಡಸ್ವಾಮಿ ದಣ್ಡನಾಥಂ ಸಿದ್ಧಾಯಮಂ ನೆ
೯ ಱೆಯೆ ಕೊಂಡನ್ಯಾಯದಿಂದುಚ್ಚಂಗಿಯ ಹಡುದೇವನ ಧಾಳಿಯಂ
೧೦ ತಂದು ಗ್ರಾಮಮಂ ಮೂವಳಸಾಗಿ ಮುತ್ತಿ ಯಿಱಿದು ಸೂಱೆಯಂ
೧೧ ಕೊಂಡುಡೆಯುರ್ಚ್ಚಿ ಸೆಱೆಯಂ ಪಿಡಿಯೆ || ಪಿಡಿವುದುಮನ್ತಾಕ್ಷಣದಿಂ ದಿ
೧೨ ಡುಕೆಯ ನಾಯಕ ತನೂಜನಂ ಕರೆದಾಗಳು ಕಡುಗಲಿ ಕೇತೆಯ
೧೩ ನಾಯಕನಿಂ ಬಿಡಿಸಿ ಸ್ತ್ರೀ ಗೋವನೆಂದು ಬೆಸಸಲಶೇಷ || ವ || ಅನ್ತು ಬೆಸಸುವು
೧೪ ದುಂ ಮಾರಿಯ ಮಸಕದನ್ತೆ ಮಾಮಸಕಂ ಮಸಗಿ ಪಲವರಂ ತಳುತ್ತಿಱಿದು
೧೫ ಸೆಱೆಉಯಂ ಜೀವಧನಮುಮಂ ಮಗುಳ್ಚಿ ಸುರಲೋಕ ಪ್ರಾಪ್ತನಾದನದಕಶೇಷಮ
೧೬ ಹಾಜನಂ ಮೆಚ್ಚಿ ನೆತ್ತಗೊಡಗೆಯ್ಯಂ ದಾತನ ಮಗಂ ಮಾಕೆಯನಾಯಕಂ
೧೭ ಗೆ ಹಾದಕೆಯ್ಯುಮಂ ಹತ್ತು ಕೆಯ್ಯ ಮನೆಯುಮಂ ಸರ್ವ್ವಾಬಾಧಪರಿ
೧೮ ಹರವಾಗಲಾಚಂದ್ರರ್ಕ್ಕತಾರಂಬರಂ ಸಲುವನ್ತಾಗಿ ಕೊಟ್ಟರು || ಜಿ
೧೯ ತೇನಲಭ್ಯತೇಲಕ್ಷ್ಮೀರ್ಮ್ರಿತೇನಾಪಿಸುರಾಂಗನಾ ಕ್ಷಣವಿಧ್ವಂಸಿನೀಕಾ
೨೦ ಯೇ ಕಾ ಚಿನ್ತಾ ಮರಣೇ ರಣೇ ||
 
ಕಿತ್ತನಕೆರೆ
ಹಾಸನ ತಾಲೂಕು, ಹಾಸನ ಜಿಲ್ಲೆ
ಎ.ಕ.೮ (ಹೊ) – ಹಾಸನ – ೧೦೫
ಕ್ರಿ.ಶ. ೧೧೯೬
೧ ಸ್ವಸ್ತಿ ಸಮಸ್ತಭುವನಾಶ್ರಯಂ ಶ್ರೀಪ್ರಿಥ್ವೀವಲ್ಲಭ ಮಹಾರಾಜಾಧಿರಾಜ ಪರಮೇಸ್ವ
೨ ರ ಪರಮಭಟ್ಟಾರಕಂ ದ್ವಾರಾವತೀಪುರವರಾಧೀಸ್ವರಂ ಯಾದವಕುಲಾಂಬರದ್ಯುಮ
೩ ಣಿ ಸಮ್ಯಕ್ತ್ವ ಚೂಡಾಮಣಿ ಮಲೆರಾಜರಾಜ ಮಲೆಪರೊಳುಗಂಡ ತಳಕಾಡುಗಂಗವಾಡಿನೊ
೪ ಣಂಬವಾಡಿ ಬನವಸೆ ಹಾನುಂಗಲ್ಲು ಹುಲಿಗೆಱಿ ಹಲಸಿಗೆ ಬೆಳ್ವೊಲ ತಟ್ಟವಾಡಿ ತೞಕಾಡುನಾಡ
೫ ಗೊಂಡ ಭುಜಬಳವೀರಗಂಗನೇಕಾಂಗವೀರ ಸನಿವಾರಸಿದ್ಧಿ ಗಿರಿದುರ್ಗ್ಗಮಲ್ಲ ಚಲದಂಕರಾಮನಸಹಾ
೬ ಯಶೂರ ನಿಶ್ಯಂಕಪ್ರತಾಪಚಕ್ರವರ್ತ್ತಿ ಹೊಯ್ಸಳ ವೀರಬಲ್ಲಾಳದೇವರಸರು ಕಲ್ಯಾಣಪರ್ಯ್ಯತಮಾ
೭ ಗಿ ಸಕಲಜನಕಲ್ಯಾಣ ಮಹೋತ್ಸವದಿನೇಕಚ್ಛತ್ರಚ್ಛಾಯೆಯಿಂ ಸುಖ ಕಥಾವಿನೋದದಿಂ ರಾಜ್ಯಂಗೆಯುತ್ತ
೮ ಮಿರೆ ||
೯ ಸ್ವಸ್ತಿ ಶ್ರೀಮತು ಸಕವರ್ಷ ೧೧೧೭ನೆಯ ರಾಕ್ಷಸ ಸಂವತ್ಸರದ ಮಾಘ ಸು ೧೦ ಬ್ರಿಹವಾ
೧೦ ರದಂದು ಚಟ್ಟಗೌಂಡರ ಮಾಳಯ್ಯನ ಮಗ ಸೋಮೆಯನು ಹಾರುವನಹಳ್ಳಿಯ ದಾರಿಯಲು
೧೧ ಹೆಮ್ಮಕ್ಕಳ ಉಡೆಉರ್ಚ್ಚಲೀಯದೆ ತಾನುಂ ತನ ಸಂಗಡದ ಬೆಚ್ಚೆಯಮಾವನುಂ ವೀರಗಾಳೆಗಂ ಕಾದಿ ಹೆ
೧೨ ಮ್ಮಕ್ಕಳ ಕಾದು ಕಳಿಹಿ ಕಳ್ಳರಂ ಕೊಂದು ತಾವು ಸುರಲೋಕಪ್ರಾಪ್ತರಾಗಿ ದೇವಕನ್ನೆಯರುಯ್ದರು ಆ
೧೩ ತನಿಲ್ಲದ ಹೆಱಗೆ ಆತನಿಂ ಹಿರಿಯಣ್ನ ಕಲ್ಲೆಯನುಂ ಆತನ ತಂಮ ಬೆನಚೆಯನುಂ ಅವರ ಕಿಱಿ
೧೪ ಯಯ್ಯ ಕಟ್ಟದಹಳ್ಳಿಯ ಮಾದಿಗೌಡನುಂ ಇನ್ತೀ ಮೂವರುಂ ಆತನ ವೀರವಸ್ತುವಂ ನಿಲಿಸಿದ ಸಿಲಾಲೇಖೆ
೧೫ ಚಟ್ಟಗೌಡರಕೆಱೆಯ ಕೆಳಗೆ ತಂಮ ಕೆಱೆಮಂಣ್ನಿನಲ್ಲಿ ಬೆನಚೆಯನುಂ ಬಮ್ಮೆಯನು ಸೋಮಜೀಯನ ಕಾಲಂ ಕ
೧೬ ರ್ಚ್ಚಿ ವೀರಗಲ್ಲಿಂಗೆ ನಿವೇದ್ಯಕ್ಕಂ ಹೂಪತ್ರೆಗಂ ಧಾರಾಪೂರ್ಬ್ಬಕಂ ಮಾಡಿ ಬಿಟ್ಟ ಗದೆ ಕೊ ೪ (ಯಿ ಧರ್ಮ್ಮ)
೧೭ ಯೀ ಧರ್ಮ್ಮಮಂ ಪೂಜಿಸದೆ
೧೮ ಉದಾಸೀನ ಮಾಡಿದಡೆ ಕವಿಲೆ
೧೯ ಯಂ ಬ್ರಾಹ್ಮಣರ ಕೊಂದ ಪಾಪ
 
ನಿಟ್ಟೂರು
ಹಾಸನ ತಾಲೂಕು, ಹಾಸನ ಜಿಲ್ಲೆ
ಸೋಮೇಶ್ವರ ದೇವಾಲಯದ ಪೂರ್ವಕ್ಕೆ ನೆಟ್ಟ ವೀರಗಲ್ಲು
(ಎ.ಕ. ೮ (ಹೊ), ಹಾಸನ – ೬೯)
ಕ್ರಿ.ಶ.೧೨೧೩ ಜುಲೈ ೧೩, ಶನಿವಾರ
೧ನೇ ಪಟ್ಟಿ
೧. ನೋಡಿರೆ ವೀರನಂ ನೆಗಳ್ದ ಸಾಹಸಮಲ್ಲನ ನಾಜಿರಂಗದೊಳು ಕೂಡಿಯೆ ಬಂದಾ
೨. ರಂ ನೆಱೆಯ ಕಾಯಲು ನಿಂದನದೊಂದೆ ಬಿಲ್ಲಿನಿಂ ಱೂಢಿಗೆ ಸಂದ ಮೆಟ್ಟಱೆ
೩. ಯ ದಾರಿಯಳೊಪ್ಪಿರೆ ನಾಡ . . . . ಡಿಳೆಗಿಟ್ಟನಂದದಡಿನ್ನಾ ಕಲಿ ಬೇಡರ ಜಕ್ಕ
೪. ನುರ್ವ್ವಿಯೊಳು || ಕಾಡೊಳಗಾವರ್ಬ್ಬೆ . . . ತೆಱಡಿಯೆಂದು ಪಲರಂದಲ್ಲಿ ತಾಗಿದಡ
೫. ವರಂ ವೋಡಿಸಿ ಗೆಲ್ದಂ ಧುರದೊಳು ಕಾಡೊಡೆಯನ . . . ಸವಿ ಕಂಡಂ ಜಕ್ಕಂ ||
೬. ಹೆಂಡಿರುಡೆವುಚ್ಚುವಾಗಲು . . . ಕಲಿ ಬಿಲ್ಲನೆಸೆಯೆ ಬೇಡರ ಜಕ್ಕಂ ಖಂ
೭. ಡದೊಳಿಂದೆಯ ನಾಡಿಯೆಚ್ಚಂಡಕಲಿ ಸತ್ತು ಪಡೆದನಾ ಸುರಪುರಮಂ ||
೨ನೇ ಪಟ್ಟಿ
೧. ಸ್ವಸ್ತಿಶ್ರೀ ಸಕವರ್ಷ ೧೧೩೫ನೆಯ ಶ್ರೀಮುಖ ಸಂವತ್ಸರದ ಆಶಾಡ ರ್ಬ ಮಂಗಳವಾ
೨. ರದಂದು ಜಕ್ಕಬೋವಮಲ್ಲಂ ಅಯದಾರಿಯೋಳ್ಕಾದಿ ತಾಂ ಸುರಲೋಕ ಪ್ರಾಪ್ತನಾದ
೪. ಆತನ ಮಕ್ಕಳು ದೇವಣ ಮಾರೆಯಂಗಳು ವೀರಗಲ್ಲ ನಿಲಿಸಿದರು || ಹೂವಿನ ವಿ
೫. ಮಾನವೇಱಿಸಿ ತೀವಿದ ಚೌವನೆಯರೆಸೆವರತಿ ಚೆಂನೆಯರುಂ ದೇವಾಂಗನೆಯರ್ಪ್ಪ
೬. ಲರುಂ ಭಾವಿಸಿ ಸುರಲೋಕಕೆಸೆಯೆ ಜಕ್ಕನನುಯ್ದರು | ಸುರವನಿತೆಯರು
೭. ಯ್ಯಲೊಡಂ ಸುರದುಂದುಭಿ ಪೊಯ್ಯೆ ಸುರಿಯೆ ಪೂವಿನ ಮೞೆ
೮. ಯಂ ಸುರಲೋಕದಲ್ಲಿ ಜಕ್ಕನನಿರ್ಸಿಯೆ ತಾಂ ವೀರರಸವ ಪಾಡಿದರಾಗಳು ||
 
ಅಬ್ಬಲೂರು
ಹಿರೇಕೆರೂರು ತಾಲೂಕು, ಹಾವೇರಿ ಜಿಲ್ಲೆ
ಎ.ಇ.V ೨೬೧ – ೬೫
ಕ್ರಿ.ಶ.೧೨೧೯, ಜೂನ್ ೨೯, ಶನಿವಾರ
ಅಲ್ಲಿಯ ಕಂಪಣಂ ನಾಗರಖಂ
೩ ಡವೆಪ್ಪತ್ತರ ಬಳಿಯ ಬಾಡ ಅಬ್ಬಲೂರ ವಿಸ್ತಾರವೆನ್ತೆಂದಡೆ || ಗಿಳಿಕುಳದಿಂ ಪಿಕಾವಳಿಯಿನೊಪ್ಪುವ ನಂದನದಿಂ ವಿಳಾಸದಿಂ
೪ ಬೆಳಸಿದ ಗಂಧಶಾಲಿ ಶಿವಾಲಯದೊಳೀ ಬಾಳನೇತ್ರ ಪೂಜಿತ ಗೃಹದಿಂ ಬಳಾಧಿಕ ಕಳಾವಿಧವೀರ ಸಮೂಹದಿಂದೀ
೫ ಳಾತಳದೊಳಗಬ್ಬಲೂರತಿ ವಿಚಿತ್ರತರಂ ನಿಜಮಾಗಲೊಪ್ಪುಗುಂ || ಅನ್ತು ಶೋಭೆವೆತ್ತಬ್ಬಲೂರ ಬೀರಗಾವುಂಡನ ಗುಣ
೬ ಕಥನವೆಂತೆಂದಡೆ || ವ್ರಿ || ಪರಹಿತನೆಂದು ದಾನವಿನನೆಂದು ಗುಣಾಂಬುಧಿಯೆಂದು ಲೀಲೆಯಿಕರಕರ ತೇಜನಂ ಗುರುಪದಾಂಬು
೭ ಜ ಭಕ್ತನನೆಂತು ನೋಪ್ಪಡ ಪುರುತರ ಧೈರ್ಯ್ಯನಂ ಸಕಳವಂದಿಜನಾಶ್ರಯ ಕಳ್ಪವೃಕ್ಷನಂ ವರ ವಿಭುದೋತ್ಕರಂ ಮುದದೆ ಬಂ
೮ ಣ್ಣಿಸುಗಂ ಸಲೆ ಬೀರಗಾವುಂಡನಂ || ಅನ್ತಾಬೀರಗಾವುಂಡ ಸುಖದಿಂದವಿರೆ ಬೆಳಗವಟ್ಟಿ ಈಶ್ವರದೇವಂ ಹಲ
೯ ಬರು ಮಂನ್ನೆಯರು ಕೂಡಿ ಸಾತಳಿಗೆನಾಡ ನಾಯಕರ ಕೂಡಿಕೊಂಡು ಹತ್ತು ಸಾಸಿರರಾಳು ಸಾಯಿರ ಕುದುರೆ ವೆರ
೧೦ ಸಿ ನಡದು ಬಂದಬ್ಬಲೂರನಿಱಿದು ಹಿಂಡು (ಹೆಂಣ್ಣು) ಸೆರೆ ತುರುವಂ ಕೊಂಬಲ್ಲಿಯಾ ಸೆಱೆ ತುಱುವಂ ಹಿಂದಿಕ್ಕಿ ಬೀರಗಾವುಂಡನ ಬೆಸವರಂ
೧೧ ಬಡಗಿ ಕೇತೋಜನ ಮಕ್ಕಳು ಮಾಚಂ ಗೋಮಂಗಳು ಮಾಡಿದ ವೀರವೆಂನ್ತೆಂದಡೆ || ಕ || ಘಟ್ಟಿಸಿ ನೂಂಕಿದ ವಾಜಿಯ ಥಟ್ಟಂ ಕಟ್ಟಾಳು ಬಡಗಿ
೧೨ ಮಾಚಂ ತಾಗಲು ನಿಟ್ಟಿಸಿ ಗೋಮನುಯಿಸೆ ಪಡಲಿಟ್ಟುದು ತತುಕ್ಷಣದಿ ವೈರೀ ಬಲವೆನಿತನಿತುಂ || ಮಾತೇನೊ ಪೇಳಲಿಂ
೧೩ ತುಪಮಾತೀತಂ ನೋಡಲತಿಭಯಂಕರ ಮೆನಲಿಂತಾಂತರಿಬಲಮುಮನೋವದೆ ಕೇತೋಜನ ಮಗ ಮಾಚ ಪೊಕ್ಕು ತಿವಿದಂ ಪಲ
೧೪ ರಂ || ಸೋದರರಿಬ್ಬರ ವೀರಂ ಮೇದಿನಿಗಚ್ಚರಿ ಇದೆನ್ನಿಸಿ ಧುರದೊಳು ಪಲರಂ ಕಾದಿತವೆ ಕೊಂದು ಸ್ವರ್ಗ್ಗ
೧೫ ಕ್ಕೋದರ್ಜಸವೆಸೆಯೆ ಮಾಚನುಂ ಆ ಗೋವನುಂ || ಜಿತೇನ ಲಭ್ಯತೇ ಲಕ್ಷ್ಮೀಮೃತೇನಾ . . . . . .
 
ಹಾಲ್ತೊರೆ
ಬೇಲೂರು ತಾಲೂಕು, ಹಾಸನ ಜಿಲ್ಲೆ
ಎ.ಕ.೯ (ಹೊ) ಬೇಲೂರು – ೫೦೫
ಕ್ರಿ.ಶ.೧೨೩೦
ಒಂದನೆಯ ಪಟ್ಟಿ
೧ ಸ್ವಶ್ತಿ ಸಮಸ್ತಭುವನಾಶ್ರಯಂ ಶ್ರೀಪ್ರಿಥ್ವೀವಲ್ಲಭಂ ಮಹಾರಾಜಾಧಿರಾಜ ಪರಮೇ
೨ ಶ್ವರಂ ದ್ವಾರಾವತೀಪುರವರಾಧೀಶ್ವರಂ ಯಾದವಕುಳಾಂಬರದ್ಯುಮಣಿ ಸರ್ವ್ವ
೩ ಜ್ಞ ಚೂಡಾಮಣಿ ಮಲೆರಾಜರಾಜ ಮಲಪರೊಳುಗಂಡ ಗಂಡಭೇರುಂಡ
೪ ಕದನಪ್ರಚಂಡನಸಹಾಯ ಶೂರನೇಕಾಂಗವೀರ ಗಿರಿದುರ್ಗ್ಗಮಲ್ಲ ಚಲ
೫ ದಂಕರಾಮ ಮಗರರಾಜ್ಯನಿರ್ಮ್ಮೂಳ ಚೋಳರಾಜ್ಯಪ್ರತಿಷ್ಠಾಚಾರ್ಯ್ಯರುಮಪ್ಪ ಶ್ರೀ ವೀರನಾ
ಎರಡನೆಯ ಪಟ್ಟಿ
೬ ರಸಿಹ್ವದೇ(ವ)ರು ಹೊರನೂರಪಟ್ಟಣದಲೂ ಸುಕಸಂಕಥಾವಿನೋ(ದ)ದಿಂ ಪ್ರಿಥ್ವಿರಾಜ್ಯಂಗೆಯ್ಯು
೭ ತ್ತುಮಿರ್ದ್ಧಲ್ಲಿ ಹಾಲುತೊಱೆಯನಗ್ರಹಾರಮಂ ಮಾಡಿದೆವೆಂದು ರಾಜಾಜ್ಞೆವಟ್ಟಪ
೮ ಡಿ ಮಹಾಪ್ರಸಾದವೆಂದು ಗಾಉಂಡುಗಳೆಲ್ಲರುಂ ಕೈಕೊಂಡು ಮಹಾಜನಂಗ
೯ ಳಂ ತಂದು ಸಂಮುಖಂ ಮಾಡೆಂದಡೊಲ್ಲದೆ ಹೋಗೆ ದಾಳಿಯಂ ತಂದು ಊ
೧೦ ರೆಲ್ಲವಂ ಸೂಱೆಗೊಂಡು ಉಡೆಉರ್ಚ್ಚೆ ಹೆಣ್ಣುಸೆಱೆ ತುಱುಸೆಱೆಯಂ ಕಳೆ
ಮೂರನೆ ಪಟ್ಟಿ
೧೧ ದು ಆ ಹರಿಮಾರಗೌಡನ ಮಗ ಮಾರಯಪೆರಯ ಉಗ್ರತೆಯಿಂದಾಳಿ . . .
೧೨ ಕಾದಿ ಕುದುರೆಯ ಮಾ(ರ್ಬ್ಬಲ) ವಂ ತಾಗಿ ಗತಲೋಕ ಪ್ರಾಪ್ತನಾದ ಸಕವರಿಶ ೧೧೫೨ ವಿಕ್ರಿತಿಸಂವ
೧೩ ತ್ಸರದ ಕಾರ್ತ್ತಿಕ ಶು ೯ ಬ್ರಿಹವಾರದಂದು ಆ ಮಹಾಜನಂಗಳುಂ ಆ ನಾಡ ಮಹಾಪ್ರಜೆ
೧೪ ಗೌಡುಗಳುಂ ಸಹ ಕೊಟ್ಟ ಕ್ರಮವೆಂತೆಂದಡೆ ಆ ಗೌಂಡುಗಳಿಗೆ ಕೊಡಗಿಯಾಗಿ ಹಾ
೧೫ ಲುತೊಱೆಯ ಕೆಱೆಗೆ ಹುಲ್ಗುಂಡಿಯ ದಾರಿಯಿಂ ಬಡಗಲು ಕಂಡು . . ಭೂಮಿಯು ಆವಂ . . . .
ಪೆಣ್ಬುಯ್ಯಲ್ (5)
ಅನುಬಂಧ ೨ – ಪರಾಮರ್ಶನ ಸಾಹಿತ್ಯ
ಪೆಣ್ಬುಯ್ಯಲ್
೧. ಎಪಿಗ್ರಾಫಿಯಾ ಕರ್ನಾಟಿಕಾ ಸಂಪುಟಗಳು ೧ ರಿಂದ ೧೩ (ಹೊಸತು)
೨. ಎಪಿಗ್ರಾಫಿಯಾ ಕರ್ನಾಟಿಕಾ ಸಂಪುಟಗಳು VII, VIII, IX, X, XI, XII (ಬಿ.ಎಲ್. ರೈಸ್)
೩. ಎಸ್.ಐ.ಐ. ಸಂಪುಟಗಳು
೪. ವೀರಗಲ್ಲುಗಳು ಮತ್ತು ಮಾಸ್ತಿಕಲ್ಲುಗಳು, ಡಾ. ಎಂ. ಚಿದಾನಂದಮೂರ್ತಿ
೫. ಸಮಾಧಿ – ಬಲಿದಾನ – ವೀರ ಮರಣ ಸ್ಮಾರಕಗಳು, ಡಾ. ಎಂ. ಎಂ. ಕಲಬುರ್ಗಿ
೬. ಕರ್ನಾಟಕದ ವೀರಗಲ್ಲುಗಳು, ಡಾ. ಆರ್. ಶೇಷಶಾಸ್ತ್ರಿ
೭. ಕನ್ನಡ ಶಾಸನಶಿಲ್ಪ – ಡಾ. ಡಿ. ವಿ. ಪರಮಶಿವಮೂರ್ತಿ
೮. ಪೆಣ್ಬುಯ್ಯಲ್ – ಒಂದು ವಿಶ್ಲೇಷಣೆ, ನಾ.ಗೀತಾಚಾರ್ಯ, ಸಾಧನೆ ೯-೪
೯. ಇನ್ನೆರಡು ಪೆಣ್ಬುಯ್ಯಲ್ ವೀರಗಲ್ಲುಗಳು, ಅದೇ, ಸಾಧನೆ ೧೧-೪
೧೦. ಚೋರಡಿ ಎರಡು ಹೊಸ ಶಾಸನಗಳು, ಡಾ. ಜಗದೀಶ ಅಗಸೀಬಾಗಿಲವರ್
೧೧. ಕರ್ನಾಟಕ ಶಾಸನಗಳಲ್ಲಿ ಸ್ತ್ರೀ ಸಮಾಜ, ಡಾ. ಚನ್ನಕ್ಕ ಪಾವಟೆ
೧೨. ಎ. ನೋಟ್ ಆನ್ ದ ಟರ್ಮ್‌ ‘ಉಡಿಯುರ್ಚ್ಚಿ ಆಫ್ ದ ಕನ್ನಡ ಇನ್ಸ್ ಸ್ಕ್ರಿಪ್‌ಷನ್ಸ್, ಸಿ.ಟಿ.ಎಂ.ಕೊಟ್ರಯ್ಯ, ಜೆ.ಇ.ಎಸ್.ಐ.ಸಂ.III (೧೯೭೬)
೧೩. ವೀರಗಲ್ಲು, ಡಾ. ಬಿ. ಎಸ್. ಶೇಠೆ, ಕರ್ನಾಟಕ ಭಾರತಿ, ೨೪-೧ (೧೯೯೧)
೧೪. ವೀರಗಲ್ಲುಗಳು, ಡಾ. ಬಿ. ಆರ್. ಹಿರೇಮಠ
ಪೆಣ್ಬುಯ್ಯಲ್ (6)
ಅನುಬಂಧ ೩ – ಛಾಯಾಚಿತ್ರಗಳು

